
	Нэг. Бяцхан өгүүллэгүүд

	 


ДАЙНЫ СҮҮДЭР

	 

	Өвгөн Сем Влеек сандал дээрээсээ огцом өндөсхийгээд доош лаглайн суучхав. Хулсан таяг нь туулайн бөөр, царсны навчаар хучигдсан газар дээр ямар ч дуу чимээ гаргалгүй гулган унав. Дараа нь түүний хэвээ алдсан бүрх малгай сандлын түшлэг налан гилжийсэн толгойноос мөн л чимээгүйхэн ойчлоо. Үе үехэн сэвэлзэх чийглэг зөөлөн салхинд Влеек өвгөний шингэн буурал үс сөрвөгнөн хийснэ.

	«Улаан байшингийн» гэж нэрлэгддэг энэ хуучин цэцэрлэг өвгөний сэтгэлд нийцтэй газрын нэг байв. Тэр энэ буйд газар, туулайн бөөрний лужир хөгшин модны дор тавьсан өгөр модон сандал дээр удаан сууж бодол болдог байв.

	Ингэж суухдаа хөөрхий тэр юу эс бодох билээ. Сая сая америк хүний адил хөлс хүчээ шавхан амьдарч хөдөөгийн буйдхан хотноо насаа элээжээ. Ясархаг туранхай энэ өвгөний түмэн үрчлээт нүүр нь далд гуниг, туулсан зовлонгийн маш тод мөр байгааг анхааралтай харсан хэн боловч түвэггүй мэдэх билээ. Гэвч Влеек гуай хурдан шалмаг хөдөлгөөнтэй ерөнхийдөө шав хийсэн өвгөн байлаа. Харин ганц хүүгээ дайнд яваад үрэгдсэнээс хойш өнгөрсөн богино хугацаанд тэр хэд дахин хөгшин болж, нуруу нь хулсан таяг шигээ тохийж, нүд нь ширгэсэн мэт харагдах болжээ.

	Тэрбээр энэ орой хуучин шаахай угласан муу хөлөө зөөж ядан гэлдэрч Улаан байшингийн цэцэрлэгт ирсэн билээ. Харин сууж дассан газраас нь холгүй хэдэн хүүхэд тоглож байсан болохоор хуучин адил гуниг төрөм амарлингуй байдал байсангүй. Өвгөн таягаа авч бариул дээр хоёр гараараа даран бөгцийн зогсож тэднийг харан хэдэн хором зогсохдоо царайд нь үл мэдэг инээмсэглэл тодорч байв.

	Намрын шаргал навч зулаатай мэт хөглөрөн, дээр нь хааяа нэг ойчих туулайн бөөрний шүдлэн ямааны бөөрнөөс дутамгүй том хүрэн үр, царс модны бортгон хэлбэртэй бор үр энэтээ тэнтээ под хийсэн зөөлөн дуу гарган, өвгөн моддын саглагар бахим мөчир дамжин бяцхан шувууд шулганана. Гэвч Влеек гуайн чихнээ автоматын тачигнаа, бие бие рүүгээ уухайлан дайрах хүүхдийн хөгжилтэй дуу, цэцэрлэгийн дэргэдүүр хаа нэгхэн шунгинаж өнгөрөх машинуудын чимээ үе үехэн сонстоно.

	Андуу харваас жинхэнэ байлдааны зэвсгээс ул ялгагдам автомат, гар буу сэлт байхгүй зарим жаалууд туулайн бөөр, царсны үр, хуурай мөчрийн хугархай ер гартаа тааралдсан бүхнээр шидэлцэн гранат, галт бөмбөг болгон наадна. Тэд хэд хэдээрээ тал болоод дайрч давшиж, хориглож, ухарч, үхэж сэхэж ер нь дайны бүхий л дүр зургийг босгоцгоож байна.

	Гэвч өвгөн Влеекийн бодол энэхүү бяцхан иргэдийн хийж байгаа буйдхан цэцэрлэг дахь биш халуун бүсийн ширэнгэн дунд гал утаа манаруулан үхэл зовлон тарьж байгаа ёстой жинхэнэ дайны талбарт байлаа. Вьетнамд дайн зогсож америк эрчүүд эргэн ирэхээс хоёрхон сарын өмнө хөөрхий өвгөнийг гай дайрсан билээ.

	Албан ёсны хуурайвтар үгтэй эмгэнэлийн цахилгаан аваад байхдаа ч, загалмайт авсны дутуу сөхсөн тагийн цаана одот эрээн далбаагаар бүтээсэн хүйтэн цогцсыг тэвэрч, чээж бие нь авахын аргагүй няцарч үхсэн хүүгийнхээ хөхөрч зэвийсэн аймаар царайг халуун нулимсаараа угааж суухдаа ч, нэгэнт дайрсан тэр их гай гамшигт итгэж чадахгүй, итгэхийг ч хүсэхгүй байлаа.

	Одоо тэр зовлондоо дасаж гөлийсөн хэдий боловч хайрт ганц хүү Чарлигаа мартаж үл чадна. Өнөө оройны хувьд томоогүй бяцхан иргэдийн хийж байгаа энэ «дайн» түүнийг өөрт нь, дайны талбараас хэдэн зуун бээрийн алсад байсан хэр нь гарцаагүй нэрвэгдсэн хөөрхий өвгөнд Чарлинх нь золгүй үхлийг дурсгаж байв. Тэр чухамдаа хүүгээ хэрхэн үхсэнийг эс мэдэвч суман мөндөр асгарч галт бөмбөг тэсэрч байгаа үхлийн талбар дунд нэгдсэн улсын явган цэргийн дүрэмт хувцастай Чарли хүүгээ амьд сэрүүнээр нь харж байлаа.

	Чарли нь индиан маягийн цогтой хар нүдээ гялалзуулан, төмөр малгай дороосоо буржгар үсээ сөрвийтөл цухуйлгаад тайван инээмсэглэж байв. «Хүү минь! Болгоомжтой яв» гэж би хэчнээн захив даа чамд! хэмээн Влеек шүүрс алдав. Тэр хүүгийнхээ энэ инээмсэглэсэн сайхан тайван царайг сэтгэлээсээ алдчихгүйг хичээж нүдээ аньсан нь ил байв.

	Яг энэ агшинд бөмбөг дэлбэрлээ! Тэгээд цааш нь юу болсныг Влеек өвгөн залган ухаж чадсангүй. Гаслангийн ямар нэг бүдэг дуу түүний сүүлчийн амьсгалтай өрсөн гарч, хөөрхий хүүдээ туслах гэсэн мэт өндөсхийгээд буцаж суув. Ийнхүү суухдаа тэр манай гараг дээрх хүндийн хүчний үйлчлэлийн ерөнхий хуульд амьгүй биеийн ёсоор л захирагдсан аж.

	Улаан байшингийн цэцэрлэгт хүүхдүүд тоглосоор, ухарч давшсаар, гэнэн цайлган ура цуурай хадсаар л байлаа. Харин цэцэрлэгийн булангаар тойрч эргэх яг тэр агшинд хойд дугуй нь сүртэй чимээ хадаан хагарсан ачааны машины жолооч залуу хараал зүхэл болсоор нөхөх багажаа дэлгэн суухдаа тэр дуу Влеек өвгөнд жинхэнэ бөмбөгний тэсрэлт болон сонстож зүрх юуг нь дэлбэлснийг хэрхэн мэдэх билээ.

	Тэр хэн нэгнээс тусламж эрэх гэсэн мэт явган зам руу харав. Тэнд тор барьсан настай авгай, түүний хойноос модон хөлөө захирч ядан гунигтай царайлан гэлдэрч яваа залуу эр хоёроос өөр хэн ч байсангүй.

	Оройн нарны шаргал туяа хайсны цаана ширэнгэлэн сүглийх царс, туулайн бөөрний шаргал навчсыг алтлан чимж, түүний цаанаас хүүхдийн цовоолог дуу сонстоно. Сайх залуу санаа алдан ажлын хувцасныхаа ханцуйгаар хөлсөө арчаад дугуйгаа задлахаар оролдож эхлэв.

	 

	1974

	 


ХҮРЭН МОРИНЫ ТАМГА

	 

	— Босно байгаа дүү минь гэж хэн нэгний хэлэхэд Төмөр юу билээ байз гэж бодоод сүрхий цочиж давхийлээ.

	Нарны хурц гэрэлд гялбаад харж болохгүй байгаа нүдээ нухлангаа ийш тийш хулмалзан ширтвэл ер юу ч алга. Би зүүдэлж шүү дээ. Хурга хариулж яваад хээр унтсаныг хүн мэдвэл муухайяа гэж бодоход тэр өөрөөсөө ичих шиг болов. Тэгээд түргэхэн босож хургаа харах санаатай «Хүрэн морь» болгон унаж байсан бул хадан дээр үсрэн гарав.

	Хурганууд нь гэрийн зүг ойртоод оччихсон харагдана. Ашгүй дээ. Өөр тийшээ арилж өгсөн бол яана?! гэж бодоод олзуурхан инээд алдав. Гэтэл түүний бодлыг хэн нэгний час хийсэн чанга инээд сарниуллаа.

	Хэдийгээр яльгүй аймар сэтгэгдэл төрсөн боловч арга буюу бөхийж, ойчихгүйн тулд хоёр гараараа хадан дээр сайн дарж түүний ёроол руу харав. Тэнд чухам юу болох нь үл мэдэгдэх нэг юм байв. Хадны ёроолын хонхорхойгоос гялгар цайвар толгой цухуйна.Түүнийг харуут Төмөр 

	— Ээж ээ! гэж дуу алдав. Нөгөөх нь мөн л хүнээс гарч байна гэхэд итгэгдэмгүй хачин царгиа дуугаараа:

	— Битгий ай, миний дүү! Буугаад ир! Сайхан танилцъя гэв. Хаашаа ч гарах газаргүй болсон хүний ёсоор эвгүйцэх сэтгэл түүнд төрсөн боловч

	— За... за, одоохон! гэж ээрээд тэр чулууны мөлгөр хажуу руу гулган буух хоорондоо «Одоо яана аа. Энэ ер нь хүн юм уу, юу юм бэ?» хэмээн бодож байв.

	Төмөр түүнийг хараад гайхсандаа дахиад л дуу алдах шахлаа. Чулууны ёроолын сүүдэрт бяцхан төмөр хүн хөлөө жийн суугаад түүний унших гэж авч гарсан боловч ер завдаж чадалгүй, дунд нь хэдэн цэцэг, хаг, хөвдхөн хавчиж орхисон зурагтай номыг өвөр дээрээ дэлгэсэн байх аж. Түүний чухам нүд ам нь хаанаа байгаа, ер нүүрэн тал, ар тал нь аль болохыг ялгах аргагүй. Тэр дүлий дүмбэ оргисон хачин толгойгоо өргөн Төмөрийн нүүр рүү өлийгөөд:

	— Сайн байна уу миний дүү? За танилцъя миний нэрийг... гээд пянзыг бичлэгт нь таараагүй хурдаар тоглуулах адил ер тогтоох аргагүй юм дуржигнаад гараа сунгав.

	Ерөөс жижигхэн, тэгээд бас сууж байгаа тэр амьтны бяцхан гарыг Төмөр итгэл муутайхан боловч хичээнгүйлэн бөхийж атгагчаа болонгоо;

	— Төмөр. Нэгдүгээр ангийн сурагч гэж бувтнав.

	— Нэгдүгээр ангийн сурагч юм биз дээ? Сайн л хэрэг байна. Мөн сайхан бөх унтдаг эр юмаа чи! Яагаад ингэж унтсанаа яриач. Би чиний сэрэхийг хүлээгээд цуглуулсан ургамлуудыг чинь үзэж зөндөө суулаа. Бүр тэсэхээ байгаад дуудсан юм байхгүй юу. За ярь, ярь.

	«Жинхэнэ хүн биш байх юм даа. Гэтэл энэ чинь юу юм бэ?» гэж Төмөр ярилцагчийнхаа тухай бодсон боловч хариулахаас өөр зам байсангүй.

	— Би эхлээд яасан юм байхгүй юу... Эхлээд байна... Юу... Хургануудаа тогтоод байхаар энэ чулуугаар морь хийж тоглосон. Дараа нь торгон элсэн дээр суугаад элс атгаж тоглосон.

	— Элс асгаж тоглоно ий? Яаж байгаа нь тэр билээ гэж нөгөөх хүнэнцэр асуугаад их л сониучилсан бололтой ухасхийн босож зогслоо. Төмөр ч өөрийн эрхгүй хоёр алхам ухраад авлаа.

	— Атгасан элс гарт тогтохгүй гоожоод байсан юм л даа.

	— Мөн мөн чи үүнийг сонирхсон юм биз дээ. Гоожиж дуусахыг нь хүлээгээд л дахин шинээр атгаад байсан юм уу гэж лавлангаа тэрбээр Төмөрийн эрээн цамц, пэмбэгэр зөөлөн ултай хөнгөн шаахай, бүдүүн ширхэгт даавуугаар хийсэн өмдөнд өчүүхэн гараа болгоомжтой хүргэн тэмтрэх аж.

	— Тэгээд л нэг мэдсэн унтчихсан байлаа гээд Төмөр яриагаа төгсгөж, түүнийг сайн хараад авах санаатай ажин шохоорхов.

	Өвч биеийг нь төмрөөр бүрсэн аятай тэр гялгар цайвар хүнэнцэр үнэхээр жигтэй эд аж. Мань өчүүхэн биет, түүний энэ байдлыг хэдийн анзаарч орхиод

	— Төмөр минь! гайхах хэрэггүй. Миний энэ гадна бүрхүүд бол ердөө л баг өмсгөл юм. Харамсалтай нь би жинхэнэ биеэ үзүүлэх боломж алга. Яагаад гэвэл танай дэлхийн агаар дэндүү хортой юм. Энэ үг Төмөрийг бүх зүйлийн тухай мартахад хүргэв.

	— Юу..?! Та чинь ингэхэд хиймэл биш ёстой хүн, тэгэхдээ зүгээр ч үгүй өөр гаргийнх болж байна уу? Чшшш! ёстой гайхамшиг гэдэг чинь энэ байна даа!

	Төмөр хэсэг шогшроод инээд алдаж, бяцхан хүний дэргэд сөхрөн суув. Одоо л тэр хоёрын толгой нэг төвшинд очиж байлаа. Арай ч ийм өчүүхэн амьтан алс гарагаас нисээд ирчихмээргүй дээ гэж Төмөр бодно.Түүний нүд анивчин, хацарт нь улаа бутарч, гайхаж алмайрсандаа юу ч хэлж чадахгүй дэмий ангалзах аж. Ярилцагч нь мөн л яггүй сониуч амьтан бололтой, цэвэрлэсэн сонгинын булцуу шиг хачин хэлбэртэй толгойгоо донжгонуулан Төмөрийг хөлөөс нь эхлээд нарны малгайны нь оройг хүртэл ажиглаад байх шиг байв. Төмөр бага зэрэг тайвширч:

	— Ах аа та том хүн үү? Эсвэл... гэвээс хэлэх гээд байгааг нь мэдэж орхиод нөгөөх тоглоомын юм шиг амьтан;

	— Үгүй чиш, би чинь нас сүүдэр тийм ч дооргүй амьтан байхгүй юу. Танай гаргийнхаар бол... гээд хэсэг чимээгүй болсноо залгаж;

	— Гурван зуун жаран тав, аравны зургаа, дэлхийнхээр ярих юм бол ид хорин тавт шүү дээ гэлээ.

	Түүний энэ үгийг Төмөр сайн ойлгоогүй боловч дэлхийн цаг тооллоор насыг нь хэмжвээс ямар ч атугай гурван бүтэн зуун, нэг жаран болох юм байна шүү. Зэгсэн эдээ бас хэмээн төсөөллөө. Төмөр түүний хажууд суугаад их л том хүн шиг толгой сэгсрэн

	— Та чинь хэзээ ирсэн, тэгээд хэзээ буцах юм бэ? Хөлөг чинь, багийнхан чинь хаана байна? гээд л асуулт угсруулан тавив.

	Бяцхан хүн хөлөө алцайн, ташаа тулж зогсоод асуусанд нь хариулахын оронд:

	— Цаг талийж өглөө шүү гэхэд Төмөр яаран цагаа харваас өдрийн нэг болж байлаа.

	— Би хорин минутын дараа нисэх учиртай.

	— Нээрэн гэж үү? Хаашаа тэр вэ? гэж Төмөр гайхал харамсал зэрэгцсэн өнгөөр хэлэв. Бяцхан хүнэнцэр нөгөө л ер бусын тод цовоо дуугаараа:

	— Зүгээр, найз минь. Гомдоод яах вэ. Би энэ ойролцоо хэдэн гаригийн ургамлыг судалж байгаа хүн. Багийн гишүүд, хөлөг мөлөг гээд чиний яриад байгаа юм надад байх ч үгүй- Би өөрөө ганц ухасхийгээд л болох нь тэр. За ийм шив дээ хө. Харин чи энэ уулзалтаа дурсан санаж яваарай. Хэзээ нэгэн цагт дахиад уулзаж ч болох шүү дээ гэж итгэлтэй хэлэв. Төмөр уруулаа хазлан хэсэг бодол болсноо: Өмд цамцныхаа халаасыг уудлан тэмтэрч түүнд дурсгаад өгчих юухан хээхэн эрсэн боловч ололгүй бухимдах сэтгэл төрөх шиг болов. Тэгээд босож гэрийн зүг санагалзан харснаа:

	— Та түр хүлээж байна уу? Би гэртээ түргэхэн гүйж очоод ирье. Өөрт чинь ямар нэг юм дурсгах гэсэн юм л даа гэж үнэнээ хэлэв.

	— Болохгүй. Цаг алга гэж бяцхан хүн эрс татгалзав. Төмөр нүдээ эргэлдүүлэн хэсэг гайхсанаа газарт хэвтсэн номоо аван түү рүү сарвайж

	— Та үүнийг ав. Доторх ургамалтай нь шүү гэлээ.

	— Ярилцагч нь зурам хошхирох адил час хийтэл инээгээд огт хэрэггүй гэсний тэмдэг болгон гараа татав. Төмөр нугын сахлаг ургамал дунд алаглах түмэн цэцгийг харж, алиныг нь түүнд бэлэглэвээс зохихыг хэсэг бодоод согоо сумангийн сайхан үнэрт ягаан цэцгийг авч түүнд барингаа:

	— Энэ цэцгийг танд дурсгая. Та аваач дээ гэж гуйлаа. Бяцхан хүн түүнээс ганц дэлбээг нь тасдан зүүн гартаа атгаад.

	— Их баярлалаа чамд. Би хариуд нь юу дурсгах вэ хэмээн тээнэгэлзэхэд нь

	— Зүгээр, зүгээр. Юу ч хэрэггүй. Тэртэй тэргүй би таныг үргэлж дурсан санах болно гэв.

	Бяцхан хүн өсгийгөө өргөн зүтгэж баруун гарынхаа алгыг чулуун дээр наан хэсэг зогсоод явахад нухсан гурил дээр дарсан адил хонхойлгож ирээд түүний ор тодоос тод гарсан байв.

	— За миний чамд үлдээх дурсгал энэ болог. Болно биз дээ гэж бяцхан хүн хэлэв.

	— Бололгүй яах вэ гэж Төмөр гайхсандаа дуу алдлаа.

	— За баяртай! гээд бяцхан хүн түүн рүү гараа найрсаг сугалан чанга атгаваас ид шидтэй өчүүхэн гар нь бяцарчихмаар санагдахад

	— Баяртай гэж энхрийхэн хэлээд Төмөр түүнийг зөөлөн атгав.

	— Та дэлхийн бүх хүүхдийн мэндийг өөрийнхөндөө дамжуулаарай. Заавал шүү! гэж Төмөр түүнээс гуйв.

	— Ийм чухал юмыг мартаж яаж болох вэ. Дахин баяртай! гэж бяцхан хүн яаруухан хэлэв.

	Толгой дээрээ ямар нэг сүнгэнэсэн сулавтар дуу гарах шиг болоход Төмөр өөрийн эрхгүй дээш харлаа. Зурвас ногоон гэрэл гялсхийн цойлж хязгааргүй цэнхэр огторгуйд шингэх шиг боллоо. Харвал нөгөөх бяцхан танил нь сураггүй алга болчихсон байв. Харин «Хүрэн морины» ташаан тус газар тодоос тод дарсан тамга болон бяцхан гарын ор хонхойн үлджээ.

	Тарваган хайлаасны бутан дор хэвтээд ном уншиж байтал;

	— Зулсар аа! гэх эцгийн нь намуухан дуу гарав.

	— Аан, аав аа! гэж Зулсар хэлсэн боловч цаадах нь дуулаагүй юм шиг

	— Миний хүү! Захын гурван модыг услах цаг болсон байна шүү. Хөөе чи хаа байна хэмээн аав нь түрүүчийнхээсээ арай шаардангуй дуудав. Тэр номоо хэвтэж байсан халцгай адасгынхаа сэжүүр дор шалавхан хамхиж хийгээд босонгуут

	— За, аав аа. Би одоохон услаад орхиё гэв.

	— Захын гурван мод шүү, миний хүү! гэж давтан сануулаад

	— Нар тун хурц байна. Чи юунд нүцгэн байгаа юм бэ гэв.

	Үнэндээ Зулсар нүцгэн биш нимгэн цагаан цамцтай, мексик маягаар хийсэн дэрвэгэр бүрхтэй байсан боловч

	— За, аав аа гэж эвлэрэнгүй хэлээд инээд алдав.

	Үргэлж элдэв ажилд дарагдан байдаг аав нь заримдаа өөрийнх нь ярьдгаар бол «онолын хувьд» зэмлэл сануулга өгдөг болохоор Зулсар тэгжээ. Гэвч тэр хэр барагтайд алдах гэж байхгүй «онолын» дүгнэлтүүдийн ихэнх нь онож тусдагт Зулсар гайхдаг байлаа. Тэр моддын түм буман навч намиа дундуур нэвтрэн тусаж байгаа нарны хурц тусгалын эсрэг саравчлан харсаар эгнүүлж тавьсан гангуудын дэргэд хүрч очлоо.

	Нейлон тороор хийсэн томоо гэгчийн шуудай мэт юм угласан тус бүр зуун литрийн багтаамжтай арван найман ган байна. Тэдгээрийн хамгийн дээд талын гурав нь захын гуравд зориулагджээ. Гангийн доод хэсгээс модны тогоонд хүрч газар руу шурган орсон хоолойнууд байх бөгөөд хоолойн уг дахь бяцхан эргүүлгүүдийг хөдөлгөөд л түүний услах ажил гүйцэх нь тэр. Харин жаахан түвэгтэй тал нь бол цагтаа нээж хаах асуудал юм. Үүнийг автомат удирдлагатай болгуулна гэж аав нь өнгөрсөн зун л хэлж байсан билээ. Тэхэд Зулсарын нуруу бага байсан учраас хаалганы бариулд хүрэх гэж янцаглан зүтгэхэд хүрдэг байв. Одоо бол тийм зовлон алга. Тэхлээр автоматжуулалт үнэндээ хэрэггүй болж, мань хүн энэ талаар сануулдаггүй байлаа.

	Хэрэв моднуудыг услах ажиллагаанд л хүний гар орохгүй болгочих юм бол хөөрхий Зулсард хийх юм бараг олдохгүй хэчнээн уйтгартай байх сан билээ. Ядахад энэ жил ээж нь докторын зэрэг хамгаалах гээд долоо хоногт ганц удаа л ирнэ. Эргэн тойронд хүн амьтан тун ховор.

	Шуудангийн нисдэг тэрэг малчин айлуудаар хэсэж ханаад хийх юмаа олж ядахдаа л тэгж байгаа мэт хамгийн сүүлд Яврын аманд ирнэ. Тэр сонин, сэтгүүл авч ирэх боловч түүнийг Зулсар бараг ганцхан өдөрт дуусгаад хийх юмгүй болж орхино. Ойролцоох уул хадаар тэнэж энэ тэрийг сонирхох боловч төдий л хол гарч чадахгүй.

	Нэг орой тэдний майхнаас тун холгүй бараг л цэцэрлэгийн хашааны дэргэд чоно ульсан явдал нэг л аймшиг төрүүлээд болохыг байжээ. Тоо томшгүй сайхан навч түм буман цагаан цэцэгтэй саглагар титмээ арван тийш нь дэлгээд үе үехэн үлээх сэрчигнүүр салхитай нэгийг ярилцах мэт шивгэнэн дуугарах алимын моддод өгөх усны хэмжээ дууссан тул Зулсар хэчнээн дургүй ч байлаа гэсэн хаалтыг арга буюу эргүүллээ. Одоо ингээд ажил дуусжээ.

	Үдийн хоол бэлдэх бас ч болоогүй. Аав нь ажлаа дуусаагүй байдаг. Тэр хийх юмаа олж ядахдаа дэмий л гангуудын заримыг гараараа илж үзлээ. Чийг даасан хүйтэн гадарт нь гар хүрэхэд таатай ч юм шиг санагдана. Энэ илбийн юм шиг савнуудын учрыг олох гэж хэчнээн их гайхаж байснаа бодоод Зулсар өөрийн эрхгүй инээд алдлаа.

	Өнгөрсөн хавар аав нь түүнийг анх удаа хамт авч явахыг зөвшөөрчээ. Зулсар баярласандаа ёстой л тэнгэрт нисчихмээр байлаа. Тэр үнэндээ хөдөө нутаг, говь цөл гэдэг юу болохыг тун бага мэддэг байсан хэрэг. Үнэмших аргагүй хачин хурц улаан өнгөөр зурагдсан хад сархиаг, хэнд хэрэгтэй юм бэ гэмээр энд тэндхийн ургасан сөөвгөр бут, хоёр бөхнийхөө завсраар нарны алтан шаргал туяаг тусган зогсоо тэмээнүүд зэргийн зургийг үзээд тэр нэг л сайн итгэл төрж чаддаггүй байжээ. «Яалаа гэж газрын өнгө ийм шунхан улаан байх юм бэ. Ийм хачин арзайж сарзайсан ганц нэг бут ургасан газар чинь тийм олон тэмээ мал зээр гөрөөс юугаа идэх юм бэ» гэж боддог байлаа.

	Тэгээд зургаадугаар сарын нэг намуухан сайхан өдөр тэд Говьд иржээ. Эрдмийн хүрээлэнгээс гаргаж өгсөн жижиг онгоц аав хүү хоёрыг цаг гаранхан хугацаанд хүргээд ирснийг бодоход тэр тийм ч их хол газар биш байжээ гэсэн санаа мань эрд төрлөө. Харин нөгөө итгэж ядаад байсан юм нь ч ёстой яах аргагүй үнэн байсан явдал тун гайхалтай хэрэг болов.

	Гэтэл ийм ангамал газар майхан саваа барих нь зүйд нийцнэ гэж үү дээ. Харин хэсэгхэн ногоон моднууд тэнд саглайн байгаа нь чухам хаана юунаас шим тэжээлээ авч байна даа гэмээр. Тэднийг хараад л Зулсард гундах сэтгэл төрлөө. Уул нь мань эр аавынхаа туршлагын цэгийг зах хязгааргүй үргэлжилсэн их цэцэрлэг байх юм гэж хатуу итгэж байсан болоод л тэгжээ.

	Гэтэл тэр нь цөөхөн модтой төгөл байдаг. За энэ ч яах вэ. Туршлага бол туршлага шүү дээ. Эргэн тойрны байгаль ёстой үлгэрийн оронд ирсэн мэт санаа төрүүлнэ. Буугаад л мань эр хачин их нугачаа сархиаг болсон улаан явар өөд авиран гүйж гарав. Тэр нь зүгээр ч нэг хад байц биш, хэн нэг этгээд зориуд зуурч нухаад барьж байгуулсан байхаас зайламгүй улаан шавар байх аж. Кино зураг авах гэж зориуд хийсэн юм болов уу гэж бодоод мань эр түүнийг тун анхааралтай харж гараараа илэн барьж үзлээ.

	Аав нь дөнгөж цай чанаж уугаад л ажилдаа оров. Цэцэрлэгийг тойруулан хашсан өргөст торыг тэмээ шөргөөж үс ноосоо энд тэндгүй нааж орхисон нь бас л ер бишийн сэтгэл төрүүлнэ.

	— Миний хүү тэр салбайж навсайж байгаа нооснуудыг түү. Нэг захаас нь эхлээд сайн түүгээрэй! гэж аав нь захилаа.

	Зулсар дуртай зөвшөөрч түүнийг нь хийж орхив. Дараа нь тэд модоо усаллаа. Тэхэд л мань хүн говьд ус яаж төрдгийг мэдэв. Тулганы тотго шиг төмөр хөл дээр суурилуулсан тэр торхнууд яагаад устай болж орхидог тухай тэр маш их шохоорхон асуув.

	— Агаарын чийгийг энэ сав буулган авч ус болгодог юм. Түүгээр мод услагдана гэж аав нь хариулав.

	Энэ нь бас үнэмшихэд түвэгтэй байсан боловч аавын хэлсэн юм болохоор үнэн гэдэгт мань эр эргэлзэхгүй байв. Яахлаараа говийн энэ ангамал агаарт тийм их ус байж, тэр нь торх торхоор дүүрээд байдаг юм бол доо. Энэ нейлон торонд юм уу, торхыг бүрсэн бүрээсэнд учир байгаа байх хэмээн мань эр дүгнэв.

	Дараа нь эндэхийн хадны час улаан өнгийн тухай, мод ургамал ховор байдаг тухай, хачин чанга дуутай хул шаргал шувуухайг юу гэж нэрлэдэг тухай маш олон юм асуув. Ер нь Зулсар өнгөрсөн зуны турш юм бүхний учрыг асууж байлаа. Энэ жил бол түүний асуух юм дуусчихаагүй гэхэд нэлээд цөөрч, орчин тойрондоо сүрхий эзэн болсон хүн шиг хандах болжээ. Гэвч асууж учрыг нь олмоор юм захаас аван л байгаа санагдана. Тэр модоо усалж дуусаад аав руугаа очив.

	— Хүүе аав аа! Алимын модны жимс ноднингийнхоос их том болно гэж та яаж мэдээ вэ. Аав нь зогсоод дэвтэртээ ямар нэг юм тэмдэглэж байснаа больж,

	— Мэдэлгүй яах вэ. Би өөрөө том болгож байгаа юм чинь.

	— Тэгээд тийм том болохгүй бол та яана?

	— Яах вэ, туршлагаа дахиад л хийнэ. Тэхдээ том болно. Онолын хувьд гарцаагүй зүйл.

	— Хэр их том болох вэ.

	— Түүнийг хэлэхэд харин түвэгтэй дээ. Тэгээд аав нь хэсэг бөөрөнхий чулууг хөлөөрөө зааж

	— Ийм ч болж мэднэ. Үүнээс ч том болж мэднэ гээд инээд алдаж за ямар байна даа гэсэн шиг харлаа Зулсар толгой сэгсэрч хэсэг бодол болоод

	— Нээрэн ийм болчихвол ч сайхнаа

	— Бололгүй дээ.

	— Долоон сарын арван таван гэхэд алим чинь болчихно биз дээ.

	— Тэгнээ, миний хүү. Идэх гэж яараад л байна аа даа чи?

	— Ер бишийн том алим гарвал над хэрэгтэй байна.

	— Сургуулийнхаа үзэсгэлэнд тавих уу?

	— Үгүй ээ аав аа. Би найздаа явуулмаар байна. Тэр хамгийн ер бишийн юманд дуртай юм.

	Аа гэж намуухан дуугараад аав нь түүний дэргэд ирж мөрөн дээр нь халуу дүүгсэн гараараа даран байж хэлсэн нь

	— Шинжлэх ухаан гэдэг чинь түвэгтэй асуудал шүү дээ, миний хүү. Би чамд шууд амлаж чадахгүй байна. Уул нь аав чинь муугүй алим гарах ёстой л гэж бодно. Чиний нөгөөх Серёж чинь сайн биз дээ. Тэдний алтайн хязгаар алим жимс тун ихтэй газар шүү. Өөр сонин бэлэг бодоход болох юм биш үү гэв. Зулсар уруулаа хазлан хэсэг болоод аавыгаа царайчилсан байдлаар харж

	— Таны гаргах гэж байгаагаас том алим одоо дэлхийд бий юу?

	— Бараг ч байхгүй л болов уу гэж аав нь итгэлтэйхэн мөртөө бас жаахан эргэлзээтэй юм шиг хэлэв.

	— Тэгээд аав аа тэр чинь хэр том байх юм бэ? гэж Зулсар яг хэмжээг нь мэдэх гэсэн байртай лавлав.

	— Эрт ургацын тарвасын дайтай л байх болов уу хэмээн аав нь мөн л түрүүчийн өнгөөр хэлээд инээд алдав. 

	— Тарвасын гэнээ! Одоо бүр... гэж Зулсар тун гайхсанаа нууж чадалгүй хэлээд амаа ангайн алмайрч зогсов. 

	 

	* * *

	 

	Илгээлтийн тасгийн үйлчлэгч жингийн заалт руу хараад

	— Жаал минь дөрвөн кило хагас болж байна даа гэлээ. Зулсар инээмсэглэн толгой дохив.

	— За ав. Хаягийг нь тодорхой бичсэн биз?

	— Яг зөв өө, эгчээ. «СССР. Алтайн хязгаар Аленде хот-15. Марксын гудамж-40, 122, 4-ийн «А» сурагч Сережа Голиковт» гэсэн хаягийг дөрвөн буланд нь бичээд гамтай хандахын тэмдэг болгож чийдэнгийн шил зурсан байгааг үйлчлэгч харж инээд алдаад

	— Чи ч нямбай хүү юм аа. Энэ чинь юу юм бэ? тэгээд гэлээ.

	— Ганц ширхэг алим байгаа юм гэж Зулсар итгэлтэй бөгөөд бардамхан хэлэв.

	— Юу гэнэ ээ?! гэж танихгүй эгч чихэндээ итгэхгүй асуулаа.

	— Тийм ээ ганц ширхэг. Нөгөөх эмэгтэй жижиг дөрвөлжин хайрцаг, Зулсарын царай хоёрыг ээлжлэн харж будмал сормуустай том нүдээ анивчиж байв;

	— Тийм шүү дээ эгчээ. Та өөрөө үз. Тэртэй тэргүй үзнэ гэж бодоод би нэг талыг нь хадаагүй юм.

	Хүүхэн хайрцгийг өмнөө авчраад тун итгэл муутайхан байдлаар тагийг нь сөхсөнөө

	 Энэ чинь юу вэ та минь! хэмээн дуу алдлаа. Тэгээд хайрцаг доторхыг лав гарын ая даахааргүй булбагар юм байгаа гэж бодсон юм шиг гаргаж ирэв.

	— Их том эд байгаа биз! гэж асуух Зулсарын дуунд бардам байдал илэрнэ.

	— Энэ чинь алимтай ямар адилхан юм бэ. Бүр үнэр нь хүртэл. 

	— Алим... ёстой жинхэнэ алим юм чинь арга байж уу.Тэр эмэгтэй асар том алимын улаан шаргал бөөрийг алгаараа илэн, няслах зэргээр баахан шинжээд

	— За дүү минь ийш тийш нь явуулах юмны нэр сэлтийг үнэн зөвөөр нь бичих учиртай байдаг. Чи танил хүүхдээ сайн чадах гээ юм,биз дээ. Гэвч чухам юугаар яаж хийснээ хэлэхгүй болохгүй гэж учирлав.

	— Харин танд хэлээд байна шүү дээ. Манай аавын гаргасан алим. Тэр арван зургаан жил оролдож байж арай гэж гаргасан юм байхгүй юу. Аавын «РР» гэдэг бодисын хүч гэлээ. Үйлчлэгч толгой сэгсрэн бодол болоод

	— Нээрэн ургамал юм бол үүнд чинь хорио цээрийн албаны бичиг тодорхойлолт хэрэгтэй. Тэгэхгүй бол болдоггүй юм гэв. Түүний энэ үг Зулсарыг бузгай сандаргав. Учир нь түүнийг маргааш өглөө хичээл орохоос өмнөхөн гардуулбал тун догь болно гэж тэр хатуу итгэж байв. Зулсар арга тасарсан байдал гаргах гэж ядан

	— Үгүй, эгчээ. Үүнийг маш яаралтай явуулах хэрэгтэй байна. Маргааш хичээлийн шинэ жил эхлэх өдөр гэв.

	Түүнтэй ийнхүү зууралдах нь түвэг гэж бодсон бололтой тэр санаа алдаад маягтаа бөглөж эхлэв. Тэрбээр бүх зүйлийг асуусаар, Зулсар хариулсаар байв. Хамаг хэрэг ч бүтлээ дээ гэж тэр дотроо инээд нь хүрч: зогсоно. 

	— Явуулсан юмны нэр... Алим 

	— Тоо ширхэг .... Нэг 

	— Жин . . . 4500 грамм 

	— омог .... ? Энэ асуултад үйлчлэгч ч, мань Зулсар ч хариулж чадсангүй.

	— Ямар омгийн алим гэх вэ? Үхэр алим гэлтэй биш. Зулсар чухам үүнийг юу гэж нэрлэх тухай аавтайгаа огт яриагүй байсан нь ийнхүү гай болов. Тэр уруулаа хазлан хэсэг бодсоноо тод чанга дуугаар

	— Бэлгийн алим гэдэг юм гэж итгэлтэй хэллээ. Үйлчлэгч түүний үгэнд итгэж: 

	— Бэлэгт өгөхөд зориулсан эд байх нь ээ. Хараач хөөе. Би нэг хүнд бэлэг болмоор аятайхан юм бодоод олохгүй байгаа юм. Үүнээс чинь ганц ширхэг гэв.. Зулсар өлгөж аваад 

	— Олдоно эгч ээ. Би танд орой авчраад өгье. Хоёр ширхэг шүү. Нэгийг нь та өөрөө ид. Ямар гоё амттай гэж бодно гэлээ. 

	— Яасан сайн юм бэ?! гэж хүүхэн олзуурхан хэлээд

	— Эгч нь чиний илгээлтийг тун сайн боож янзлаад явуулна. Чи санаа зоволтгүй гэлээ. Ийнхүү нэрд гарсан гарал зүйч Оргилын гаргасан аварга алим дэлхий нийтийн таримал ургамлын омог төрлийн жагсаалтад «Бэлгийн алим» нэртэйгээр орсон түүхтэй билээ.

	 

	1975

	 


АНГИЙН МАХНЫ АМТ

	 

	... Ойн гүнд хоёр дүнзэн байшин байдаг байлаа. Нэг нь ойн цагдаа Бат гуайнх. Нөгөө нь эрдмийн хүрээлэнгийн туршлагын газар. Тэд хоорондоо холгүй боловч хэсэгхэн шинэсэн ширэнгээр тусгаарлагдана. Аль аль нь уулын нам гүмийг эвдэх чимээ шуугиан хөл хөөрцөг бага.

	Цагдаа ганцаар суух боловч хааяа хотоос охин нь ирж хонож өнжөөд буцна. Харин Бат гуай ойг орхин одох гэж байхгүй. Тэр ерийн нэг ойн цагдаа ч хараахан биш. Тэдний ойд бас гаднаас авчирч нутагшуулсан амьтад байх тул тэр чухал юмаа эзгүйдчихнэ гэж айдаг бололтой.

	Нөгөөх дүнзэн байшинд нь ганц нэгхэн залуучууд өдөр нь ажил хийгээд буцчих юм уу, хааяа хэн нэг нь жижүүрлэн хононо. Тэдний ихэнхийг Бат гуай танихгүй бөгөөд Харин Төмөрсүх гэдэг залууг бага зэрэг гадарлана. Тэр гуч дөхсөн боловч овор багатай, шөрмөслөг туранхай эр агаад муухан инээмсэглэн мэндлэхээс өөр олигтой юм ярихгүй. Тэр дүнзэн байшинд, чухам юу байдгийг ч хэлэхгүй. Тэгэхэд нь Бат гуай: хэрэг болгож мэдье ч гэдэггүй билээ.

	Хэд хоногийн өмнө Бат гуайг торон хашаа тусгай дохионы системээр чамгүй хангагдсан эзэмшил газраа эргэн явтал охин нь түүнтэй уулзаад өвгөн шинэсний ёроолд хэзээ язааны мэт сууж байснаа өөрийг нь үзүүт үргэсэн янзага шиг булт үсрээд алга болжээ. Бат гуай орой нь охиноо юм хэлэх нүү гэж хэд дахин ноцтойхон харсан боловч тэр дуугарсангүй.

	Хорь хүрч байгаа гав ганц охинтой эцэг хүний сэтгэл амрах нь ховор болохоор тэр чухам юутай зууралдчих бол гэж бас зоволгүй яах вэ. Тэгээд энэ орой зав гаргаж зэргэлдээх байшиндаа очоод тэр горзгор тархийг байвал юухан хээхэн боловч мэдэж авъя гэж мань өвгөн бодож байлаа.

	Нар жаргах дөхөж моддын завсраар алтан савх шургуулсан мэт улбар шар туяа сүлжилдэн унаж, хөвд, ногооны холимог үнэр ханхална. Бат гуай орчин тойронд тайван байгаа гэж бодовч мэдээлэх сүлжээгээ залгаж хүлээн авах авсаархан багаж, тусгай илрүүлэгч хэмжүүр зэргээ зүүж гарлаа. Тэр халхгар илгэн өмднийхөө халаасанд элдэв юмаа чихэж товчлоод хэзээ ч салж үзээгүй мэдрэх таягаа гозгонуулсаар том шаахайгаа залхуутай чирэн гэлдэрч нөгөөх байшинд ойртов.

	Тэр зүгээс салхи яльгүй үлээхэд мэдрэх таяг нь сулхан дохио өгч шийхнан дуугарав. Тэр бол онц ноцтой зүйлийн тухай илтгэж байгаа хэрэг биш гэдгийг өвгөн мэдэж байлаа. Учир нь ойгоос гүзээлзгэнэ түүх хугацаа өчигдөр нээгдсэн боловч мань хүн таягаа түүнд тохируулан тавиагүй болохоор тэр нь хулгайн аргаар жимс түүгч өмнөх байшинд чинь байна шүү гэж эзэндээ өчихөөс өөр яах билээ.

	Өвгөн таягаа хялайн хараад тусгай түлхүүр гаргаж ирэнгээ амьсгаадан хөл жийж суув. Тийнхүү хэдэн минут бөхийж суухдаа таягаа зохих ёсоор тохируулсан байлаа. Тэгээд босож алхав. Гэтэл хэд алхаад л нөгөө гайтай таяг нь дохиолж эхэллээ. Тэгэх тэгэхдээ зүгээр ч үгүй нэгдүгээр зэргийн мэдээ өгч байв.

	Энэ бол тэр байшинд нь буга, хандгай.юм уу, түүний амь тавин хайрладаг мушгиа эвэрт ямааны нь түүхий мах байна гэсэн үг билээ. Өвгөний сөлөр нүд аймшигтай гялалзан зог тусав. Хэрэв тэр мэдээлэх цогцолбороо залгаагүй гарсан сан бол тэр дүнзэн байшин руу хар хурдаараа харайн очиж хэн байсныг нь заамдан авах байсан биз. Харин аз болоход мэдээлэх сүлжээгээ залгаад гарсан нь ач боллоо.

	Өвгөн тавилгана, нохойн хошууны бутан дунд суун тус тоолуурын багажийн дүн хүлээн авах бяцхан дугариг юмаа гарган ирлээ. Бугуйн цагаас томгүй тэр багаж тун нарийн ажилладаг гэдгийг мань эр арваад жил ой хамгаалагч хийхдээ баттай итгэсэн байлаа.

	...Марал буга, толбот буга, хандгай. хүдэр, мушгиа эвэрт ямаа... Ер юм бүхэн нь тоо толгойгоороо бүрэн мэнд тэр ч байтугай тэдний талбайд хамаарах дөрвөн бэлтрэгтэй эр эм хоёр чоно хүртэл толгой мэнд болохыг багаж нь илтгэж байлаа. «Одоо эргэлзэх юм алга. Энэ муу таяг зөнөглөж гүйцэж. Чамайг одоохон засварт явуулна даа» гэж өвгөн амандаа үглэсээр босож алхав. Таяг нь уурласан үхэр зөгий адил хүнгэнэн дуугарсаар л байлаа.

	Өвгөн ногоон дундуур болгоомжтой зөөлөн алхсаар байшингийн үүдэнд ирэв. Тэгээд шууд ч орсонгүй. Зогсож хэсэг чагнав. Цагдаа хүний чих хамар бас ч хэрэгцээтэй багаж гэдгийг тэр үгүйсгэдэггүй нь илт. Эрэгтэй эмэгтэй хоёр хүн чанга чанга ярилцан инээлдэнэ.

	— За би хэр тогооч байна даа гэж эрэгтэй нь асууна. 

	— Гайхалтай сайхан болжээ. Чи ч миний хийсэн хоолыг голоод идэхгүй байх аа даа.

	Ингэж хэлээд хүүхэн инээнэ. Тэр жингэнэсэн содон инээд өвгөнд тун танил санагдав. Бат гуай төрсөн ганц охиныхоо дууг эрх биш танихтайгаа эр байлаа. «Урнаа байна! Задарсан » гэж амандаа шивгэнээд өвгөн Гайхсандаа золтой л дуу алдчихсангүй.

	Гэтэл тэдний дараагийн яриа бүр ч гайхаж баршгүй байдалд хүргэв.

	Чинийхээ хийсэн юм бол юу ч байсан би амтархан иднэ. Нээрээ шүү. Харин энэ хуушуур амттай болдог нь миний сайных биш. Ангийн махных шүү дээ. Ангийн юм гэхлээрээ амт нь тас гэж байна гэж чи мэднэ биз дээ.

	— Энэ чинь тэгээд бугынх юм уу, хандгайнх юм уу?

	— Хандгайнх. Хандгайнх. Тэгэхдээ зүгээр ч үгүй аавын чинь хайртай том хүрэн манжийнх байхгүй юу. Хүүхэн тас тас инээж

	— Аав үүнийг мэдвэл ч чи бид хоёр толгойгүй шүү

	— Өвгөн одоохондоо мэдэхгүй ээ.

	Өвгөний зүрх дэлбэрэх шахам хүчтэй цохилон хамар нь сарталзан амьсгаадаж байв. «Бүү үзэгд!» гэж тэр дуу алдаад биеэ барьж чадалгүй дайран орж явчхав.

	Бүх амьтдаа бүрэн тоолж дуусаж байж л өвгөн сая Урнаа, Төмөрсүх хоёрын үгэнд итгэлээ. Тэр том хүрэн манжаа зориуд нойрсуулагч сумаар буудаж унагаад сүүлний хажууд байгаа сайн эдгэж дуусаагүй өчүүхэн сорвийг харлаа. Зарим буга, мушгиа эвэрт ямаа нь хүртэл мөн тийм шархтай байлаа. Гэвч тэр нь амьтдад ямар нэг шаналгаа өгөхгүйгээр яльгүй зүйл байжээ.

	Амьтны махнаас маш өчүүхнийг аваад тусгай төхөөрөмжид тавьж ургуулан томруулаад. идэж болно гэж Бат гуай зүүдэлж явсан удаа ч байхгүй билээ. Шинжлэх ухаан хөгжих гэж сайхнаа гэж тэр шагшин гайхсаар хайртай амьтдынхаа махаар хийсэн амттай сайхан хоолыг идэж суув. 

	Хамгийн гол нь хүнсний технологийн эрдмийн хүрээлэнгийн тэр санаанд оромгүй цогцолборын гаргаж байгаа зэрлэг амьтдын мах хотод «Ангийн махны амт» гэдэг хэд хэдэн ресторан нээх, дэлгүүрүүдэд ангийн мах хэчнээн л бол хэчнээн зарах боломж олгожээ. Нэгэн үед нүдний гэм болчихсон хүмүүсийн хэрэгцээтэй чухал зүйл ийнхүү хангагдлаа. Тэгээд ч зогсохгүй ойн цагдаа нар ч улам сэтгэл амар байх боломж олоо биз. Харин тэр гайхалтай цогцолборыг бүтээхэд хүргэн хүүгийнхээ хүчин зүтгэл нэмэрлэснийг бодоход Бат гуайд бахдах сэтгэл аргагүй төрнө.

НИЙЛБЭР ДҮН

	 

	Би хотын гадна ойд байдаг зуслангийн байшинд хааяа очдог байв. Тэр бол миний аавын хэзээний танил Лутаа өвгөнийх байсан юм.

	Бороо хургүй тогтуухан өдөр хусан ой дундуур тэнэж ухаан санаагаа сэргээх тун таатай билээ. Заримдаа оройтвол Лутаа гуайнд хонож өвгөний амьдралын сонин хачин түүхийг яриулна. Хариад найз нарт, танил дотно хүмүүстээ түүнээсээ сонирхуулдаг сан.

	Лутаа гуай зуун тавин хэд хүрсэн хэр нь тэнхлүүн чийрэг хүн юм. Тэр өндөр настны клубт нэг их дээгүүр орохгүй гэхэд бас ч хүндтэй гишүүдийг нь нэг байв- Амралтын нэг өдөр би Цэрэнг тэдний рүү хамт яваач гэж гуйв. Цэрэн дуртай зөвшөөрлөө. Тэр урлаг судлалын академийн аспирант хүн болохоороо зав муутай боловч миний үгнээс гарна гэж байхгүй.

	Энэ удаа ердөө миний сонирхолд .тааруулан зөвшөөрсөн биш бүр үнэн голоосоо баярлаж байгаа нь илт байлаа.

	Найз аа; би гэртээ харьж хувцсаа солиод Хушит амны дүүжин замын станц дээр яг таван цагт байж байя гэж хэлээд тэр сайхан цагаан шүдээ яралзуулан инээхэд нь зөөлөн харцтай бор нүднээс нь баярын оч гялалзаж байлаа. 

	— За тэг. Харин битгий л хожимдоорой! гэж түүнд би хөндийхөн бөгөөд захирангуй өнгөөр сануулав.

	Бид танилцаад нэлээд удсан боловч нэг их сүйд майд болсон байдал гаргахгүй ажигласхийгээд байхыг боддог байлаа. Цэрэн бол хэн ч харсан нүдэнд дулаахан эмэгтэй. Тэр даруу номхон ааштай, мах мяраа дүйсэн, цайвар боровтор царайтай, өндөрдүү зэгзгэр нуруутай, өтгөн хар хүрэн үстэй билээ. Ааль намбаараа хүний сэтгэл татах гэж элдэвлэхийг огт хичээхгүй, гоёж гоодохыг мэдэхгүй нэгэн хэвийн даруухан хувцаслах нь утга төгс өвөрмөц гоо сайхныг түүнд бүрдүүлэх билээ.

	Зарим хүний нүдэнд энэ байдал хэтэрхий хээгүй харагдаж болох боловч надад тэгж санагддаггүй байв.

	Гэхдээ л яагаад ч юм бэ Цэрэн бүх талаар миний сэтгэлд гүн шингэж эзэмдэн захирч хараахан чадахгүй, ямар нэг л үл мэдэгдэх дундуурхан байдал агуулсан хүүхэн мэт надад санагдана.

	Түүний ямар ч нэмэр чимэггүй яв цав байдалд би алхам алхмаар татагдан ойртож байгаагаа мэдэх боловч жинхэнэ хайр дурлал мөн эсэхийг эрсхэн хэлэх зүрх хүрдэггүй байв. Харин Цэрэн надад ухаангүй сэтгэлтэй болсныг би түүнээс ч урьтаж ажигласан билээ. Хайр сэтгэл бол өнгөлөн далдлагдахгүй зүйлийн нэг болоод тэр биз. Түүнээс биш Цэрэн сэтгэл зүрхэндээ шатсан түймрийн утааг тийм ч амар хамар, амаараа гаргачих хүн биш юм. Гэхдээ бас хайр сэтгэлээ илэрхийлж чадахгүй амьдын тамд унаж явахаар ч хүн биш.

	Тэр эхлээд өөрийн ажил мэргэжлийн аргагүй шаардлагаар надтай уулзаж байгаа дүр гаргадаг байсан. Тэр бүхэнд нь би анхандаа туйлын хөндий ханддаг байсан юм. Гэтэл миний хуурайнхан инээмсэглэл, онцын учир холбогдолгүй тоглоом шоглоомын үг түүнд хэчнээн цаглашгүй баяр бахдал авчирч байгааг хормын төдийд боловч нүүрт нь илрээд алга болох сэтгэлийн хөдөлгөөний аяс, үйлдэл хөдлөлөөс нь хэн боловч ажиглаж болох байлаа.

	Тэр надаас насаар цөөхөн дүү боловч би түүний дэргэд тун сүрхий өндөр авсан бүргэд байсан хэрэг. Би арван наймтай байхдаа урлагийн академийн жинхэнэ гишүүн болж, өөрийн бүтээлүүдээр цөөхөн жилийн дотор дэлхий дахинаа алдаршив. Гадаад дотоодын урлаг соёлын нэр цуутай олон байгууллагын гишүүн боллоо. Миний хэтэрхий түргэн ахицыг найз нөхөд минь тоглоом шоглоомоор нуулгүй хэлдэг байсан боловч би түүнийг нэг их анзаардаггүй байлаа.

	Миний сүүлийн үед зурсан «Алтан зул цэцэг дээрх шүүдрийн дуслууд», «Нар тоссон гар», «Уул талын уянга» зэрэг зургуудыг манай талийгаач эцгийн хорвоо ертөнцийн өнцөг бүхэнд андахгүй мэдэх «Хан тэнгэрийн буухиа», «Инээмсэглэл» зэрэг алдарт зургуудтай эгнүүлэн үнэлж олон улсын «Алтан бийр» хэмээх хүндэт шагнал өгсөн юм.

	Цэрэн урлаг судлалын академид «Нарангийн уран бүтээл дэх шинэчлэлийн асуудлууд» гэсэн сэдвээр эрдмийн зэрэг хамгаалахаар оролдож байсан тул түүний хамаг өв санг эзэмдэн, үйл хэргийг нь залган авсан хүү нь болох надтай эрхбиш уулзаж ярих хэрэг гарах нь аргагүй л дээ.

	Намайг таван цагт станц дээр очиход Цэрэн хэдийнээ ирчихсэн хүлээж байлаа. Уул өөд ган утсаар татагдсан жижигхэн улаан бүхээгүүд ар араасаа хөвөрч, түүний хажуугаар бууж яваа бүхээгүүд цох нисэн ирэх мэт ойртоно. Өнөөдөр амралтын хоёр өдрийн эхнийх тул зорчигчид ихтэй байгаа нь илт.

	Гэтэл уулнаас бууж ирсэн түрүүчийн бүхээгээс Лутаа гуай далбагар сийрсэн малгайгаа барьсаар гараад ирдэг байгаа.

	— Хүүе! Та чинь юу болж байна аа? Хүн зочилж очих гэж байхад зугтаагаад ирж байдаг хэмээн дуу алдсаар би түүнийг түшиж авлаа. Лутаа гуай биднийг ээлжлэн харж хэдэн хором зогсоод толгой дээрх хэдэн сөөвгөр цагаан үсээ илэн инээж:

	— Ээ мөн ч давхацсан хэрэг болов оо. Өвөө чинь «Идрийн золбоо» гэдэг кино үйлдвэрт уригдаад явж байна. Одоо жүжигчин болох нь л дутаад байж л дээ. Харла гэв. Түүнийг ингэж хэлж дуусаагүй шахам байтал

	— Хүүе Лутаа гуай! За сайн байна уу? Би таныг тосож авах учиртай юм гэж эмэгтэй хүний танил ч юм шиг дуу гарлаа. Харвал, бидний дэргэд их жавхаалаг байрын бүдүүн бор хүүхэн зогсож байв. Тэр нэрээ Надмид гэж танилцуулаад Лутаа гуай руу гар сунгав. Тэднийг мэндэлж байх хооронд Цэрэн миний тохой руу зөөлөн нударч:

	— Яана аа! Эгч байна хэмээн шивгэнэв. Гэтэл тэр хүүхэн Цэрэнг харж гайхан амаа ангайснаа:

	— Үгүй, чи чинь яаж яваа юм бэ? гэж дуу алдав. Тэгснээ миний царай өөд нэг их ажин хараад чимээгүй болчихлоо.

	Бодвол ямар нэг юм тааварласан байлгүй дээ.

	— За хаачих болж байна? гэж Лутаа гуайг асуухад

	— Явцгаана. Тэнд машин хүлээж байгаа.Та нар чинь хамт яваа улс уу гээд Лутаа гуайг сугадан авав.

	— Тэгж л таарлаа даа гэж Лутаа гуай Цэрэн бид хоёрт ёжтойхон хэлэв.

	Бид нар хойд суудал дээр зэрэгцэн сууцгаав.Цэрэн машин хөдлөөд хурдаа авсны дараа дотор нь онгойх шиг болж

	— Эгч ээ! ямар учиртай юм болоод байгаа юм бэ. Танайх юу хийж байгаа юм бэ? гэж авцалдаа муутайхан асуулт тавилаа. Эгч нь машины толинд харж шанааныхаа сөрвийсөн үсийг засаад:

	— Бид Лутаа гуайг урьсан юм. Манайх шинэ машин тавьсан. Одоо ч юм хийхэд түвэг үгүй болж шүү.

	— Машин? гэж завсраас нь сонирхов.

	— Тийм л дээ туйлын ухаалаг хийгдсэн электрон цогцолбор байгаа юм. Одоо болтол өнгөрсөн юмны тухай өгүүлэхдээ бид голчлон тайзны засал чимэглэлийн аргаар хийж байлаа. Тийм биз дээ. Гэтэл тэр цогцолборын ачаар бид зуу юм уу түүнээс ч илүү жилийн өмнөх юмыг үзэж харсан хүний ой дуртгалыг сэргээх замаар шууд дэлгэцнээ шилжүүлэн авдаг болоод байна. «Шаргын шаргын жороо» гэдэг шинэ кино хийхэд одоогоос зуун хорин таван жилийн өмнөх аж амьдралын зарим талыг зөв дүүрэн тусгах шаардлагатай болоод байна.

	— Ээ мөн бас! гэж Лутаа гуай толгой сэгсэрснээ

	— Хүү минь тэгээд ах чинь яах болоод байна? хэмээн асуулаа.

	Тэр хүүхэн найрсаг инээмсэглээд 

	— Зовох юм байхгүй ээ. Тун амархан. Та тусгай бэлтгэсэн тасалгаанд суугаад амьдралынхаа тухай өөрийн санаанд үлдсэн хамгийн эртний бөгөөд тод үлдсэн дуртгалаа санах хэрэгтэй, тэгээд л гүйцээ. Тав, арав... за сайн даа л хорин минутын дараа таны ажил дуусах нь тэр гэлээ.

	— Сонин л юм байна гэж хааш хэрэгхэн дуугарлаа, Цэрэнгийн эгч тас тас инээж:

	— Залуу минь үүнээс сонин юм бас бий шүү. Хэрэв шаардагдвал уул машин хүний амьдралыг задлан шинжилж зохих дүгнэлтийг гарган өгч бас чадна.

	— Хм, хачин юм гэж Лутаа гуай хэлээд инээв.

	— Юу л бол доо?! гэж би эргэлзлээ.

	— Тэр чинь ямар учиртай юм бэ? гэж Цэрэн асуулаа. Тэр Цэрэнгийн асуултад анхаарлаа төвлөрүүлж:

	— Үгүй энэ чинь ашигтай байлгүй яах вэ дээ. Хамгийн наад зах нь тэнд гарсан дүгнэлтийг үндэслэж өөрийнхөө юунд анхаарах ёстойг мэдэх хэрэгтэй. Дутагдал бүхнээ сайн мэдэж байдаг хүн тийм элбэггүй биз дээ. Залуу та эргэлзэх явдалгүй. Шинжлэх ухааны үр шимд итгэж сурсныхаа дараа түүнийг жинхэнэ ёсоор хүртэх хэрэгтэй гэсэн яггүй ухаалаг сургамжийг миний эргэлзсэн маягийн үгийн хариу болгон барив.

	Эгчийнхээ төлөө Цэрэн зовсхийн царай нь улайж миний өөдөөс гэм хийсэн хүүхэд шиг царайчлангуй харлаа. Би жаахан дургүй хүрэхлээр тэгдэг зангаараа дэмий л уруулаа хазлан сууж байв. Бид хэсэг чимээгүй яваад

	— Танай эгч чинь жүжигчин юм уу? гэж би Цэрэнгээс шивнэн асуув.

	— Кино үйлдвэрийн шинжлэх ухааны салбарын дарга, техникийн ухааны доктор хүн шүү дээ.

	— Аа нөгөөх Алтанзул гэдэг чинь биш биз гэж би дахин шивгэнэв.

	Цэрэн үл мэдэг инээмсэглэн толгой дохилоо. «Идрийн золбоо» чухам л нэрдээ зохисон гоёмсог өндөр байшинд байрладаг аж. Биднийг гаднаас орж очиход цагаан халаадтай хоёр хүүхэн угтаж авав. Түүнээс ч болоод түүнд эмнэлгийн газар өөрийн эрхгүй санаанд орлоо. Алтанзул, биднийг нөгөөх хоёр хүүхэнд тушаагаад

	Лутаа гуай ядарч ирсэн байх, ийш нь оруулж түр амрааж хүйтэн зууш өг. Би хяналтын байранд очилгүй болохгүй гэснээ өвгөнийг энхрийнхэн харцаар ширтэж:

	Та намайг уучлаарай. Заримдаа ажил төрөл ингээд оволзчих юм гэлээ.

	— За тэр яах вэ, хүү минь. Би огт ядарсан юм алга. Хоол унд ч хэрэггүй.

	Би ингэсхийгээд хүүхдүүдээ дагуулаад буцах хэрэгтэй гэж яаран хэлэв.

	— Та жаахан хүйтэн шүүс ч болов уухгүй юу? гэж хоёр хүний нэг нь асуулаа.

	Үгүй, үгүй. Цагаа болохоос нааш миний ам хөдөлдөггүй юм гэж Лутаа гуай хошигнов. 

	За тэгвэл ингээд ажилдаа орох шив дээ. Лутаа гуайг алсын дэлгэцийн өрөө рүү аваад яв. Тэнд ахлах инженер хүлээж байгаа гээд явах гэснээ бид хоёрыг харж инээмсэглээд:

	— Та нар өвгөнийг хүлээх юм биз дээ? Эднийг уйдуулахгүй байх арга бодоорой, хүүхнүүдээ! Эсвэл та нар амьдрал ахуйнхаа ерөнхий дүнг дуулна уу гэлээ.

	Би түүнд нэг их бишрээгүй боловч тэртэй тэргүй хийх юмгүйгээс цааш гэж бодоод:

	— Үзээд авбал яадаг юм бэ? гэж Цэрэнгээс асуув. Цэрэн эгч өөдөө хяламхийн харахад цаадах нь нүдээ ирмээд

	— Чи дургүй байгаа бол наад залуу чинь үзэг л дээ. Үнэнийг хэлэхэд одоохондоо ийм завшаан тэр болгон хүнд олдохгүй шүү гэлээ.

	Цэрэн:

	— За гэж хүүхэд адил дуулгавартай дуугарлаа.

	— За тэгвэл, та хоёрын нэг нь эд нарт үйлчил! Бн одоо явлаа гээд тэр шат өөд гүйх шахам гарав. Цэрэн хэдэн жилийн дараа үүн шиг бүдүүн булчинтай булиа бор хүүхэн болчих болов уу гэж бодоод миний инээд хүрлээ. Түдэлгүй Лут гуайг нэг хүүхэн нь дагуулан одож бид гурвуулаа үлдлээ.

	— За ийшээ оръё! гэж тэр хүүхэн хажуу талын нарийхан хаалгыг заав.

	Тэнд цайвар шилэн хана бүхий том бус тасалгаа байх аж. Хана дагуу байрлалтай, зузаан пэмбэгэр зөөлөвч бүхий урт вандан сандал аятай юман дээр тэр хүүхэн биднийг суулгаад:

	— Шинжилгээний төгсгөлд өмнөх ханан дээр чинь дүн гарна. Тайван сууж санаандаа тод үлдсэн үйл явдлуудаас бодох хэрэгтэй. Хэрэв бие биеийнхээ тухай тайлбарыг сонсохыг хүсвэл бид сонсгох сувгийг чинь холбох болно. Энэ бол та бүхний саналаар л шийдэгдэх асуудал.

	— За яах вэ? гэлээ.

	Миний амьдралд ямар ч нэг талаар нүүр улайлгах юм байхгүй гэдэгт би итгэж байсан болохоор

	— Нуугаад байх юу байх вэ. Харин сайн л биз гэж би гудиггүй хэлэв.

	Цэрэн миний аяыг дагуулан толгой дохилоо. Энэ чинь. харин цагаа олсон хэрэг боллоо шүү. Ийм үед бие биеийнхээ тухай зөв мэдэх гэдэг чухал зүйл гэж би олзуурхан бодож байв.

	— За амжилттай дүн үзүүлэхийг хүсье! гээд нөгөөх хүүхэн ямар нэгэн товч дарахад тасалгаанд бүдэг ногоон гэрэл хана туурганаас нэвт туслаа. Цэрэн рүү харвал тэр хачин үлгэрийн юм шиг ногоон харагдах аж. Нөгөөх хүүхэн бидэнд авсаархан чихэвч углаж өгөөд:

	— Тайван сууцгаагаарай! Их удахгүй таван минутын дараа дүнгээ үзнэ. Та нарын дүнгийн тухай та хоёроос өөр хэн ч мэдэхгүй. Чихэвчээр сонстож байгаа тайлбарыг сайн тогтоож авбал хэрэг болох талтай юм шүү. Өөр ч юу байх вэ дээ гээд гараад явчихлаа. Түүнийг гармагц

	...Тээр жил хүүхэд байхдаа хөл бөмбөгний аварга болж багтаа хотын цом авч байснаас эхлээд бодлоо. Чи юунаас эхлэх вэ гэж Цэрэнгээс асуув. Тэр инээд алдаж

	— Мэдэхгүй ээ. Энд тэгээд ярьж болдог юм болов уу? гэв.

	Би дахиад дуугарсангүй. Найз нөхөдтэйгөө ууланд ан хийж явснаа, анхны зурагтаа өндөр үнэлэн авч аавдаа үнсүүлж байснаа, дээд сургуулийн диплом авснаа, урлагийн академийн жинхэнэ гишүүнээр сонгогдож байснаа би хөврүүлэн бодож гарлаа. Ингээд үзэхэд миний амьдрал дандаа л сэтгэл хөдлөм сайхан үйл явдлуудаар дүүрэн байх аж.

	Гэтэл гэнэт чихэвчээр «Эмэгтэй, танд зан төлөвийн ямар нэг доголдол алга. Таны сэтгэлийн хөдлөл зөв бөгөөд дэвшингүй хандлагатай юм. Та энэ байдлаараа амьдрах хэрэгтэй» гэж хэллээ. Тэгээд түүний харалдаа өмнө хананд «Онц сайн» гэсэн дүн улаан гэрлээр анивчин асав.

	Одоо миний ээлж боллоо. Би лав сэтгэл хөдлөм сайхан үгс сонсоно гэж догдолж суув. Машины нэгэн хэвийн сулхан шуугианыг даран, дараах үгс чихэвчээ шивгэнэлээ. «Залуу эр ээ! та орчин тойрондоо анхаарамжгүй хөндий ханддаг хүн юм. Таны сэтгэлийн хөдөлгөөн буурингүй хандлагатай байна. Та энэ байдлаа анхааран засахгүй бол эвгүй байдалд хүрч болно шүү» гэлээ. Тэгээд харалдаа өмнө минь «Дунд» гэсэн дүн ёозгүй хөхөвтөр гэрлээр анивчин асав.

	Хэрэв энэ үед хэвийн гэрэлтүүлэгтэй байсан бол миний нүүр хэчнээн улайсныг лав Цэрэн ажиглах байсан биз. Тасалгаанд гэрэл асахад гаднаас нөгөөх хүүхэн шагайж:

	— За гүйцлээ гарч болно гэв. Биднийг гарч ирэхэд тэр инээд алдан:

	— Онц л биз дээ гэж сониучлав. Би хэлэх үгээ олохгүй шал ширтэн байтал

	— Тийм ээ онц. Хоёулаа ижилхэн онц гэж Цэрэн өрсөн дуугарлаа.

	Бушуухан гадаа гармаар санагдлаа. Тэгээд би үүд чиглэн алхав. Цэрэнтэй зэргэддээ довжоон дээр зогсож байхад тэр миний уруу царайтай байгааг хөнгөвчлөх гэж

	— Юундаа зовсон юм бэ. Энэ чинь нийлбэр дүн шүү дээ гэлээ.

	Энэ үед Лутаа гуай гарч ирээд

	— За хүүхээд их хүлээв үү. Явцгаая даа. Манай ууланд ч мөн сайхан байна шүү. Та нар шиг улс тэндээс л жаргал эрэх хэрэгтэй юм гэлээ. Би өөртөө гутрах сэтгэл төрж хэдэн хором дуугүй зогсоод

	— Бид ер нь явахаа больдог ч юм бил үү?!

	Одоо орой болж байна гэв. Гэтэл Цэрэн маань намайг  сугадан авч:

	— Лутаа гуайндаа очъё. Би ер нь очиж үзээгүй шүү дээ гэж энхрий дотно өнгөөр хэллээ.

	Тэр намайг сугадаад миний мөрөнд толгойгоо наан довжооны гишгэм рүү хөлөө яарамгүй тавих тэр агшинд

	— Цэрээн! Чи надтай суух уу? гэж асуулаа.

	Уул нь би түүнийг миний паянг мэдээд нүүр буруулан одох биз ээ хэмээн бодож байсан маань эндүүрэл болж:

	— Би чамаас өөр хэнтэй ч амьдрахыг хүсэхгүй гэж чанга гэгч хэлэхэд Лутаа гуай эргэн хараад инээв.

	Цэрэн хар гүйхээрээ очиж өвгөний ханхар чээжинд толгойгоо наагаад

	Би яасан их аз жаргалтай хүн бэ! гэлээ. Тэгээд тэр над руу эргэн харахад хонин бор нүднээс нь баярын нулимс сувдран бөмбөрч байв. Би түүнийг тэвэрч аваад уруул дээр нь үнсэв.

	Үүнээс хойш бид хоёр аз жаргалтай амьдралын арван хэдэн жилийг хамт туулжээ. Би одоо дөчин нэг нийлбэр дүнгээ мэдэх сэн гэж бодном. Одоо лав онц биш гэхэд сайн болсон байх.

	 

	1975

	 


ДУУРАЙМЛЫН УХААН

	 

	Ягаанцэцэг цэцэрлэг дундуур зугаалж явахдаа мод ургамлын сонин сайхныг гайхсан шохоорхсоор яваад дагуулж гарсан Сагсалдай нэрт хаваа мартчихсан байлаа. Нэг мэдэхээ нь Сагсалдайн гаслах дуу өргөст сарнайн өтгөн бутнуудын цаанаас гарч түүнийг сочоолоо.

	Тэр ямар нэг золгүй явдал учраад тусламж эрэхдээ ийнхүү гасалдгийг Ягаанцэцэг мэдэх тул «Юу болчихсон юм бол.

	Томоогүй жаалууд муу хавыг минь зовоогоогүй байгаа» хэмээн эвгүйцэх сэтгэл төрөв.

	— Сагсалдай! Сааг-сал-дай! хэмээн тэр жингэнэсэн чанга дуугаар гөлгөө дуудлаа.

	Энэ агшинд сарнайн бутны сайхан цэцгүүдийг сэгсрэн хөдөлгөсөөр өргөст мөчрүүдийн доогуур гөлөг нь арай ядан шурган гарч ирлээ. Сагсгар сүүлэнд нь хатсан мөчир наалдаж, хамрыг нь өрөөсөн тал дээр сарнайн бутны өргөсөнд бололтой зурагдаж шалбарсан байлаа.

	— Ээ эвий минь! Чамайг хэн зодов оо? Чи надтай хамт явахгүй бол муугаа үзнэ шүү. Харж байгаа биз хэмээн охин түүнийг сургамжилсан боловч бяцхан хав дуулгаваргүй зан гаргаж түүний үгийг тоосон янзгүй эргэн хургаж сүүлээ хавчих нь ихэд айж байгаагийн гэрч аж.

	Ямаанаас айсан юм болов уу?! Эсвэл том нохой цэцэрлэгт орчихсон явж байгаад хавыг минь ноцох гэж оролдов уу? хэмээн Ягаанцэцэг эргэцүүлэн бодож нүдээ анивчин гайхаж зогслоо.

	Яг энэ агшинд босоо мөчирт улиас моддын эгнэсэн олон ишийн завсраар ямар нэг нүсэр амьтны бараа сүүдгэнэн, бүр өөрийг нь чиглээд ирж байгааг охин хараад айж нуугдав.

	Ямар нэг нүсэр алхаа ойртон ирэхэд Сагсалдай нь зугтан арилав бололтой гаслах дуу нь холдоод явчихлаа.

	Сагсалдай муу нөхөр байна хэмээн бодтол ямар нэг амьтан далан дээрээс нь зуугаад авлаа. Тэгэхдээ харин аз болоход махнаас биш зөвхөн хувцаснаас нь зуужээ. Ягаанцэцэг айсандаа:

	— Ээж ээ! хэмээн орилов.

	— Уучлаарай гэж урьд өмнө сонсоогүй дуу гарахад тэр нь үзмэрийн газраас оргосон бар, арслан, чоно ирвэсийн аль нь ч биш, харин өвгөн байна гэж мэдээд

	Ягаанцэцэг өндийж харлаа. Гэтэл түүний хоромхон агшинд төсөөлсөнчлөн тэр нь уртаа цагаан сахалтай өвөө биш, ногоон будаг бүхий дуураймал хүн байх аж.

	— Өө! гэж охин дуугараад «ингэж айх гэж» гэсээр год үсрэн босож түүнтэй зэрэгцэн зогслоо.

	Дуураймлын дэргэд тэр өөрөө маш өчүүхэн байх агаад толгойныхоо орой дээр цэцэглэж зангидсан ягаан туузын нь үзүүр л дөнгөж нүсэр дуураймлын хэв муутай түнхгэр өвдөгний тушаа чуутай чаатай очиж байлаа.

	Охин бажгадаж сандарснаа аль хэдийн мартаад инээд алдан дуураймлыг ажиглаж гарлаа. Тэр нь охины хэзээ ч билээ үзсэн маш бүдүүн болхи дуураймлыг бодоход ихээ гоолиг өндөр, нэг үгээр хэлэхэд хүнтэй маш ойролцоо харагдах аж. Харин толгойд нь малгай адил улаан бүрээс хийсэн байх агаад, хүнээр бол магнайнхаа дээхэнд торлог судлал бүхий нимгэн тунгалаг эдээр бүрсэн ганц сүрлэг нүд, мөн тийм зураастай бүрхүүл бүхий нарийхан ам сэлтийг эс тоолбол нүүрт нь өөр ялгараад байх юм байсангүй.

	Мань дуураймал нэг гартаа .авсаархан хүрз, нөгөө гартаа туялзуур иш бүхий шилбүүр барьсан байлаа. Яагаад ч юм бэ түүний нүүрийг цаснаас ч цагаан өнгө авч будсан нь тун догь зохисон харагдана.

	Ягаанцэцэгийн анхны үзсэн дуураймал бол амьд амьтны хүрээлэнгийн билет зарагч байсан бөгөөд хүн ирмэгц билет өгч, мөнгийг хураан тусгай нүхэнд хийгээд л суудаг, бүх бие нь тэнгэрийн цийлэн цэнхэр өнгөтэй байсан билээ. Тэр бээр голоороо бүтэн эргэдэг; том төмөр сандалдаа хадагдсан байв.

	Ер нь түүнд хүнтэй төстэй юм тун бага байсан бөгөөд харин гайхал чинь том хүн, хүүхдийг огт андахгүй ялгаад байсан болохоор Ягаанцэцэгт дуураймлуудын ухаанд итгэх анхны шалтгаан болсон аж.

	Цагаан нүүрт дуураймал зөөлөн залгаа бүхий хүзүүгээ эвлэгхэн эргүүлж Сагсалдайн гаслан одсон зүг харж байснаа:

	— Таны ямаа лиш цэцгийн бутыг идэж байлаа. Би хөөсөн боловч гүйцээгүй. Энэ чинь ичгэвтэр хэрэг биш үү! Шударга сануулга өгсөнд уучлаарай. Би үүргээ гүйцэтгэж байгаа манаач билээ гэж хэллээ.

	— Ямаа..? гэж Ягаанцэцэг гайхсан амаа ангайгаад

	— Та андуурч байна, надад ямар ч ямаа байхгүй гэлээ.

	Дуураймал олон ч юм хэлэлгүй сарвууныхаа залгаасны завсраар жижигхэн цаас гаргаж харуулав. Ягаанцэцэг өлмийгөө өргөж зогсоод сайн ажиглаж харвал тэр нь маш сайхан гарсан өнгөт гэрэл зураг байх агаад түүн дээр Сагсалдай нь хойд хоёр хөл дээрээ зогсоод үнэхээр лиш цэцгийн мөчрийг үмхсэн байх аж.

	— Ямар тэнэг юм бэ, хэзээ нохой өвс идэж байлаа хэмээн хэлээд охин дуураймлын тэнэгийг гайхсандаа тэсэлгүй тас тас хөхрөв.

	Дуураймал урт гараа түүнд улам ойртуулан зургийг харуулна. Гэтэл охин зураг дээр байгаа шинэ юмсыг олж харлаа. Юу гэвэл, Сагсалдайн хамрын дээхэн талд улаан цоохор эрвээхий нисэж буй зураг гарчээ.

	— Эрвээхий барих гэж томоогүйтээд ухасхийтэл нь босож нисээд мань хав хоосон мөчрийг үмхээд авсан! байна шүү дээ гэж Ягаанцэцэг дуураймалд хичээнгүйлэн тайлбарлав. Гэтэл гайхал чинь юу ч ойлгосон шинжгүй:

	— Танд ямаагаа аваад түргэхэн шиг цэцэрлэгээс гарахыг зөвлөж байна! гэх нь тэр.

	Ямаа бишээ! гэж Ягаанцэцэг хэлэнгээ дуураймлын цасан цагаан нүүр, гар дахь зураг хоёрыг ээлжлэн харж байв. Гэтэл зургийн доод өнцөгт гэрийнх нь хаяг хүртэл гарсан байсанд гайхсандаа дахин дуу алдав.

	Өнөө орой хотын захиргааны төлөөлөгч энэ хаягаар танайд очиж торгуул авах болно. Та ямаагаа хотын ногоон бүснээс гаргах ч хэрэг болж магадгүй гэлээ.

	Хүүе ахаа!.. Үгүй, манаач гуай! Энэ чинь харсаар байтал ямаа биш байгаа биз дээ. Та сайн хардаа гээд тэдний дэргэд хулгаж шарвалзсаар хүрч ирсэн Сагсалдайг заалаа.

	— Танд ямаагаа аваад түргэхэн шиг цэцэрлэгээс гарахыг зөвлөж байна! хэмээн дуураймал хээв нэг хэлээд шилбүүрээ далайн «чаа!» гэж Сагсалдайг гуядахад тэр учиргүй айж гасалсаар зугтав.

	Ягаанцэцэг Сагсалдайгаа дагуулаад замаар алхаж явахдаа дуураймалд юу ч гээд нэмэргүй юм байна. «Ямар муухай зөрүүд эд вэ. Хэрэв тэр ямаа нохойг! ялгахгүй шал тэнэг юм бол манай гэр хаана байдгийг мэдмээргүй юм» хэмээн гайхаж байлаа. Уул нь тусгай зориулалтын дуураймлын ажлын хөтөлбөрт цэцэрлэг! ногоог үмхэж тасалдаг жижгэвтэр биетэй, амьтан бүрийг «ямаа» гэсэн нэрээр оруулж хийснийг долоохон настай энэ охин яахан мэдэх билээ.

	Сагсалдай ч юу болж өнгөрсний учрыг огт олоогүй юм уу, эсвэл таг мартчихсан юм уу том далбагар чихээ наламгануулан гүйж, ялаа, эрвээхий үмхэж авах гэж оролдон дүрсгүйтэж явлаа.

	— Сагсалдай! Хүү ямаа! гэж түүнийг Ягаанцэцэг өхөөрдөн дуудаж инээв.

	 

	1974

	 


Хоёр. Бяцхан тууж

	 


ТУЛАЛДААНД ЖИЛИЙН ТУУЖ 

	 

	Өгөр «Гитлертэй» тулалдсан минь

	 

	Гэрээсээ зуугаад алхмын цаагуур урсдаг голоос тогоо нэрэх ус зөөж дуусаад хэдэн модон аягаа аваачиж угаахаар явлаа.

	Сүх хэлхгэр хөх тэрлэгээ голын захын үхэр чулуун дээр тайлж хаячхаад ус руу чулуу шидлэн хашхирч зогсоно. Түүний дэргэд зэс нөхөөстэй том гуулан данх, модон хувин хоёр байгааг үзвээс мань эр ус авч яваа бололтой. Би түүнээс жаахан дээгүүр, голын захад ирж суугаад, харж байлаа. Мань эр намайг үзээгүй бололтой, байдаг тэнхээгээрээ хашхиран учир зүггүй чулуу шиднэ. Түүний юу гэж хашхирч байгаа нь уулын голын харгианд дарагдаад сонсогдохгүй байв.

	Би хэдэн модон аягаа яаралгүй угааж наалдаж хатсан сүү цагаан идээний үлдэгдлийг арилгаад, усанд булхангаа Сүхийг харан инээд хүрч суулаа.

	Өглөө эрт бэлчсэн хонь тэртээ хадат өндрийн оройд налайн, хэдэн тугал бяруу бидний «Их ширэг» гэж нэрлэдэг ногоон нугад хэвтэж харагдана. Харин ишиг хурга ёлын хойд хадаар нэг тарчихсан байлаа.

	Аягаа угааж дуусаад Сүхийн адил ус руу чулуу шидэж гарлаа. Тэгэхдээ усны голоос цухуйсан чулуунуудын оройг мэргэн онох гэж мэрийв. Намайг улайраад мөн л хашхирч чулуу сүнгэнүүлж гарахыг Сүх  үзээд чулуу дамжин дэгдэж ирэв.

	— Чи яаж байгаа юм бэ? гэж би түүнээс асуув. Тэр нүцгэн чээжээ түхийлгэн.

	— Чиний нөгөө гитлерийг чинь би арав онолоо гэж их л бардам хэлэв.

	— Чи түрүүнээс хойш дөнгөж арав онож байгаа юм уу. Би бол завсаргүй арав ононо доо гэж хорыг нь малтав. Тэр миний энэ бардам үгэнд үнэмшихгүй чанга чанга инээж, томоогүйрхэн

	— Үзэх үү? гэлээ. Би уухайн тас зөвшөөрч

	— Тэгье гэж хэлсэн боловч ээжид бангадуулахаас хулчийж аягаа аваачиж тавьчхаад, дараа нь байлдаж тоглох уу? гэлээ

	— Тэгье. Би ч гэсэн усаа аваачихгүй бол ээж хүлээж байгаа. Би ер нь тун их удлаа шүү гэж тэр эвлэрэнгүй хэлэв.

	Яг энэ үед Сүхийн ээж гэрийнхээ үүдэнд гараад их л уурссан шинжтэй түүнийг дуудав. Бид хоёр ч гэрийн зүг явлаа. Тэдний гэрт ойртож очиход Самбаа гуай ийш тийш саравчлан хонь малын бараа харснаа

	— Та хоёр бас л нийлээд авсан уу! Чулуун чи битгий хүүхэд уруу татаад байгаарай хө! хэмээн зандарлаа.

	— Би аяга угаагаад ирж байна шүү дээ гээд гэртээ гүйж орлоо.

	Би оруут давхарлаж барьсан хэдэн модон тагшаа ээжид үзүүлж

	— Ийм гоё угаасан, та хар даа. Хонь Өлийн хөтлийн дээд шовонд, ишиг хурга голын хойно, тугал бяруу Их ширгийн нугад байна гэж албан үүрэгтээ эзэн болсон хүний ёсоор хэллээ. Ээж тараг бүрэхээр том тогоотой сүү самран байснаа

	— Ашгүй миний хүү овоо л угаачхаж, цаад чөдөртэй морьд чинь гол уруудаад талийж өгөх шиг боллоо. Эртхэн ойртуулж ирэхгүй бол чиний л толгой дээр гэж мэдээрэй хэмээн анхааруулав.

	— Халзан морины толгойд хүрдэггүй юм чинь яаж авчрах юм бэ? хэмээвэл.

	Өрөөлдөөд туугаад ирэхгүй юу миний хүү. Одоо  ундаа уу. Юу идэх вэ? гэлээ.

	— Боов идмээр байна гэвэл

	— Маргааш багийн хурал болно. Амьтанд үзүүлэх юмгүй болгох нь уу чи! хэмээн ширвэснээ зарман улаан улаан гурилаар хийсэн хавсайны тал өгөөд

	— Тэгээд ааруул зөөхий идэж ав. Бас та нар цагаан идээ голох санаатай. Цаг ийм байдаг. Та нар мах гурил зооглох гээд байдаг гэлээ.

	Дандаа цагаан идээ идэж залхсан надад бүдүүн гурилын ч гэсэн хагас хавсай гэдэг олдошгүй амттай санагдаж байлаа.

	Би баруун хоймроо хөлөө жийж суув. Миний нүцгэн  хөл дээр ээжийн самарч байгаа сүүний бүлээн дуслууд хааяа бууж их л хөгжилтэй сэтгэл төрүүлнэ. Намайг идэж дуусаад данхны цоргоор хүйтэн хярам хүд хүд  хийлгэн залгиж зогсоход

	— Хүн амьтны хажууд л ингэв дээ хүү минь. Одоо  ариун цэвэр гэж сүйд болдог болоод байна гэснээ.

	— Яагаад тэр вэ? хэмээн намайг гайхан шалгаахад  хонин тогоотой сүүгээ өргөж, зүүн хатавчинд байдаг  арагтай аргал дээр далбилзуулан тавингаа.

	— Юу яагаад гэж? Муухай байхгүй юу гэж зандрав. 

	— Би муу салбагар улаан тэрлэгээ орны хөл дээрээс  шүүрэн авч гарах гэтэл ээж миний ингээд гарахлаараа  яадгийг мэдэх тул

	— Хүүе чи хаачих вэ? хэмээн хашхирав.

	Сүхтэй хэрхэн байлдах тухайгаа бодохоос сэтгэл яараад болж өгөхгүй, гарах арга бодож:

	— Хөгшин аав намайг ууцан дээр дараад өгөөрэй! гэсэн юм гэж худлаа хэллээ. Ээжийн дуу чангарч

	— Ухай одоо байтлаа худлаа хэлдэг болно уу чи! Өвгөн чамайг унтаагаар доод хотынхонд хурга шүүхээр яваад ирээгүй байна гэв.

	— Сүх намайг цуг наадъя гэсэн юм гэж арай зөөлрүүлсэн янзтай боловч үнэнээ хэллээ.

	— Дандаа л идэх эрхлэхийг бодож байдаг... гэж  ээж намайг загнаад

	Аль, чи тэр хэдэн морийг нь ойртуулж ир! Одоохон үдийн хонь ирлээ. Тэр нар харахгүй юу чи гэв. Харвал нар бага үдийн хэр л болж байлаа. Хонь иртэл хоёр гурав цай чанах зай байна даа гэж бодоод би:

	Би хээр үрээнээс айгаад байдаг юм. Тэр чинь өчигдөр намайг ойртохоор хазах гээд байна билээ гээд үнэхээр аргагүй айсан байдал гаргавал ээж сүүтэй тогоон дээрээ тагийг нь тавьж дээрээс нь хуучин тэрлэгээр сайн хучаад:

	— Чи л тэгж малд идүүлээд орхих бий. Өдий хүрчхээд малаас айж байдаг хийморьгүй гэдэг нь! гэж үглэснээ:

	Нээрэн ч шижээргүй байрын харагдаад байдаг юм. Муу хүүг минь элэг бариад ойртуулахгүй байх аа даа. Аав чинь хар үүрээр л буу үүрээд гарсан, ингэсхийгээд ирнэ биз. Тэгэхгүй ч байсан хөгшин аав чинь дороос ирэхдээ замдаа байгаа юмыг ойртуулаад ирнэ биз гэв. Ээж суугаад аягандаа бяслаг өрөм хийн,  цайгаа уухаар тухлахад нь би амжаад год үсрэн гарч одов.

	Гарч ирвэл Сүх алга, тэдний гэрийн тооноор утаа бургилан буйг харвал үдийнхээ цай хийж байгаа бололтой. Би өчигдөр тугал ойртуулангаа, цайны оронгоор уудаг мягмансанжаа гэдэг ургамлын хатсан навч нэлээдийг түүж ирээд Сүхийн ээжид өгсөн тул их л нүүр бардам тэднийх рүү дэгдэв. Манай авга эгч болох тэр авгай бид хоёр үе үе түнжин муудах нь элбэг боловч ямархан нэгэн тус хийж орхивол аав ээжид намайг хайр хүрмээр магтдаг байлаа. Түнжин муудах хэрэг тэдний үхэр малыг чулуугаар цохисон юм уу, хүүхдийн нь аль нэгийг яльгүй зодсон, гэр дээр нь хэнз ишиг гаргаж тавьсан зэрэг аахар шаахар юмнаас гарна. Энэ данхар нохой тун бэрх. Хүүхэд уруу татна. Дандаа нэг болохгүй юм хийж явна гэхчлэнгээр авга эгч муухан дураа хүрвээс хэлэх муу үгээ олохыг байчихна. Энэ удаа түүнд тэгэх шаардлага байгаагүй болохоор би додигорхон явж орлоо. Тэр намайг оруут:

	— За миний хүү ээзгий идэх үү? ёстой бурам шиг ээзгий. Үхрийн түүхий сүү гашилж орхихоор нь чанасан юм гэлээ.

	— Идэхгүй гэж би хариулаад, Амбаа та миний түүж ирснээр цай чанасан уу гэлээ.

	— Ёстой сайхан мягмансанжаа байна билээ. Яг л хатуу цай гэсэн үг. Дахиад явбал түүгээд ирж байна шүү, хүү минь. Энэ хар дайн хэзээ дуусаж биднийг нэг уух цайтай болгодог юм бол доо гэгээн минь гэлээ.

	— Тэгнэ эгчээ. Би ёстой зөндөө их мягмансанжаа байгаа газрыг үзсэн. Хадны ёроолд хулганын хөеө шиг л овоорчихсон байна гэвэл

	— Уухай тэгээд худлаа хэл! Хэзээ мягмансанжаа тийм ихээрээ байж байлаа. Гишүүний хатсан навч л байгаа биз гэснээ арай энэ чинь гишүүний навч уулгаж байгаа дамшиг биш байгаа гэсэн аятай аягатай цайнаасаа нэг сайн балгаад тамшааж үзлээ.

	— Ээж, Сүх бид хоёрыг хэдэн адуу ойртуулаад ир гэлээ гэж би хэнэггүй царай гарган хэллээ.

	— Юун адуу?

	— Чөдөртэй хэдийг...

	 Аа.. Та нар чадна биз дээ, эрхбиш эр улс байна.

	— Чадна чадна! гэж Сүх намайг дуугарч амжаагүй байхад хашхираад босож ухасхийв.

	— За та нар хээр гараад эрхэлж тоглоод өдрийг барчхав аа! Аль тулам аваад яв. Аргал хоргол ч болсон түүгээд ир гэлээ.

	Бид хоёр хар хурдаараа, гүйсээр гэрийн доод хадан хошуу тойрч орсон хойноо байлдааны төлөвлөгөө зохиохын тулд түр суув.

	— За энд байлдъя. Сум ч элбэг газар байна гэж Сүх хэлэв.

	— Муу өгөр Гитлерийн толгойг л тас буудмаар байна гэж би хэлэв.

	— Нөгөөх усан дотор байдаг уу? Гэрийн хажууд ил болохоор болохгүй. Харин эндээс гитлер олдоно.

	Бид ийш тийш харж эргэн тойрон байгаа үй түмэн чулуунуудын аль нь гитлер болохыг мэдэх гэж оролдов.

	Тэр эргээс цухуйж байгаа улаан чулуу! За тэр яг мөн. Үзэх үү гэж Сүх хэллээ.

	Харвал тэр нь босоо хүний дайтай юм уу түүнээс ч арай өндөр байж болмоор хөх эргийн ирмэгт шахам шигдсэн аяган чинээ чулуу байв.

	— Үзье гэж би зөвшөөрлөө.

	— Хэд буудах вэ гэж тэр асуув.

	— Арав шидэхэд оногдохгүй л бол гитлер болно шүү:

	— Яг тэр том хөх чулууны тэндээс буудна. Эхлээд би тав. Дараа нь чи тав, тэгээд бас би, тэгээд чи... Сүх шидэх чулуу цуглуулан авч эхлэв. Бид хоёр эргээс хорин алхам хэр зайтай байгаа хөх чулууны дэргэд нэг нэг хормой хэртэй сум хийх жижиг чулуу овоолж аваад

	— Буудаад! гэж би хашхирлаа.

	Сүх байдаг чадлаараа хашхиран байж таван удаа шидсэн боловч оносонгүй.

	— Ёстой муу өгөр гитлер байна даа чи! За чамайг даа! хэмээн тэр занав. Би мөн шидэж гарлаа. Гэсэн ч мөн л оносонгүй.

	— Би яг хэлсэн байгаа биз! За аль хойшоо бай. Наад мууг чинь ах нь нам цохиод өгье гээд мань эр шидэж гарлаа.

	Тээр хөөе!... Их чоно юм! Май чи муу өгөр гитлер! гэхчлэн тэр шидэх тоолондоо нэг заналтай үг хашхирч байсан боловч бас л оносонгүй.

	— За чи бууд! гэж хэлээд тэр саарьтай чөргөр гараа өргөн нударга зангидан байж тэр чулууг занан зангав.

	Би мөн таван сумаа ашиггүй тавилаа.

	— Би хэлээгүй юу чамд! За ёстой мөн байгаа биз!

	— Тийм байна. Нөгөөхөөс чинь ч бөх амьтай муу өгөр хар гитлер байна. За одоо хоёулаа үзэж эхэлнэ дээ. Харин тэгэхдээ ойртож болохгүй шүү!

	Намайг ингэж хэлүүт Сүх ура хашхиран чулуу шүүрч тэр зүг шидэв. Ингээд гарт дайралдсан чулуу бүхнийг авч бид тийш нь нүүлгэж гарлаа. Улайрсан тулалдаанд хад чулуу харшин бидний учир замбараагүй хашхираан хавчил байцнаа цуурайлан авай.

	— Миний сум халзан толгойг нь бараг шүргээд авлаа. Хаа хаа хөлийг нь хуга буудаад орхисон шүү! Миний сум ойгоод онолоо! Чи хараа биз? гэхчлэн хэн хэндээ ид хаваа гайхуулах гэж бид хоёр мэрийж байлаа.

	Миний шидсэн чулуу нөгөөх гитлер хэмээх шар чулууг тас хийтэл онолоо. Онох онохдоо хүчтэй очсон чулуу нэг хэсэгт тод цагаан цэг үүсгэсэн харагдаж байв. Энэ үед Сүх чулуу авах гэж бөхийж байсан тул түүнийг харж завдсангүй.

	— Гитлер сөнөсөн!! Хүүе би нухчихсан гэж би байдгаараа хашхиран урьдаж оносноо асар их баатарлаг юманд тооцон, дороо дэвхцэж байв. Сүх далайсан гараа татаж зогтусаад:

	Би хараагүй. Худлаа! гэж мэтгэв. Тэгвэл хаана нь оносон юм бэ? хэмээн миний гомдонгуй байдлыг хараад тэр хэлэв.

	Тэр сумын ор цайгаад харагдаж байгаа биз дээ. Үзнэ дээ хө. Бид хоёр эргийн зүг уралдан гүйж ёроолд нь очоод гарцаагүй чухал юм магадалж байгаа аятай өлийн харцгаав. Баахан харснаа Сүх

	— Тийм байна. Үнэхээр онож гэсний тэмдэг болгон

	— Ура! Гитлер сөнөлөө! хэмээн хашхирав.

	Халзан толгойг нь хага авсан байгаа биз би гэж батлан асуув.

	— Тийм байна. Тийм байна. Миний буу өнөөдөр баарчихсан байна. Чи харахгүй юу гээд баруун гарынхаа долоовор хурууг гозойлгон над руу харуулав. Чулуунд өндөг нь үрэгдэн цоороод яльгүй цус гарсан байв. Манай нутгийнхан анд баахан бүтэлгүйтсэн үедээ муусайн цахиур буугаа баарсан байна гэдэг болохоор нэг ч удаа оноогүй Сүхийн гар бас л «баарсан» хэрэг мөн гэж бид дүгнэв.

	Баарааг нь яаж гаргах вэ? гэж тэр гарынхаа ар талын саарийг харан байж бодлогошронгуй хэлэх нь үнэхээр санаа зовсон шинжтэй харагдана.

	— Саарийг нь арилтал угаачих. Тэгээд галд давс хийгээд сайн ширэглэж орхи! гэж би мэдэмхий нь аргагүй зөвлөв.

	— Тэгье байз цус! гэж Сүх урамтай дуугараад

	— Чи баатар болох уу, одон авах уу? гэлээ.

	— Баатар болно. Одон болгож шагнасан шил шаазангийн хагархай буурал аавын авдар доогуур нил хөглөрч байх болж, тэр нь миний чихийг халууцуулах тул би ингэж хэлэв.

	— За баатар болголоо чамайг, хэд дэх удаагийнх билээ? гэж тэр надаас асуув.      

	— Гуч гээд хэд гэдэг билээ?

	— Гучин нэг л гэхгүй юу.

	— Тэгвэл гучин хоёр дахь удаагийн баатар боллоо, Сүх хэрзгэр хавиргаа маажин нүдээ онийлгон бодол болж байснаа:

	— Гучин нэг гээч. Тийм биз дээ гэж мэлзэв. Би мөчөөгөө өгөхийг хүссэнгүй

	— Өө чи ингээд байдаг, шүү дээ. Би тэгвэл чамтай үүнээс хойш... гэвэл тэр бээр баахан зөөлөрч

	— Юугаар авсан юм бэ, тэгвэл чи? гэлээ

	— Яагаа вэ гэрийн доод дүүргэнд үхэр оготныг ганцхан шидээд л бяц цохиход чи надад нэг дор хоёр удаагийн баатар өгөөгүй юу гэж түүнд сануулав.

	— Нээрэн тийм, би мартаж орхиж. За гучин хоёр шүү мэдээ биз? 

	Хорин нэгдэх удаагийн баатар бил үү, чи?

	Тэглээ ч гэсэн надад зөндөө одон бий шүү дээ. Лав таван атга бас тэгээд хар одонгууд хэд бий (ваарын хагархайг тэгж байна) чамд бол дугуй одон хоёрхон бий шүү дээ (дугуй одон гэдэг нь шаазангийн ёроол билээ). Тийм бүтнээрээ ёроол бол бидний хувьд тун чухал баялаг байв. Тийм одонг бусдад шагнал болгон өгөхгүй бөгөөд олсон хүүхэд л эзэмшдэг байлаа.

	— Надад бараг хормой дүүрэн одон байтаа. Чи нэг дугуй одонгоо зарчих л даа. Чи хаанаас олсон юм бэ? гэвэл

	— Сандаг ахын Буянаас хормой хөх аргалаар сольж авсан юм. Чи юу өгөх юм бэ?

	— Би чамд хоёр атга одон өгье. Чи хамгийн гоёос нь шилээд ав.

	— Чамд улаан одон бий юу?

	— Зөндөө бий

	— За тэгвэл чи надад таван улаан одон, хоёр атга зүгээр одон өг.

	— Тэгье. Харин буцахгүй шүү гэж сануулав. Надад нэлээд том хэмжээний улаан өнгийн шилний хагархай байсан болохоор түүнийхээ нэгийг хэд хуваагаад өгч орхино доо гэсэн бодол орж ирлээ.

	— Чи одоо очоод өгөөрэй гэвэл мань эр жаахан харамсаад байгаа бололтой

	— За яах вэ, үдийн мал саалгасны дараа ав гэлээ. Би учиргүй баярлаж байлаа. Яагаад гэвэл гитлерийг сөнөөж нэг удаагийн баатар цол шагнагдсан, бас дугуй одонтой болох гэж байдаг.

	— Би чамд ээжээс тал боов гуйж өгнө гэж түүнд амлав.

	— Би чамд ээжийн борцноос дэлсээд өгнө. Чи түүхий борц идэж үзсэн үү

	— Нээрэн гэдэс өлсөж байна шүү. Одоо үдийн хонь ирэх болчихлоо.

	— Болоогүй ээ, хоёулаа зурамчилъя. Тэгэх үү?

	— Одоо аав, ээж загнах байх. Ишиг хурга аягүй бол гол гатлаад нийлж орхино.

	— За болоогүй дээ, тэгвэл үзэх үү?

	— Тэгье гээд бид голын захын зөөлөн элсэн дээр очоод дугуй зурж голд нь бургасны мөчир хатгаад сүүдрийг нь харлаа. Мөчрийн сүүдэр үд хариугүй болж байгааг зааж байв.

	— Энэ муу гитлерээс болоод өнөөдөр олигтой байлдсангүй гэж Сүх санаа алдан хэлэв. Бид хоёр гэрийн зүг морин замаар ороод уралдаж гарав. Гэтэл Сүх дуу хадан ориллоо. Эргэж харвал тэр хөлөө бариад суучихсан байв.

	— Яасан бэ! гэсээр хүрч очлоо.

	Түүний хөлийн чигчий хурууны хумс ховх үсрээд унжчихсан цус гарч байлаа. Сүх өвдсөнөөс ярвайж түүнийгээ дэмий л үлээж, тогтон ядан өндөлзөж байв. Бидэнд энэ зэргийн юм аль олон тохиолддог болохоор нэг их тоосонгүй.

	— За зүгээр ээ. Аль, би янзлаад өгье гээд өчүүхэн арьсанд торж байсан хумсыг нь таслан хаяж, цус гарч байгаа хэсэг дээр нь зөөлөн шороо үрээд, муу даалимбан цуудсаар боосон болов.

	— Ёо ёо, яасан их өвдөх юм бэ гэж тэр үглэх боловч уйлчихгүй байлаа.

	— За за ямар, янгууч юм бэ. Баатар эр чинь хэзээ ингэж байлаа. Аль бос явъя гэлээ. Сүх босож догонцсоноо:

	— Саяны муу хар гитлерээс л боллоо. За чамайг дээ гайгүй! хэмээн үглэж өөрийгөө сатааруулан байлаа. Гэнэт би нөгөөх аргал түүх тухай санав. Тэгээд

	— Хүүе ээ нөгөө аргал түүх! хэмээн дуу алдлаа.

	Байлдаж байсан газар тулмаа хаячихсан байна шүү дээ гэж Сүх сандрав. Бид хоёр хэрхэхийг шийдэж ядан бие биеэ харж хэдэн хором зогслоо.

	Одоо өнгөрчээ. Ядаж энэ муу хөл. За тэр муу өгөр гитлерээс боллоо доо.

	Сүүлд хоёулаа тулмаа авах гэж очихдоо түүнийг бүр булга татаад усанд хаячих юм шүү. Сүх хумсаа унагачхаад туламтай аргалаа авчирч чадсангүй л гэж ээжид хэлээрэй. Аягүй бол зодно. Хоол ч өгөхгүй байж магадгүй. Ёо ёо... Чи нөгөөх тал боовоо мартаагүй биз гэв.

	 

	Багийн хурлыг сонирхсон минь

	 

	Айл айлын гадаа морьд багширч таних танихгүй,  хөгшин залуу улс гэрт багтаж ядан хахаад, хүүхдүүд  бидэнд нэг ёсны баяр болсон мэт тун хөгжилтэй санагдаж байлаа.

	— Солонгын даахийг авахад л ийм олон морьтой  хүн ирж байсан. Яг түүн шиг байгаа биз хэмээн Сүх  хэлж байлаа. Багийн хурал гэгч юмыг би үүнээс түрүүнд үзээгүй байсан юм уу, эсвэл санаанд үлдэхээр ажиглаж аваагүй байсан ч юм уу, бүү мэд. Тэр зуны хамгийн сонин үйл явдал л багийн хурал байсан мэт санагдаж байна.

	Пүрэв хэмээх тарган шар хүн манай багт хэзээ ч билээ нэг удаа ирээд шимийн архинд үхтэл согтоод  өдөржин гадаа хэвтэж байсан билээ. Чухам тэр танил  маань энэ хуралд хамгийн дээгүүр байр эзлэн гартаа цаас бариад булиа нударгаа занган байж баргил бүдүүн дуугаар юм ярьж байлаа.

	Сүх, Шулга гэж хочлон нэрлэдэг Мунаа хэмээх жаал бид хэд хотын хүүхдүүд дундаас арай учир мэдэх нь байсан болохоор түүний юун тухай ярихыг сонсох гэж бузгай мэрийн, гэрээс байн байн хөөгдөж гарч байв. Гадаа байлаа ч гэсэн Пүрэв гуайн дуу сонстож байсан боловч чинэрч улайсан нүүрийг нь харахаас авхуулаад, хуралд суугаа хөгшин залуу улс түүний үгийг амаа ангайн гөлөрч анхаарах бүхнийг сонирхох нь нэн таатай байж билээ.

	«...Баатарлаг улаан арми дайсныг өдөр шөнөгүй бут ниргэсээр байна! Шүдээ хүртэл зэвсэглэсэн фашистууд хиар цохигдон унаж байна! Нэг жишээ хэлэхэд зөвхөн өнгөрсөн гурван сарын эхний арав хоногт манай зөвлөлтийн цэргүүд дайсны хорин мянга гаран цэрэг дарга нарыг устгаж их буу, танк нисэх онгоц тус бүр төчнөөнийг устгажээ. Одоо ялалт хаяанд ирсэн байна!» гэхчлэн ярив.

	Сүх бид гэрийн цоорхойгоор шагайн, түүний нүүрийг харах гэж улайрцгаах хоорондоо хэлсэн бүхнийг нь тогтоон авч байлаа. Пүрэв гуайн дуу хэсэг тасарлаа. Бодвол цай уусан биз. Гэрт хүмүүс ханиалган дүнгэр дүнгэр ярилцаж эхлэв. Сүх намайг өөрөөсөө арай илүү мэдлэгтэй гэж итгэсэн бололтой асуух нь:

	— Энэ сумаас ирсэн дарга ямар мундаг вэ. Дайнд яваад ирсэн, тийм биз? гэж асуулаа.

	Пүрэв гуай гэрийн сүүдэрт ширмэл ширдэг дэвсүүлж аваад харвин нь унжсан нүцгэн биеэ гарган, шүдээ хавиран өнхөрч, үе үе бөөлжин байсан зэргийг санаад тэр сүрхий дайн тулааны газар очсон эсэхийг шууд хэлж чадахгүй байлаа. Тэгэвч үзээгүй бол тэр бүхнийг барин тавин ярих учиргүй баймаар санагдаж байв. Тэгээд би шуудхан «мэдэхгүй ээ!» гэж хэллээ. Миний мэдлэг муутай байдалд Сүх нэлээд огшиж байгаа бололтой:

	— Явсан, мэдэв үү? Манай аав тэгж хэлж байна билээ. Нөгөөх фронтод бэлэглэх морь малийнддаг оросуудтай хамт яваад ирсэн юм байхгүй, юу? гэж улаан цайм зүтгэлээ. Түүний шал худлаа залж байгааг би мэдээд

	— Яасан их худалч вэ гэхэд минь тэр:

	— Үнэн гэж мэлзэв.

	— Яасан ичдэггүй мөндөл вэ? гэж би түүнд зэвүүтэй хэлэв.

	— Тэгвэл тэр яаж мэдсэн юм бэ? гэв.

	— Цаас хараад л уншиж байх чинь билээ.

	— Цаасыг нь хэн түүнд өгсөн юм бэ?

	— Дарга нь л биз

	— Гонгор дарга уу?

	Манай сумын дарга тийм нэртэй хүн байдаг гэдгийг бид мэддэг байлаа. Мөн манай зэргэлдээ Наран  гэдэг сум байдаг, түүний дарга нь ээжийн холын хамаатан Лутаа гэдэг хүн байдаг зэргийг ч мөн мэддэг байв.  Тухайн үедээ миний газар зүйн мэдлэг энэхнээр дуусдаг байж билээ.

	Би энэ тэрийг яльгүй зэрэгцүүлэн бодоод,

	— Гонгор дарга бишээ. Маршал Чойбалсан гэж  хатуухан хэлэв.

	— Нээрэн тийм байх аа. Маршал Чойбалсан бүгдийг нь харж ирээд гоё болгож бичээд... тэгээд яах вэ  дээ, багийн хурал дээр уншуулах гээд л өгчихгүй юу, 

	Одоо л учрыг нь оллоо. Нээрэн тийм байх нь байна  шүү дээ гэж Сүх эвлэрлээ.

	Надад ч гэсэн гарцаагүй тэгсэн мэт сэтгэл төрж байлаа. Бид улайран маргаж байгаад Пүрэв гуай чухам хэдийд яриагаа дахин эхэлснийг анзаарсангүй.  Нэг л мэдэх нь ээ:

	«...Малаа их өсгө, Хотны ноос сайн түү, Ширхэг ч хялгас хаяхгүйн төлөө мэрийцгээ. Чоно алах хэрэгтэй,  Одоо болтол танай баг ганц бэлтрэг ч үгүй сууж байна шүү, нөхөөд! Ингэж болохгүй! Гэтэл энэ урьд давааны  өвөрт харлаг даагыг чоно идчихсэн байж байна.

	— Чоно идсэн юм биш ээ. Сургах санаатай чөдөрлөчихсөн байсан чинь хужирт ирсэн адуу дагаж яваад эрэг рүү нисээд үхсэн байна билээ гэж Хишигт гэдэг ганц бие самган хэлж дуулдана.

	— За тэхийн сахал ч идээд үхсэн юм билүү (Манай нутагт тийм нэртэй хорт өвс ургадаг билээ) гэж Будал гэгч хүн хэлэв.      

	— Харин ч энэ жил манай үүгээр хээрийн нохой эргэх нь гайгүй байна шүү гэх нэгэн сөөнгөдүү дуу  дуулдаад чимээгүй боллоо.

	Би Пүрэв гуайг ярих юмаа дууссан эсэхийг мэдэх гэж гэрийн цоорхойг яльгүй томсгон харав. Гэвч зөвхөн түүний урагш түрсэн гэдэс нь л харагдаж байлаа.

	— За тэгэхлээр ойлгоо биз дээ. Бид малаа хэчнээн сайн өсгөж, ноос ноолуураа хэчнээн сайн ашиглавал германы махчин араатнууд төдий чинээ түргэн сөнөж тайван сайхан цаг ирнэ. Тайван болбол та бид нар уух цай, татах тамхиар гачигдахгүй, юм юм элбэг болно.

	Ингээд тэр яриагаа дуусгаж, харин хуралд суугсад ам амандаа элдвийг хөөрөлдөж гарав. Сүх, бид хоёр голын эрэг тийш очиж жаахан сэрүүцэхээр ухасхийв. Харгиатан шуугих голын эрэг дээр хүрч зогтусаад Сүх:

	— Хорин мянга... гэнээ?! Ямар олон дайсан бэ!. Одоо лав германы цэрэг дуусах байх. Гитлер өөрөө цэрэггүй бол юу ч болохгүй, тийм ээ? гэж асуугаад хариу хүлээлгүйгээр:

	— Ноос түүх, мах бага идэх чинь гитлерийг сөнөөхөд ямар хамаа байна аа? Пүрэв гуай лав залсан байх гэлээ. Би эргэцүүлэн бодож торгон элсэн дээр саарьтай хөлөөрөө юм зурж зогсонгоо:

	— Ингэхэд Пүрэв гуай өглөө танайд архи уусан уу гэж түүнээс лавлав.

	— Ээж лав нэг цагаан лонх архи л өгч байсан даг. Намайг тугал туух гэж явсан хойгуур залгилчихаа биз гэлээ.

	Одоо ойлгож ядах юмгүй боллоо. Согтуудаа л шал дэмий юм ярьсан биз гэж би эрс хэллээ. Голын захын ширэг дээр хэвтэж байгаа эсгийн гол хийдэг модыг зааж

	— Их бууны гол төмөр үүнээс бүдүүн болов. уу? гэж тэр асуув.      

	Үнэндээ их буу, танк гэхчлэнгийн тухай хэн маань ч юу ч мэдэхгүй байлаа.

	— Ийм том төмрийг яаж үүрч даах юм бэ. Үүнээс нарийхан, харин урт л байдаг байх гэж би итгэл муутай хэллээ.

	— Хоёр цэрэг дамжлаад явахгүй юу гэж тэр бас л хирдээ ухаан зарж өгүүлэв.

	— Гитлерийн халзан толгой руу түүгээр нэг авах сан гэж тэр хорхойтон хэлэв. Бид яагаад ч юм бэ, гитлерийг халзан халтар толгойтой л гэж санадаг байж билээ.

	Урд уулын бэлээр хонин сүрэг налайн бэлчинэ. Түүний цаахнатай жаажаа хөгшин цагаан морио хөтлөөд явж байгаа харагдана. Ах банхар гэдэг улаан халтар нохойгоо хойноосоо дагуулчихсан хэц хамар руу бууж  явна.

	Жаажаа бол ясархаг өндөр биетэй, ямаан сахалтай өвгөн. Тэр хонинд явахыг дээд зэргийн жаргал гэж үзэх боловч хүүхэд дагуулахгүй бол хонио гүйцэхгүй. Тэр ерөөс манай садны хүн биш боловч манайд байдаг байлаа. Манай гэрийнхэн ээж, аав хүртэл түүний үгнээс гарахгүй. Тэр хүүхдэд тун сайн. Тийм болохоор нь бид түүнд хатуу ааруул зажилж өгөх, түрүүлгэнэ харуулж хэвтүүлээд хуян шар усыг нь тараан гишгэх гэж өрсөлдөн зодолдоно.

	Жаажаагийн хамгийн сайн найз бол түүний адил шал хөгшин болсон цагаан морь байлаа. Жаажаагаас өөр цагаан морийг унах хүн байхгүй. Тэр номхон, бас тэгээд тун хашин боловч хүүхдийг элэг барихдаа тун авьяастай. Хэрэв жаажаа намайг хөгшин цагаан дээрээ мордуулаад хөтлөхгүй л бол тэр дуртай зүгтээ явах юм уу, ногоо зулгаагаад зогсож орхино. Би жолооноос нь хэчнээн угзраад ч нэмэр байхгүй. Гэтэл жаажааг мордохлоор хүнээс ч ухаантай мэт санасан зүгт нь сажлах бөгөөд дураа хүрсэн цагт үе үе зогсож амьсгаа дарах билээ.

	Жаажаа түүнийг заримдаа сургамжлан ярина. Тэгэхэд тэр хэлийг нь ойлгож байгаа мэт тургилах юм уу зөөлөн шилгээнэ. Цагаан морь, жаажаа хоёр бие биеийнхээ хэлийг мэддэг юм гэдэгт би хатуу итгэдэг байж билээ.

	— Энэ муусайн нялх хүүхдийг ингэтэл элэг бариад яах нь вэ дээ. Буруу өтлөх сайн юм биш шүү. Ай даа хөгшин цагаан минь чи, бид хоёрын хэн нь ч түрүүлээд өнхрөөд өгч мэднэ шүү. Үлдсэн нь л хэцүүдэх байх. Бие биеэ түшиж яваад л зэрэг нүд анивал сайн сан гэхэд нь цагаан морь

	— Ёстой ёстой гэх шиг тургилаад эвшээн талархаж байсан сан.

	Чухам тэр хоёрыг их хөгшин гэдгийг л мэдэхээс биш хэд хүрснийг нь би мэдэхгүй байв. Жаажаа, ахыг амарсан үед намайг хонинд дагуулж явах бөгөөд хонь тогтсон үед хөгшин цагаанаа сул тавиад, ногоон дунд тэнгэр харан хэвтэж зүүрмэглэнэ. Би хонио буцаахаар гүйж явахдаа тэр хоёрын барааг далд орвол ухаан алдталаа айн бачимддаг сан.

	Жаажааг дээр үед хүрээ хийдийн газар сууж байсан их эрдэмтэй хүн гэж амьтны ярианаас сонсох боловч тэр яагаад ганц биеэрээ өтөлснийг эс мэднэ. Жаажаагийн хөгшин цагааны дараа орох нэг найз бол манай ах байлаа. Ах тэгэхэд есөн нас хүрч байсан хэрэг.

	Ахад жаажаа, хүүхэд хүүхдээс сайн. Миний муу донхор хүү гэж нэрлээд түүнийг томоотой, ажилсаг гэж магтахдаа үгээ олж ядна. Энэ байдал нь надад бага боловч атаархах сэтгэл төрүүлнэ. Ахад бидэнтэй адил байлдаж тоглох зав тэр болгон гарахгүй. Гэвч хааяа зав гарах юм уу, биднийг дагуулж хээр юманд явбаас ёстой үзүүлээд өгдөг байлаа. Бид түүнтэй хамт ийнхүү явахдаа хэдэн удаа уйдаж, хэдэн удаа инээх хэрэг гардаг сан.

	Ах хэрэв хэрэг өдүүлж аав, ээжид зодуулах болбол жаажаа манай буурал аав хоёр өмөөрнө. Ийм болохоор тэр, хоёр хөгшнийг байхад тэднээр түрээ барьж их ханхар байгаа нь илт байдаг сан. Түүгээр ч барахгүй түүнд мөнгөн тоногтой хэт хутга байх агаад давхар ясан хяртай гоёмсог эмээл хүртэл байдаг байв.

	Ахын өмчийн мал биднийхээс хамаагүй олон байлаа. Тэр сайн дураа хүрэхээр хээр гараад, миний тийм үнээний тугал юм уу, тийм гүүний унагыг чи аваарай гэж эзэн хүний ёсоор найр тавина.

	Жаажаад ахын дараа орох бас нэг найз байсан бөгөөд тэр нь банхар юм. Банхар гэдэг нохой том биетэй, сагсгар сүүлтэй их л сүртэй харагдах амьтан боловч эр чадлаар гавихгүй байв. Тэр айлын ноходтой зориуд хэрэлдүүлэхэд хэдийний л дийлдээд гаслан зугтана. Ах жаажаа хоёрыг хонинд явахгүй бол гэрийн гаднаас салах гэж үгүй. Хааяа нэг тарвага барих боловч барьж авсан тарвагаа алдаж бүтэлгүйтэх ч удаа гарна. Тэгсэн үедээ өөрийгөө зүхэх мэт гаслан бухимдана. Банхарт би нэг их сайн ч биш, нэг их муу ч биш байж билээ.

	Сүх цус болж хатсан хөлийн хуруугаа

	— Жаахан үлээгээд өгөөч! гэж надаас гуйлаа. Би түүнийг нь зөөлөн үлээж өгөөд

	— За яаж байна? гэв. 

	Тэр хонь бэлчиж байгаа зүг харан саравчилснаа

	— Танай манайхны хонь бүгд хэд байгаа бол оо хө? гэлээ.

	— Мэдэхгүй, жаажаагаас асуухгүй юу гэж би хэллээ.

	— Гитлерийн цэрэг энэ хониноос олон болов уу?

	— Олон байх аа?!

	— Аа цус тэр Гитлер гэдэг чинь энэ хойд ёлын сарьдгаас өндөр ууланд гараад нуугдаж цэргүүдээ агуйд суулгачихсан гэнэ билээ гэж би түүнд санаагаараа тайлбарлав. Сүх үүнд нэг их үнэмшээгүй бололтой

	— Гитлер гээч чи гэж миний хазгай хэлснийг засав. Тэр хэсэг бодож байснаа.

	— Ёстой дайсны бүх цэргийг маргааш устгая тэгэх үү гэлээ.

	— Тэгье гэж би хариулаад тийм олон дайсны цэрэг хаанаас олох юм бэ? гэж асуув.

	— Харин ээ, голын сайрт байгаа бүх чулууг л оноё, тэгэх үү.      — Үгүй ээ. Том чулуу бүр дээр нэг жижиг чулуу тавья. Тэгээд нэг захаас нь эхлээд цөмийг нь цохиж унагая.

	— Тэгье, тэгье! гээд Сүх буун харайж торгон элсэн дээр дэвхцэж гарлаа.      

	 

	Харвах ёсгүй оддыг үзсэн минь

	 

	Хуралд ирэгсдээс зарим нь манай хот айлд хоноод зай завсар бага байсан тул Жаажаа баахан хүүхдийн хамт гадаа унтах боллоо. Бид хөгнөтэй ишиг хурганы ойрхон том эсгий дотор орж унтацгаалаа. Ах Жаажаатай том хүн шиг хэвлүүн ярина.

	— Жаажаа, та чинь тусгай өрх гэж тоологддог юм уу, үгүй юу? гэж тэр асуулаа.

	— Ганц хар толгой өрхсөөд байх юу байх вэ дээ. Уул нь дансаараа бол ч...

	— Өрх бүрд нэг нэг кило цагаан гурил бас зүсэм цайтай өгөх гэнэ гэж ах сонирхуулав.

	Ашгүй дээ, хүү минь. Их л юм байхгүй юу гэснээс Жаажаа бодолд дарагдан хэсэг чимээгүй байснаа

	— Дайн самуунгүй байхад чинь юу л бол юу авч болдог байлаа. Хэдэн тэмээгээр нь ачаад ирье гэсэн ч болохгүй гэх газар байсангүй гэв.

	— Мөн сайхан байжээ. Өдөр бүхэн цагаан гурилтай хоол иддэг байгаа биз дээ? гэж ах лавлана.

	— Тэгье гэвэл бололгүй яах вэ гэж Жаажаа хариуллаа: «Ямар гоё юм бэ. Дайн хэзээ дуусдаг бол» гэж би бодов.

	— Аав биктрул авч ирсэн шүү! Авдарт байна билээ. Зүүтэй болохоор дуулуулна гэсэн гэж ах нийтэд сонин болголоо.

	— Юу юм болдоо, хүү минь гэж Жаажаа тоосон шинжгүй хэлээд

	— Яг л амьд хүн шиг дуулдаг юм гэсэн. Нүгэл байгаа даа бурхан минь гэв.

	Би хэд хоногийн өмнө үнсэн дээрээс зэвтэй зүү олоод буурал ээжид өгч саймсарсандаа харамсах шиг болов. Гэтэл огт өөр зүү хэрэгтэй байсныг нь хожим мэдэж билээ.

	— Сурмаа эгч ирэхдээ надад элсэн чихэр өгсөн. Тэгээд би тарагтай холиод уучихсан. Ээжээс өөр хүнд амсуулаагүй гэж сайрхав.

	— Байз! Ишиг боож байна уу даа гээд Жаажааг чагнасхийхэд ах намайг тохойгоороо хүчтэй ёворч:

	— Чи надад яагаад хэлээгүй юм бэ? Би маргааш Сурмаа эгчээс нэхнэ дээ гэлээ.

	— Цаанаа байхгүй юмыг... бусад хүүхдэд битгий хэлээрэй гэсэн юм байхгүй юу гэж би учирлав.

	— Ай даа цаг муудна гэж.. хэмээн Жаажаа санаа алдаж байлаа.

	— Энэ бол дайны тухай ярьж байна гэдгийг би ойлгоод маргааш айлуудын бүх хүүхдийг гуйж дайсны цэрэг болох чулуунууд өрүүлэх юм шүү хэмээн хорхойтон бодож хэвтлээ.

	— Юу вэ? Юу дуугарав аа? гэж ах сэрвэлзэв.

	— Уйл уу даа. Муу ёрын золиг чамайг! гэж Жаажаа хэлээд амандаа ямар нэг зүйл бувтнан уншсанаа шившин нулимлаа. Аливаа муу юм буг чөтгөрийг ийнхүү тарнидан зайлуулдаг гэдгийг би сайн мэдэх билээ.

	— Гитлер ингэж дуугардаг байх аа? гэж ахаас асуусан боловч Жаажаа өмнөөс хариулж

	— За хаанаас хүн шиг л дуугардаг биз. Ялгаагүй өөр л хэлний болохоос хүн шүү дээ гэнэ. Өөр хэлний хүн гэдэг чинь юу гэсэн үг вэ гэдгийг бодоход нэг л ойлгомжгүй байлаа. Хүн л юм бол бидэн шиг л яримаар юм. 

	— Герман гэдэг чинь хаа байдаг юм бэ Жаажаа? гэж ах асуулаа.

	— Аа мэдэхгүй. Бодвол их хол, тэнгэрийн хаяанаас цааш байдаг биз. Газар оронд олон хэлний амьтан байдаг л байна л даа. Харин яах гэж ингэж алалдаж хядалдаж байдаг юм бол. Хөгшин бид ч яах вэ хүүхэд та нар л хэцүү байна гэлээ,

	— Манай долоон морийг долоон цэрэг унаад л байлдаж яваа байх даа. Аавын бага хүрэн ч мөн хурдан даа гэж ах хэлэв.

	— Тийм байлгүй дээ миний хүү. Амьд мэнд л бол.. Хүний унаа болж яваа байлгүй яах вэ. Морьдыг бас алдаг байх нь ээ гэж бодоход надад аймаар эвгүй сэтгэл төрлөө.

	— Германчууд бас морийг алдаг юм уу?

	— Иш ш хүү минь хүн хүнээ алж байхад чинь адгуус ер алагдалгүй яах вэ.

	— Морьдыг алж яах нь вэ. Морь ямар тэдэнд гэтэл ах миний тохой руу нудчиж:

	— За, за юу ч мэдэхгүй хэвтэж битгий донгосоод бай! гэхэд нь би дуугүй болов.

	Хэн нэг этгээд манай хайртай сайхан морьдыг алж цус нөжтэй хутгаад хаячихсан байгаа мэт аймаар зэвүү сэтгэл төрж би доош шурган орлоо.

	— Хүүе жаажаа! хараач, тэр ямар гэрэлтэй од вэ Цагаан зам татуулаад л.

	— Түй! миний од биш! хүний од! гэж ахыг хэлэхэд нь би тэсэлгүй харах гэж дээш болов.

	— Од харвахын тоогоор нэг амьтан үхдэг, тийм ээ? гэж Жаажаагаас асуувал

	— Тэгэлгүй яах вэ. Амьтан бүхэн нэг одтой. Хорхой шавж хүртэл... гэж итгэлтэй хэллээ.

	— Бурхны номд ингэж байдаг юм уу? «Бурхны ном шал худлаа» гэж бага ах согтчихоод ярьж байсан шүү дээ гэж ах хэллээ.

	— Хэн мэдэх вэ дээ, хүү минь. Цагийн юм цагтаа л байна шүү дээ.Харин од бол үнэн л байх гэж Жаажаа бодлогошронгуй хэлэх нь өөртөө нэг их итгэхгүй байх шиг маягтай сонсогдлоо.

	Би тэнгэр харан хэвтэж байв. Тэнгэрээр дүүрэн анивалзан жирэлзэх од байгааг бодвоос мөн ч муухай олон амьтан байдаг хэргээ. Ингэж бодож байтал нүдэнд хачин байрлалтай долоон од туслаа.

	— Нэг, хоёр, гурав гэхчлэн дахин дахин тоолоод

	— Тэр долоон одыг хар аа! Тэр манай долоон морины од байх гэлээ.

	— Ээ чааваас одоо болтол долоон бурхан мэддэггүй юм уу гэж ах намайг дээрэлхэн хэллээ.

	— Тийм, Мэдэв үү? Чи тэгвэл ааваас асуугаарай гэж би уурсан хэлэв.

	Хамгийн их гэрэлтэй нэг од тэнгэрт байлаа. Тэр ямар юмны од бол оо?!

	— Тэр хойно байгаа их тод од байна аа, түүнийг чинь алтан гадас гэдэг юм.

	— Аа тийм юм бий. Долоон бурхан гэдэг чинь бас Юуны од вэ? гэж. Жаажаагаас асуув.

	 — Долоон бурхан гэж байхад долоон бурхны л од байж таарна даа гэж Жаажаа хэлээд За хүүхдүүд минь дуугүй унт гэв. Жаажаа шал тэнэг, юу ч мэддэггүй амьтан байна шүү дээ гэж би унтууцан бодлоо.

	Нэг мэдэх нь дайн дууссан гэж улс амьтан шуугилдав. Гэвч дайн дуусахтай зэрэг л миний бодсончлон чихэр боов, элдэв сайхан юм элбэгшээд явчихсангүй. Гэлээ ч хүмүүс ч, бид цар ч дайн дууссан хэмээн,их л. баяртай байх боллоо. Ингэж дайн дуусдаг нь үнэхээр Сүх бидний хуруугаа цоортол. чулуу шидэж байлдсанаас ямар нэг хэмжээгээр шалтгаалсан мэт санагддаг байж билээ.

	Түүнээс хойш би нэг шөнө дахин гадаа унтаж байгаад нөгөөх однуудын тухай саналаа. Тэгээд хэрэг болгон харвал манай долоон морины од цөм тоо ёсоороо байлаа. Тэгээд би «Манай долоон морийг дайснууд алж чадаагүй Юм байна» хэмээн бодоод тун их баярлан хөөрч билээ.

	Дайн дуусаад гучин жил өнгөрчээ. Би хөгжилтэй бөгөөд гэнэн цайлган хүүхэд насаа үдээд бас л удаж, Хүн ардад мартагдах ёсгүй бөгөөд мартаж ч болохгүй юм чухамдаа энэ дайн билээ. Эдүгээ бид өнгөрсөн. дайны тухай дурсан санахдаа хорвоо ертөнцийн ирээ дүйн энх тунхын төлөө, эрүүл ухаан, цэцэглэн мандсан жаргалант амьдралын төлөө хайран сайхан алтан амиа зуурдаар алдсан тэдгээр сая сая хүмүүсийн булш бунханд толгой мэхийн бишрэхгүй байх эрхгүй юм.. Энэ бол түүхийн хуудаснаа ч хүний сэтгэл зүрхнээ ч үеийн үед, үрийн үрд улирах цагийн эрхэнд ч үл захирагдан тодоос тод мөнхрөн хоцорч, хүмүүс бидэнд санах, сэрэхийн дэнлүү болох учиртай.

	Миний эх нутгаас тэртэй, алсад хүн төрөлхтний түүхнээ урьд өмнө байгаагүй хамгийн хатуу ширүүн тэмцэл оволзон, үхэл зовлон үерлэн агсан тэр үед балчирхан оюун маань дайн гэж юу болохыг зөвөөр тусган сэхээрэх тийм хэмжээндээ хараахан хүрч чадаагүй байж шүү дээ. Харин тэр үеийнхээ гэнэн цайлган явдлаас мартаагүй. Заримыг нь сөхөн өгүүлбээс бяцхан тууж болмоор санагдсан нь энэ байна.

	Одоогийн хүүхдүүд та нар үүнийг уншихад гуч гаруй жилийн тэртээ уулархаг хязгаар нутагт өсөн бойжиж байсан малчны хүүхдийн амьдрал ахуй, бодол санаа, өөрсдийнхөөс чинь юутай өөр байсныг аргагүй мэдрэх биз. Энд одоогийн та нарт ойлгогдохооргүй хөгийн юм ч багагүй байх нь магад. Энэ бол дайнгүй аж төрсөн жилүүдэд юм ямар өөр, өөдрөг болсныг гэрчилж буй хэрэг юм шүү.

	 


ШҮРЭН АРАЛД БОЛСОН ЯВДАЛ

	 

	Ухайс, залуу найз минь дахиад хоёр хоног гэнээ?

	Ээ. дээ мөн ч... хэмээн сургалтын хөтөлбөр баригч багш маань чухам юу хэлэхээ олж ядаж байснаа

	— Заавал өнөөдөртөө багтаж ирээрэй. Тэгэхгүй бол чинь... За сайхан мэдээрэй! гэж бачимдангуй хашхирлаа.

	Алсын холбооны дамжуулагч их шуугиантай, бүдэг сонсголтой байсан боловч түүний дуунд илрэх зэвүүцэж бахимдсан байдлыг би харилцуурын бяцхан дугариг  дэлгэцнээ сайн харж байлаа. Аз болоход манай хуваарьтай хоёр хагас минутын хугацаа дуусаж бидний яриа өөрийн эрхгүй тасарлаа.

	Сургалтын хөтөлбөр тасрах юм уу, ямар нэг хичээл чанар муутай болох нь зөвхөн түүнд төдийгүй надад ч болтугай нэн харамсууштай зүйл билээ. Гэхдээ надад энд саатахаас өөр арга байгаагүй юм гэдгийг хөтөлбөр баригчид тайлбарлах цаг боломж даанч байгаагүй нь харамсалтай. Уул хэргийн учрыг өгүүлбээс ийн болой.

	Жуулчлалын хэнээ туссан амьтан л байгалийн хичээлээр үзүүлэн бүрдүүлэгч болдог юм гэж хатуу нотлох дуртай улс захаас авам олдох боловч би их шүрэн арлууд руу дуртайдаа ч ирсэн юм биш Миний ажилладаг үзэсгэлэн бүрдүүлэх төвийн хөтөлбөрт заагдсан болохоор явах нь аргагүй байв.

	Тэнд очоод хийх ажил маань шүрэн арлын амьдралын  тухай богино кино авч, жаал зугаа үзүүлэнд хэрэглэх дээж цуглуулаад л гүйцэх байсан болохоор энд бүтэн хагас өдрөөс илүү хугацаа зарахгүй гэж хатуу итгэж байлаа л даа. Тэгээд би «Их саадын» гэж эртнээс нэрлэсэн хэлхээ шүрэн аралд жуулчны ээлжит багтай хамт нисэж хүрсэн хэрэг.

	Австралийн эргийн энэ хэрчимхэн газарт дэлхийд хосгүй том шүрэн арал ургасан явдал тэр нутгийг хэдэн үеийн турш жуулчдын үерт авхуулсаар иржээ. Тэр нь сүүлийн үед улам нэмэгдсэн учраас дэлхийн жуулчлалын төв хааш хэрэг зорчигчид суудал. олохгүй, очоод ч байрлах газар хүрэлцэхгүй тун зовлонтой байлаа. Гэвч бид мэтийн хаа сайгүй хэсэж элдэв юм цуглуулсаар яваад газар бүхэнд мэдэх болчихсон улсад бол арга нь тэгсхийгээд олдож байлаа.

	Би жуулчдын анхны бааз байдаг Герон аралд буугаад тэндээсээ хөнгөн завиар Мастхед орохоор шийдэв. Уул нь миний үндсэн зорилгыг Герон арал орчмын шүрэн цэцэрлэг саадгүй хангахад хүрэлцээтэй байсан  боловч Мастхед орж хуучин танил «безон» хэмээх бүдүүн Эртэй учирвал аялал маань нэн хөгжилтэй байх биз хэмээн Сандсан билээ. Гэхдээ Герон орчим бол жинхэнэ шүрэн арал хараахан биш энгийн бүдүүн ширхэгт боржин дээр ургасан элдэв шүрний онц зузаан биш давхаргаас тогтоно.

	Тэнд «шүрэн цэцэрлэгийн» нэлээд хэсэг хөгширч үжрээд хүний сэтгэлийг төдийлөн хөдөлгөмгүй зэгэл сааралдуу өнгөтэй болсноос гадна шүрний зүйлийн тоогоор ч гайхмаар баян биш аж. Гэхдээ л эх газрын хүний сонирхол татах хурц тод өнгөтэй сайхан амьд шүрнүүд сарнай, лиш, тэргүүлэгч цэцгийн догь таримал адил тод ялгаран харагдах нь эх газрынхны хувьд ч дунд сургуулийн үзэх хэмжээний хувьд ч чамлах аргагүй аж.

	Жуулчдын баазын даамал надад унаа бэлтгэж өгтөл дэмий суухаар тэмээ хариул гэгчийн үлгэрээр би тэр орчмын газар. нутгаар хэсэг тэнэв. Тэнд юуны өмнө хорвоо ертөнцийн бүхий л өнгийг гайхам сайхнаар зохицуулан авсан хуяг дун бүхий нялцгай биет моллюскууд миний анхаарлыг гойд татан сэтгэл баясгав. Тэдний өнгө зүс хэчнээн гайхалтай олон янз, хэчнээн сонин сайхан хослолтойг үгээр хэлэх үнэхээр аргагүй тул би түргэн тодрох өнгөт хальсныхаа хэдэн метрийг зарахаас ч буцсангүй.

	Тэднээс гадна далайн салс гэж нэрлэдэг нүцгэн загалмайт нялцгай биетэн, янз бүрийн трепангнууд мэр сэр тааралдаж байсан боловч жинхэнэ ажилд хальс хүрэлцэхгүй болвуузай гээд тэдний зургийг кинонд бууЛгахыг төдий л шамдалгүй явлаа. Би тэндээс үндсэн байгууламжаараа жинхэнэ хатуу шүртэй тун адил мөртөө хатууруулагч. шүүс үл ялгагч зөөлөн шүрнүүдийн бага зэрэг дээж авч уутандаа хийнэ. Мөн хөвөн шиг зөөлнөөс аваад гахайн үс, ган утас шиг ширүүн янз бүрийн өнгө хэлбэрийн замаг тааралдавч түүнээс гоёыг хожмоо олохдоо найдаад нэг их шунасангүй.

	Ийнхүү элдвийг сонирхон хэсэг яваад эргийн царс буюу казуарин, саарал иш, шүүслэг гүн ногоон навч бүхий пизония моддын сүүдэрт шүрний бутралаас үүсэн таатай цэвэр элсэн дээр хэвтэн амрав. Ийн хэвтэхэд далайн ус эрэг мөргөн дуугарах, цахлай шувуудын замбараагүй шуугихтай холилдон сонстож, элдэв ургамлын болоод далайн гэж нэрлэвээс зохих өвөрмөц үнэр ханхална.

	 Нүдээ аниад тайван хэвтэхэд дорхноо унтчихмаар санагдлаа. Тэгээд жуулчдын баазын зүг арга буюу буцав. Миний замд жуулчдын том бүлэг тааралдав. Тэнд янз нь газар бүрийн хүмүүс оролцжээ гэдгийг үс царай, өмссөнөөр нь л гадарлаж болох байв. Амандаа чанга яригч барьсан туранхай хүүхэн:

	— Та бүхний музейн тавиур, уран зураг сэлтээс үзсэн шүр бол чухам бидний өмнө байгаа шүрнүүдээс зүйрлэшгүй их ялгаатай юм. Та нар бэлхнээ мэдэж байгаа. Эндэх амьд шүрнүүд ямар ч авьяаслаг зурагчны бүтээж чадахгүй тийм гайхам нарийн өнгө зохицоо, ямар ч уран хүний хийж чадамгүй тийм нарийн зохион байгуулалттай юм. Шүрэн арал гэдэг бол шүрний хатуурсан бөөгнөрлөөс тогтоно. Үүнийг далайн гүнээс цухуйсан хад байцууд шиг санавал ихээхэн эндүүрэл болох юм шүү.

	Та нар дор дороо суугаад арлын гадаргууг сайн хар, ТэгэхэД Тоо томшгүй олон аяга хэлбэрийн хонхор хийгээд хуайсууд харагдаж байгаа. Энэ өчүүхэн нүх бүхэн тус бүрдээ нэгэн шүр буюу өчүүхэн биет амьтан бөгөөд тэдний ялгаруулах наалдамхай зүйлийн ачаар жад мэт нийлэн ургаж байгаа юмаа. «Шүрэн цэцэрлэг» гэж хүмүүс олонтоо ярьдаг үнэхээр ч байгалийн энэ бяцхан барималчид хэчнээн гайхам ур дүйтэй болохыг та нар харж байгаа биз дээ.

	Тус бүр чүдэнзний толгойноос томгүй эдгээр түм буман амьтсын олон үеийнхээ турш залган барьсан дэлхийд хосгүй гайхалтай аварга том барилгын нэг бол та бидний үзэж байгаа «Их шүрэн арал» юм. Ийм аварга том байгууламжийг хүмүүс бид бүхий л түүхийнхээ турш барьж чадаагүй билээ. Хэрвээ бид шүрний нэг өчүүхэн товгорыг тусгайлан аваад томруулагч дурангийн тусламжаар сайтар нягтлан судлах юм бол түүний зохион байгуулалтыг сая мэдэж чадна. Та нарт тийм бололцоо олгохын тулд манай жуулчдын баазаас Хүн тус бүрд нэгээхэн хэсэг шүрийг бэлэг болгон өгөх бөгөөд түүнийг та нар гайхамшигт «Их шүрэн аралд» ирснийхээ тэмдэг болгон хадгална гэдэгт чинь найдаж байна хэмээн тайлбарлан дуржигнуулав.

	Намайг баазад очиход Мастхед арлын зүг явах хөнгөн хөлөг бэлэн болсон байлаа. Би түүнд суугаад, далайн хөөсрөх мандлыг зүсэн цааш одлоо.

	 Жон Фрайкел буюу бидний нэрлэдгээр «Безон» бол  туйлын наргианч хөгжилтэй эр билээ. Тэр намайг ирнэ гэж зүүдлээд ч үгүй байсан тул гэнэт үзээд маш их баярлаж сүйд майд болон угтав.

	— Азийн чөлөөт салхи чи энд хүртэл Шуугиад ирэв үү. Яамай даа, ойрдоо миний танил их замын тэнүүлчдээс үүгээр үзэгдэхгүй уйдаж гүйцлээ шүү гэсээр мань эр намайг тэвэрч авлаа.

	Уулзаагүй жил хагасын дотор найз маань улам таргалж зөвхөн хойд хэсгээрээ негр маягийн буржгар үстэй халзан толгой нь шууд чээжиндээ залгагдсан юм шиг болчихсоныг эс тооцвол түүний төрх шинжид онц өөрчлөлт гарсан зүйл үгүй аж.

	— Жо, найз минь би тун яаруухан яваа шүү дээ. Маргааш оройноос нутаг буцахгүй бол горьгүй гэж: миний хэлэхэд тэр ёстой л уурласан безон шиг нүдээ цагаанаар эргэлдүүлж: 

	— Тэр ярихгүй ээ хө Би чамд ямар ч байсан «кумаори» амсуулж байж явуулна. Мэдээ биз. Хэрэв чи миний энэ гуйлтыг биелүүлбэл шүрэн арлын энэ тасархай дээр дахин хөл тавьж, Жогийн үсэрхэг халуун гарыг дахин атгахгүй гэж мэдээрэй! гэж сүрдүүлж гарлаа. 

	Би найзыгаа гомдоохгүйн тулд хэрэг зоригоо тун нарийн тайлбарлах хэрэг гарав. Жо миний хэлснийг тэсвэртэй нь аргагүй сонсоод орсгойдуу үүдэн шүднийхээ завсраар шүлсээ хаяж хэлсэн нь:

	— Чиний зорьж ирсэн хэрэг тун яльгүй юм санж. Тэртэй тэргүй их саадын шүрэн арал орчмын тухай намайг байтугай цаадахыг хангачих сан хөмрөг хөгшинд чинь байна. Миний авсан кино, цуглуулсан дээж ирэх жил дэлхий дахины ээлжит шагнал авдаггүй юм бол «Безон» чинь ёстой дөрвөн хөлтэй безон болоод амьтны хүрээлэнгийн үзвэрийн талбайд зогсох биз.

	— Тэр ч тийм байж болно оо. Гэвч муу найз чинь өөрийн гараар юухан хээхэн боловч хийж, танай шүрэн арлын усан доорх диваажинг үзээд буцахгүй бол яаж болох вэ дээ гэж би учирлав. Мань хүн уухайн тас өлгөж аваад:

	— Тэр болно оо. Миний саяхан захиалж ирсэн «наймалж» гэдэг шумбагч иж бүрэн хэрэгслийг ашиглах эрхэм завшаан чамд олдож гэж сана. Энэ бол чиний мэддэг муусайн юмнуудтай ижилгүй эд юм шүү. Тэнд суугаад шүрэн арлын үлгэрийн цэцэрлэг дундуур зугаалах гэдэг юу болохыг чи мэдэхгүй л дээ хэмээн миний хорхойг хөдөлгөв.

	Би Жо-гийн урилга ёсоор тэдний бор дүрхэн байшинд хоёр цаг хэртэй саатаж далайн байцаа, элсний хавчаар хийсэн зууш идэж тэр орчмынхны ихэд дээдлэн үздэг өвөрмөц сэнгэнэсэн үнэр бүхий сэрүүцүүлэгч ундаа уув. Жо миний нутгаасаа хэрэг болгож аваачсан гоёоны дарсыг их л таашаан хүртэхдээ магтаалын үгээ хайргүй урсгаж байлаа.

	Би аппарат багажаа зэхэж гүйцээд Жо-г явъя гэж яаруулав. Яг жин үдийн халуун болж байсан тул мань ер баахан хулгаснаа аргагүй зөвшөөрч бид хоёр дал модны сүүдэрт байх тэдний өвөрмөц сууцаас гарч эргийн зүг зэрэгцэн алхав. Эрэгт хоёр зуугаад алхам! ойртож явтал Жо өтгөн бутан дундуур шурган орсон нарийн зөргөөр эргэн, нэгэн жижиг урц шиг юмны дэргэд ирэв. Тэр нь Жо-гийн магтаад байсан нөгөөх сүрхий «Наймалж»-ийн нь агуулах юм гэдгийг би гадарлав.

	Хулсаар давхар сүлжиж хийсэн агуулах нь хэрээсээ хэтэрсэн өргөн хаалгатай бөгөөд тэнд электрон цоож! тавьсныг үзэхэд Жо наймаалжаа дэмий магтаагүй нь илт. Жо хаалгаа тусгай аргаар нээнгээ над руу харж нүдээ ирмээд:

	— Өөр ямар ч овжин этгээд үүнийг онгойлгож чадахгүй юм шүү. Техникийн сүү, заль гэх үү дээ ха ха гэж, инээх нь өөртөө бахадсан шинж илэрхий байв.

	Үнэхээр манай Жо бол олонд нэр цуунд гарахгүй ч гэсэн техникийн ойр зуурын авьяас сайтай хүн гэдгийг бид олоон жилийн өмнө залуучуудын «Интернационал» багт оролцон Антарктид руу аялж явах үеэс мэдсэн билээ.

	Жо хаалгаа онгойлгомогц сулхан хяхнах чимээ гарч ямар нэг аймаар арзгар хөл мөчтэй дэндийсэн улаан амьтан гараад ирлээ. Жо миний царайгаар яггүй  аягүйрхэж орхисныг минь гадарлаад учиргүй инээж

	Техникийн гоо сайхныг та агуулгаас нь өндөр үнэлж сурсан, энэ талаар дэндүү хоцрогдмол үзэлтэй хүн байна. Техникийн эрин үеийн алхаанд дасаж үз. Айлтгүй айлтгүй, эрхэм ээ! гэлээ

	Дадайн аймшигт муухай амьтныг юун түрүүн санагдуулсан тэр машин нь тулаад харахад тийм чиг олхиогүй эд биш аж. Хэвлий тал нь ягаан саарал, мөчнүүдийн нь үзүүр харавтар, бие хэсэг нь улаан эвхэрч тусгай дэгээнд ороогдсон тэмтрүүл нь бараг өнгөгүй шахам ийм нэг томоос том наймалж л миний дэргэд зогсож байх шиг байв. «Энэ үнэхээр наймалж байсан бол хүчирхэг тэмтрүүлүүдээрээ миний муу чөргөр биеийг ороон авч, ясыг минь шажигнатал хумхина даа» гэж бодоход нуруу руу минь хүйт оргив.

	 Жо машиныхаа нэг мөчин дээр эрхий хурууныхаа өндгөөр зөөлөн дармагц түүний нуруу талаас таг онгойн, бяцхан эвхмэл шат унжиж ирлээ. Жо шатны тусламжтай орж суугаад сүрхий амьсгаадан байж;

	— За наашаа ороод ир гэлээ.

	Далайн эрэг хоёр, зуугаад алхмын цаана байгааг түүнд сануулъя уу гэж бодсоноо болиод, би түүний дэргэд гарч дуулгавартай нь аргагүй суулаа. Тэгмэгц Жо-гийн машин найман. хос хөлөө зөөж тавьсаар бутан дундуур сурмаг нь аргагүй алхаж одов. Замдаа Жо надад «Наймалжийнхаа» ажиллах зарчим хийгээд жолоодох урлагийг тун ойлгомжтой тайлбарлаж өглөө.

	Шүрэн цохио гэж нэрлэдэг зурвас хадыг (энэ бол үнэндээ жинхэнэ хад биш чулуужсан шүр юм) наймалж болгоомжтой давж буугаад эргийн элсэнд тулж зогсов Далай хөөсрөн давлаж, эргэн татрахад навч нь унасан өнгө өнгийн бут мэт ургаа шүрний гайхалтай сайхан цэцэрлэг зэрвэсхэн үзэгдээд өнгөрнө.

	 — За миний найз таван цаг хүртэл чи наймалжийг эзэгнэж үз, Ямар нэг хэрэг гарвал үүгээр дохио өгнө үү гээд тэр намайг ганцаарыг минь орхиод яван завдахад

	Жо би, чинь эх газрын хүн шүү дээ. Ойрдоо гүнд байтугай далай дээр ч гарсангүй. Чи намайг жаахан зүгшрүүлж өгөөд буцна байгаа гэж гуйлаа.

	— Шингэрүүлсэн хийн нөөц тийм их биш л юмсан

	Гэвч одоо яана гэх вэ Хамт орохоос биш, гэж Жо ихэмсэгхэн зөвшөөрөөд

	— Наймалжийг далайн зах руу ормогц удирдаарай. Миний машин тун дуулгавартай шүү гэж хэлэв.

	— Би хянах самбарыг будилахгүйн тул дахин сайн хараад шумбуулагч төхөөрөмжийн оньсыг мултлав. Наймалж гүн рүү шаргуухан орж эхэлмэгц ажиглах шагайврыг байдгаар нь нээлээ. Шагайврын хажуугаар хөөсөн бөмбөлгүүд дээш дэгдэн, загас, хөвөгч молюскууд жирэлзэн өнгөрнө. Би аппаратаа шүүрч авахад Жо миний мөрийг алгадан

	— Ээ дээ юм үзэж нүд тайлах болоогүй байна даа чи. Ёроолд орсон хойно чинь хийх юм олдох байлгүй гэлээ.

	Нээрээ ч юун тухад хүрэлгүй хамаг цэнэгээ дуусчихаад яах вэ гэж бодоод би хүлээзнэхээр шийдэв.

	Доошлох тутам нарны гэрлийн нэвтрэлт багадаж ногоон байсан ус ерөнхийдөө харавтар болж ирлээ. Би гэрэл асаах гэвэл тэр «Хэрэггүй!..» гэж гараа зангаад

	— Одоо ёроолд ойртлоо тэндхийн зарим амьтад бас сүрхий хашир байдаг юм гэлээ.

	Хэдэн. хормын дараа «наймалж». маань ёроолын ургамал, амьтнаар бүрдсэн сайхан цэцэрлэг дунд бууж ороод үетмэл тулгуурууд дээрээ дэнжийн зогсов. Далайн ёроолыг ийм сайн харах. завшаан надад үүнээс түрүүнд тохиолдоогүй билээ. Гэрэл тавилгүйгээр нил ягаан туяаны тусламжтай харахад усан доорх амьдрал тун хачин санагдав.

	Ёроолын ургамал ширэнгэлсэн арзгар хадан дэвсгэр энд тэндээ нүх татан харагдана. Тэндэх ургамлын бэлцгэр, хэв маяг муутай иш хавчны дор янз бүрийн амьтад тайван бэлчих нь ер биднийг тэнд буугаад л ирснийг мэдсэн янзгүй байх аж.

	 Энэ хэсэгт «далайн чөтгөр» хэмээх загас юм юмнаас олон байсан нь миний сонирхлыг ихэд татав. Тэд ёроолын ургамлаар бүрхэгдсэн хадан дунд бат шигдэн суугаад том амаа дээш чиглүүлэн ангайж байх аж. Амны нь тус газраас гарсан хоёр урт цалам янзтай юмны нь үзүүрт махан улаан өнгийн цулцангууд байх ба тэр урт эрхтэн ер түүнд төдий л хамаатай биш юм шиг биеэс нь хол хөвнө. Түүний энэ цалмын үзүүр дэх хуурамч өгөөжийг жижиг, загас үмхэж авмагц тэрбээр хөөрхий амьтсыг амандаа татаад хийж орхих боловч мөн л дараачийнхыг нь хүлээн амаан ангайсаар бүтэх аж. Би тэдний хэрхэн, амьдарч элдэв ургамал шүрний мөчрийн дунд амар тайван байгааг нь кино хальсанд буулгаж гарлаа. Намайг хамаг анхаарлаа тэр зүг хандуулан байх хооронд Жо тохой руу зөөлөн ёворч 

	— Харж байна уу? аварга биет Хавтгаалжин загас байна гэлээ.

	Харвал биднээс арваад алхам зайтай газар асар том нэлмийсэн бараан дүрс хөдөлгөөнгүй хэвтэх нь ерөөс амьтан биш, ёроолын гадаргуу дээр туссан гурвалжин хэлбэрийн хар сүүдэр мэт байх аж. Сайн харагдахгүй байна гэж би түүнд гомдол гаргавал мань эр цахилгаан гэрэл тавилаа: Тэгмэгц уул амьтны төрх тод болж ирэхийн зэрэгцээ хачин гоц сайхан өнгөтэй ёроолын амьтан ургамлын байдал ялгаран харагдаж, сэтгэл хөдөлгөв.

	«Далайн шулам» гэж нэрлэгддэг тэр аварга биетэн тун хачин зүйл аж. Би түүний зургийг олонтоо үзсэн боловч нүүр тулсан удаагүй болохоор надад нэн сонин санагдах нь аргагүй биз. Түүний хар саарал өнгийн асар том гурвалжин биеийн хоёр талаар нь эмжин нарийхан сэлүүр аятай юм байх боловч, тэр үүнийгээ хэзээ ч хэрэглэж байгаагүй болов уу гэмээр огт хөдөлгөөнгүй хэвтэнэ. Түүний биеийг өмнөд хэсгийг бараг тужид нь эзэлсэн хөндлөн том ам харлана.

	«Наймалжийн» доторх тусгай тоноглолын тусламжаар харвал, ангайж байгаа амных нь эрүүн талд олон тооны жижиг шүд шаван байрласан байлаа. Түүний хүндийг хэмжээнээс хэрэв миний найзын машины хэмжигч автоматууд онц үнэн бол бүтэн тонн гаруй болох аж. Би мөн шүрэн цэцэрлэгийн баялаг болгож, түүний зургийг авч амжлаа. Дараа нь бараг бөөрөнхий болтлоо хий юм уу усны аль нэгээр дүүрсэн далайн зараа ургамлын өтгөн ширэнгэ дунд алгуурхан хөвөн гарч ирлээ. Түүний бие нилдээ бахим хатуу өргөсөөр арзайтал хучигдсан байх нь үнэхээр зарааг ямар нэг хэмжээгээр санагдуулна. Тэр, шүрний нарийвтар мөчирт тулж зогсоод түүнийг зоримог нь аргагүй үмхэж авлаа. Гэтэл тэр гайхал тун амархнаар шүрийг тас хазаад залгиж орхихыг бодвол айхавтар хүчирхэг эрүү шүдтэй нь гарцаагүй.

	Би бас л час улаан өнгөтэй ургамлын дундуур тэдний хэрхэн сүлжлэн явж хоолоо ямар аргаар олж байгааг кинонд буулган авлаа. Миний энэ сониуч байдал Жо-д төдий л таалагдаагүй бололтой. 

	— Энэчлэнгээр чи юм бүхэнтэй зууралдаад байвал миний цаг хөөрхий болох нь байна. Чи намайг эрэг дээр гаргаад өг. Би яст мэлхий олж, чамайг дайлах юмаа бэлтгэе гэлээ. Эргийн зөөлөн элсэн дээр бид хэсэгхэн суугаад мань эр гэрийн зүг явгаар явж би далайн цийлэн ногоовтор ус руу дахин шумбан орлоо.

	Би ёроолд «наймалжаа» яаралгүйхэн алхуулж кино зураг авах, дээж цуглуулах ажилдаа оров. Ингэж явтал ёстой жинхэнэ наймалжтай тааралдлаа. Гэнэт усны ургамлын ширэнгэ налан унаж ямар нэг хачирхалтай урт тэмтрүүлүүд могой адил эргэлдэн мушгирахыг хараад бид юу болохыг таньж ядтал улаан шаргалдуу өнгөтэй маш том тонтгор бис нь дээш овойн хөдөлж тэр зүйл наймалж болохоо таниуллаа. Бүлтрэх дөхсөн мэт хоёр муухай нүдний харц намайг чиглэн, долоон хос аварга тэмтрүүл нь юу ч ирсэн зуурч авахаас буцамгүй хий сарваганалдана. Ингэхэд түүнийг тэмтрүүлүүдийн доод хэсэгт байдаг хоёр эгнээ хүчирхэг соруулууд гарч харагдана.

	Би түүний зургийг авахын тул яльгүй ойртож очтол шүрэн чулуунд наалдаад ургачихсан мэт байсан тэр, этгээд гэнэт хөдөлж дэлгэсэн шүхэр мэт дүрстэй болж аваад дээш хөөрөн одлоо. Түүний санаанд оромгүй түргэн хөдөлгөөнтэйг аргагүй гайхах сэтгэл төрсөн билээ.

	Би хэдэн ширхэг сувдын дун, бас бус жижиг амьтны дээж аваад том том шүрэн бул ундуй сундуй хэвтэх ёроолын бяцхан жалга аятай юмыг өгсөн дээш хөдөллөө.

	 Тэгэхдээ заримдаа дээш хөөрөн усны мандалд гараад дахин доошлох зэргээр шүрэн арлын орчим дахь амьдралыг огтлох маягаар сонирхож байлаа. Миний авсан кино хичээлийг агуулгыг олон дахин баяжуулахаар болж байгаад сэтгэл баясан нэг мэдэх нь ээ хэчнээн цаг өнгөрснийг ч анзаараагүй байв.

	Манай «наймалжийн» хажуугаар ямар нэгэн урт юм дээш гуралзан өнгөрөх. шиг болоход би хурдаа яльгүй нэмж түүнийг. гүйцэн очлоо. Тэр урт амьтан миний бодсоноор могой загас биш, ёстой жинхэнэ далайн могой байв. Нуруу тал нь хар, хэвлий тал нь шаравтар өнгөтэй гурван алд хэрийн тэр могойг сэлүүр сүүлт пламид хэмээгч байна даа гэж амьтан судлалын мэдлэгээ шавхан байж тодорхойлоод зургийг нь авлаа.

	Тэр усны гадаргуу дээр толгойгоо гарган агаар амьсгалаад доош эргэхдээ Наймалжийн нэг тулгуурыг хазаж авлаа. Бодвол өөрийгөө дайсан хөөж явна гэж санасан бололтой. Дусал хороо хамаагүй гарзадсан тэр могойг дагаж бн усны гүн рүү шумбав. Гэтэл тэр учиргүй хурдан зугтаж байснаа гэнэт эргэн наймалжийн тулгуурын нэгийг ороож авлаа. Тэгэнгээ дахин хазсанд түүний хорт соёоны нэг хугаран унахад ум хумгүй ороодсоо гарган байдаг хурдаараа зугтан одлоо.

	Би далаад метрийн гүнд усны гадаргатай зэрэгцээ чиглэлээр явж байтал маркел загасны бөөн сүрэг ямар нэг юмнаас айн бужигнаад явчихлаа. Гэтэл тэдний араас хоёр том аварга загас мөрдөн гарч ирлээ. Тэд сэлүүрээ аймшигтай түргэн ажиллуулж, бүх биеэрээ мушгиран эргээд бяцхан загаснууд руу улайран дайрч байлаа. Энэ бол цэнхэр халимын багт багтах нэлээд том биетэй амьтад байв.

	«Наймалжийн» доторх хэмжигч багаж тэдний хүндийг гурваас таван тонн-д багтаан зааж байлаа.

	Би «наймалжаа» дагуулан алгуурхан явуулж түүний зургийг нь авлаа. Тэдний дүр байдал хийгээд хөдөлгөөнд ойр хавьдаа өрсөлдөгч байхгүй, «хамаг юмны хаан» гэсэн бардам сүрлэг байдал, барагдашгүй их хүчин чадал тодрох аж.

	Бие биеийнхээ агнуурт саад болохгүй эв зүйгээрээ олз омгоо мөрдөн барьж байсан тэдгээр шалмаг амьтад далайн гүн рүү гэнэт шумбан алга болоход би дахин мөрдөхийг бодсонгүй. Гэтэл тэр нь миний санасанчлан идэж цадсаных биш, цоохор аварга загас ойртон ирэхийг мэдсэнийх байлаа.

	«Барсан аварга загас» гэж нэрлэдэг тэр гоёмсог амьтантай таарсандаа би туйлын их баярлав. Тэгээд зургийг нь авч дээш доош орж явтал гэнэт зургийн хальс дуусжээ. Ийм золгүй явдал болсонд би бухимдсандаа ямар нэг хараал хэлсэн боловч чухам юу гэснээ өөрөө мэдсэнгүй. Гэтэл аварга загас миний мунгинаж байгааг мэдсэн юм шиг огт зугтахгүй дороо эргэлдэн наймалжийн дээгүүр доогуур сүлжиж байлаа. Тэгээд би бүтэлгүйдээ харамсах мэт санаа алдаад аппаратаа суудлын урд дэгээнд өлгөв.

	Яг хөөрөх товчийг дарах гээд гараа хөдөлгөх тэр агшинд миний чихнээ нэг юм сонстох шиг боллоо. «...Сайн байна уу та. Таны суудлын яг ар талд байгаа хавчаарт хэсэг хальс байна шүү дээ» гэнэ.

	Энэ дуу охин шингэн агаад,уран,цээл сонсогдлоо. Юу болох нь энэ вэ гэж гайхаад дэмий л эргэн тойрноо харлаа. «Наймалжийн» бүхээгт надаас өөр амьтай голтой юм байсангүй. Би тэгээд өөрийнхөө ухаан санаанд эргэлзэж эхлэв. Түүний ер бусын байдал сэтгэл санаанд нөлөөлж байна гэсэн дүгнэлт хийлээ. «Энэ лав биш. болж байна шүү. Түргэхэн дээшээ гарах хэрэгтэй». гэж бодсон боловч яагаад ч юм бэ, суудлынхаа арыг тэмтрэн нэг хавчаар хальс гаргаж ирсэн байлаа.

	Би суудлаа налж суугаад нүдээ анин болсон явдлыг бодож үзлээ. Түрүүчийн нарийхан цээл дуу. чихэнд хоногшиж орхисон мэт дуулдаад байлаа. Нүдээ нээж зүрхлэхгүйгээр нөгөөх хальсаа сайн барилж үзэв. «Ямар хачин юм бэ!» гэж бодоход айх шиг болсон боловч.. Нөгөөх «Безон» маань техникийн ойр зуурын шидээ гайхуулах гэж наймалжиндаа ямар нэг зальжин тоноглол тавьжээ дээ» гэсэн бодол оров. Энэ хамгийн магадтай зүйл байж болох боловч бас тийм гэхийн итгэл төрөхгүй л байлаа.

	Духаар хүйтэн хөлс чийхарч агаар дутагдах шиг ч санагдав. Тэгээд нүдээ нээж харлаа. Юм бүхэн ёс номоороо, миний гарт огт задлаагүй бүтэн хавчаар хальс бариатай. Түүний хаяг бичиг тов тодорхой байгаа нь яалт ч үгүй бодит сэтгэлгээний үр дүн байх юм. Би гараа итгэл муутайхан шиг хөдөлгөж аппаратаа өлгүүрээс авлаа.

	Тагийг нь нээж, хальс сольж байхдаа мөн л нэг хачин байдалтай хэвээр байлаа. Тэгээд гэнэт санаа авч харвал нөгөөх аварга загас наймалжийн нэг тулгуурт бараг хошуугаа тулгах шахам ойртоод зогсчихсон байлаа.

	Түүний хүчирхэг том сэлүүрүүд нь үл мэдэгхэн намилзан, загалмайн хавтас нь хөдөлж байлаа. Би гайхсандаа аварга загасны тухай уншсан дуулснаа ганц хормын дотор эргэцүүлэн бодлоо. Тэгээд мэл гайхсанаас тэр үү «Хачин юмаа!» гэж амандаа шивнэв. Гэтэл

	— «Хачин бишээ!» гэх эмэгтэй хүний нөгөөх дуу бүхээгийн дотор түрүүчийнхээс цуурайтай тод сонсогдлоо.

	— «Хачин бишээ!» гэж би түүний хэлснийг уулгамчлан давтлаа.

	— Та гол нь тайван бай! хэмээн нөгөөх үл мэдэгдэгч маань цуурайлсан чанга дуугаар намайг сургамжлав.

	— Юу..?. гэж би өөрийн эрхгүй асуугаад энд л нэг учир байна гэсэн шиг тэрхүү аварга загасны зүг бүлтийтэл ширтэж байв.

	— Хачин биш ээ, эрхэм ээ. Та гайхах чинь аргагүй. Гэхдээ болж байгаа үйл явдал таныг хуураагүй байна. Та анхааралтай байж байдалд нэлээд бодитойгоор хандсан нь дээр байх Үзүүлэн бүрдүүлэгч гэдэг чинь нэг ёсондоо багш, сурган хүмүүжүүлэгч гэсэн үг. Энд маргах газар алга. Гэтэл та жинхэнэ тийм мэргэжлийн хүнд байваас зохих чанаруудыг тэгтлээ сайн эзэмшиж чадаагүй л юм байна.

	Энэ бүхэн бодит үйл явдал юм гэдэгт итгэж сэхээрэх чадал надад үнэхээр хүрэхгүй байв.Аварга загас шумбагчийн шагайвчинд бараг тулан «алдаж зогсоод махчны шуналт харцаар миний зүг их л анхааралтай ширтэн байх агаад загалмайн Хавтсыг нь шүргэх шахам өнгөрөх жижиг загаснуудыг ч эс тоох зэрэг нь нэн сэжиглэм.

	Би шумбагчийн бүхээг дэх бүх тавьц хэрэгслийг сайтар нягтлан харлаа. Гадаад орчны чимээ анир нэвтрэхийн аргагүй хийгдсэн болоод ч тэр үү, ямар боловч тэр дуу хэрвээ миний мэдрэхүйн хямрал биш байсан юм аа гэхэд, юу ч болтугай гадна талаас тийм тод хялбар нэвтрэн сонсогдох учиргүй хэмээн би бат итгэж , байснаас тэгээ биз дээ. Зүрх минь муу хавчиг хэнхдэгтээ багтаж ядах мэт оволзон, амьсгаа саатах шиг санагдлаа.

	Мөнөөх охины шингэн дуу дахин гарч:

	— Эр хүн тайван байх нь чухал. Гэхдээ энэ хэрэгт танай тэр «безон» ч, таны өөрийн мэдрэхүйн цогцолбор буруугүй юм шүү. Ямар аварга загас над шиг байх ёстой гэж та санаж байна? Та хэдийгээр төрөлхийн эх газрын хүн боловч биологийн хичээлээр үзүүлэн бүрдүүлэгчийн хувьд далайн амьтдын, зан төрхийн тухай ч гэсэн бага сага ойлгох л ёстой доо гэнэ.

	Ингэж хэлсэн нь намайг тэр гайхалтай аварга загасанд арга буюу анхаарлаа дахин хандуулахад хүргэлээ.

	— Аварга загас та одоо..! ер нь би нэг сайн ойлгохгүй л байна! гэж өөрийн эрхгүй хэлж орхиод «амьтныг та гэж дуудаад байхдаа яах вэ дээ. Ямар солиотой юм гээч болоод байна аа» хэмээн цэгнэн бодов.

	 — Та бухимдах явдалгүй, таны сүүлчийн бодсон зүйлд, сэтгэлгээний зарчмын хувьд ямар ч зөрчил алга, Яагаад гэвэл би таны бодсончлон Номхон далайн уснаа зугаалж явдаг аварга загас ч биш. Ямар нэг овжин дуураймал ч биш. Амьд ертөнцийн хөгжлийн хамгийн дээр гарч чадсан нэг үгээр хэлбэл хүн л юм. Тэгэхдээ ихэнх чанарын хувьд танаас давуу юм гэвэл гомдохгүй биз дээ. Үнэн үгэнд аюулгүй гэдэг болохоор л би тэгж байна.

	Манай гарагийнхны хэн нь ч над шиг ийм ер бишийн юмтай учирч байгаагүй гэдгийг хөх тэнгэрийн нэрээр тангарагласан ч болох биз. Санаанд оромгүй тийм хүнд тохиолдолд оюун ухаанаа зарах гэдэг тун амар эд биш дэг ээ. 

	Би өөрийгөө солиороогүй юм гэдэгтээ шалгалт хийж хэсэг хугацаа өнгөрөөгөөд: 

	— Би амьд ертөнцийн ямар оньсоготой учраад байна гэдгээ мэдэж болох сон болов уу? гэж асуулаа. Тэгээд энэ л нэг хариу айлдах биз гэсэн шиг нөгөөх аварга загасны амыг ширтэж байв. Түүний ам өчүүхэн ч хөдөлсөнгүй атал:

	— Ингэх нь таны зөв өө! Харамсалтай нь байна шүү, эрхэм ээ! Асуултад чинь шууд бөгөөд нэн тодорхой хариу өгөх нөхцөл алга. Өөрөөсөө боллоо л доо. Түүнээс биш та аль аварга загасыг тэр гэх вэ дээ. Тэд чинь энэ «Их Шүрэн Аралд» хаа сайгүй тархсан амьтад одоо ч гэсэн байр сууриа алдаагүй байгааг та усан доорх амьдралыг ажиж явахдаа гадарлаж байгаа биз дээ.

	Би жаахан сэхээ авч элдвийг эргэцүүлэгчээ аядаад.

	Тодорхой хариу өгөх нөхцөл алга гэнэ. Аль аварга загас тэр гэх вэ дээ» гэнэ. «Энэ ер нь юу болж байна аа!» гэж бодлоо. Тэгээд би гайхалтай аварга загасыг сорих санаатай: — Уучлаарай, одоо ч гэсэн байр сууриа алдаагүй! гэдэг чинь юу гэсэн үг вэ? Хэзээ нэг цагт үүнээс олон байсан хэрэг үү? гэж асуугаад түүнийг сайн ажиглан харлаа.

	Тэр аварга загасан хэлбэрт машин юм уу, түүний арьсанд орж зүсээ хувилгасан этгээдийн аль аль нь лавтай биш яалт ч үгүй л «барсан аварга загас» байлаа. Амьсгалыг нь аясаар асар том загалмайн хавтас нь үл мэдэг дэрвэлзэн хөдөлж, сүүлийн сэлүүр нь усны цохилтод намилзана. Түүний хайрс, биеийн өнгө хийгээд галбир ер юм бүхэн нь хорвоо ертөнцийн хэвлийгээс тэр янзаараа төрсөн аварга загас мөнөөс мөнийг илтгэнэ. Тэрбээр миний асуултад хариу болгон. өгүүлэх нь:

	— Тийм шүү. Одоогоос хагас мянга орчим жилийн өмнө энэ газар аварга загас ёстой буцалж байсан гэж болно. Тэдний цөөрөхөд хүмүүс та нар байгалийн хүчин зүйлээс хамаагүй илүү нөлөөлсөн юм. Нэг хэсэгтээ та нар юмыг зөвхөн «ашиг орлого» гэдэг хэмжүүрээр шийдэж байлаа.

	Түүнийг нэлээд урт яриа эхлэх шиг болоход нь би дуу бичигчээ сэмхэн залгалаа.

	«Хүмүүс та нар гэж яриад байхыг бодоход энэ ер нь нэг л өөр гаралтай эд дэг шүү» гэж би бодлоо. Тэр миний юу санасныг гадарласан эсэхийг бүү мэд шууд яриагаа үргэлжлүүлж байлаа:

	— Элдүүр сайн авдаг гоёмсог бөх арьс,олон юманд ашиглаж болдог өөх, сэлүүрээр нь туйлын амттай шөл чанадаг хятад, дорнод азийнхны өвөрмөц урлаг, амт шимтээр тийм ч муугүй мах, витамины найрлага өндөр олон талын хэрэгцээт тос бүхий элэг... за ер нь юм юмны нь төлөө түүнийг алж байлаа. Энд тэндгүй тусгай агнуурын бааз, боловсруулах үйлдвэр нээгдэн ажилласан юм. Тэд маш богино хугацаанд асар олон тооны аварга загасыг устгаж, бараг үр удмаар нь сүйрэхэд хүргэсэн. Гэвч тэд алдаагаа мэдээд агнуурынхаа жолоог арга буюу татсан нь сайн боллоо. Тэгээд сүүлийн зуун жилд энэ орчим дахь аварга загасны тоо бараг дөчин зургаан хувь нэмэгдээд байгаа юм. 

	— Үгүй, энэ чинь ер нь ямар хачин эд вэ! гэж би өөрийн эрхгүй шивгэнэж орхив. Түүний хариуд хүүхэн хүний сайхан инээд сонстов. Тэр нь надад шоолон даажигнаж байгаа юм шиг санагдлаа.

	Нөгөөх аварга загас маань араатны шунаг харцаараа намайг цоргисоор «наймалжийн» тулгууруудад бараг тулам ойртоод ирлээ.«Бариад авдаг юм билүү дүүрсэн хэрэг. Үүний чухам юу болохыг нэг үзээд алдвал яасан юм бэ» гэж бодсоныгоо тун болчимгүй хэрэг байсныг хормын дараа л мэдлээ. Тэрбээр сонин болгон ярих нь: — ...Одоогоос хоёр зуун арван зургаан жилийн өмнө шинэ Уэльсийн эрэг орчим английн нэг шумбагч онгоц бүр намайг агнах санаатай өдөржин дагаад элдвээр оролдоод болж өгөөгүй юм. Тун салахгүй болохоор нь би түүнийг живүүлж орхисон билээ гэв.

	Шумбагч онгоц живүүлнэ гэдгийг дуулаад би бүр бажга авна гэгч болж түүнийг элдвээр оролдох нь байтугай яаж ийгээд бушуухан салмаар санагдлаа. Гэвч болж байгаа үйл явдлын ер бусын гайхалтай байдал арга буюу саатан үлдэхэд хүргэж байлаа. Би хүн төрөлхтний мэдлэгийн санд урд өмнө байгаагүй нэг шинэ сонин мэдээг лавтайяа олж, манай гараг даяар гайхан шагшиж барамгүй тийм шуугиан шаагиан оволзуулах боломжтой болсноо сайн мэдэрч байв. Ер бишийн аварга загасыг би ямар аргаар арай даацтай судлахаа шийдэж ядан байгаад ийн асуулаа.

	— Таны хариултыг би лавтай ойлгосон бол та өөрийн гарал үүсэл хийгээд бас бус юмны талаар хүмүүст хэрэг болохуйц тодорхой хариу өгч чадахгүй юм биз дээ. Энэ чинь бидний хувьд тун харамсалтай байна. Би таныг лав манай гарагийн бус гаралтай болов уу гэж саналаа гэв.

	Аварга загас «улаан амт хаан» гэдэг загасыг ойртон ирмэгц нь сүүлний сэлүүрээ яльгүй хөдөлгөн үргээгээд ярих нь:

	— Би таныг ойлгож байна л даа. Гэвч зөвхөн боломжийнхоо хэрээр л танд ярья. Үлдэх хэсгийг нь ургуулан бодох, шинжлэн судлах замаар гаргаад ойлгоно биз гээд ярьж гарах нь:

	— Миний гадаад ертөнцийн гаралтай гэдэг ч худлаа биш ээ. Би нарны аймагт биш боловч түүний ай савд багтдаг нэг гарагаас ирсэн шинжилгээний багийн ахлагч байгаа юм. Бид «Дэлхий» хэмээх энэ гарагийн бүх талд холбогдох нэлээд ул суурьтай мэдээ сэлт цуглуулах зорилготой. Одоо манай ажил дуусаж байна. Хэд хоногийн дараа танай гарагаас салан ниснэ дээ. Эх гарагаа санах явдал байлаа. Гэвч бэрхшээлгүй юм гэж хаана байх вэ дээ. Дэлхийн цагаар бол чинь одоо бид ирсээр таван мянга гаран жил болчихсон хэрэг шүү дээ. Энэ хооронд багагүй зүйлийг үзлээ.

	Ажлынхаа үр дүнгийн тухай анхныхаа мэдээ сэлтийг эх гарагтаа бид илгээж орхиод байгаа. Үлдсэн хэсгийг нь тун удахгүй явуулна. Тэр биднийг очихоос жаахан өмнө хүрч очно биз. Бас юмыг яаж мэдэх вэ. Замд ямар нэгэн осол эндэл гарвал мэдээ сэлт маань сүйдэж болох билээ. Тэгээд ч үнэт мэдээ баримтыг урьдчилан нэвтрүүлж байхаар дүрэмд заасан юм.

	Ингэж хэлэх охин, шингэн дууны өвөрмөц хөг аялга, ер бишийн итгэлтэй байдал намайг тун амархнаар эзэмдэн бишрүүлж байлаа. «Шинжилгээний ажил...» таван мянган жил...» гэхчлэн түүний хэлсэн зарим үгс миний тархинд хэзээ ч үл арилахаар тод хоцров бололтой. «Барс аварга загас» маань миний бодлыг таасан бололтой түр зогсосхийж «миний хэлсэнд худлаа юм байхгүй шүү, эрхэм ээ! гэж сануулаад яриагаа залгалаа.

	Манай багийн гишүүд нийтдээ хорин шинжээч байгаа. Тэд цөм өөр мэргэжилтэй. Би бол ерөөсөө л их далайнуудын амьдрал хөгжлийг судалж, тэр талаар материал цуглуулж байгаа. Би ерөөсөө усны амьдралын талаар мэргэжсэн ухаантай юм. Дэлхийтэй гурав дахь гарагийн далай тэнгисийн хагас хугас судлаад байна. Одоогоос ажилдаа нэлээд дадаж байгаа боловч жинхэнэ эрдмийн ажилтан болтол асар их зайтай л даа, Дэлхийд хийсэн энэ ажил надад бага зэрэг алдар суу авч ирэх ёстой байх. Ингэхэд та ч гэсэн ойролцоо мэргэжлийн хүн шив дээ. Гэхдээ та үзүүлэн бүрдүүлэгчийн ажлаа нэг их сүрхий эзэмшиж чадаагүй байгаа чинь харагдаж байна. Ер нь далайн амьдралыг та нар тун муу мэдэх юм. Бусад зүйлийн талаар ч гэсэн мөн ялгаа алга. Харин та шулуухан ярьсанд минь бүү уурлаарай! 

	— Хаанаас хаанаас, та яриач. Тун сонин байна гэж түүнд өчлөө.

	— Энэ ч бас аргагүй л дээ. Та нарт аливаа юмыг нэлээд гүнзгий судлах боломж бидэнтэй харьцуул ахад бага байна. Шинжлэх ухааны хөгжил хүмүүст багагүй бололцоо олгож байгаа боловч хөөрхийлөлтэй богино насалдаг явдал хамаг ажилд чинь саад болох юм. Бид дэлхийн цаг тооллын таван мянган жилийг нэг насанд тооцдог. Тэгэхлээр би танай дэлхийд нийт насныхаа барагцаалбал зууны нэгтэй тэнцэх хэсгийг элээсэн болж таарлаа. Сонин байгаа биз? 

	— Тийм ээ! гэж би уулгамч юм шиг дуугарлаа. Тэр яриагаа үргэлжлүүлэн: 

	— ...Хамгийн гол нь хүмүүс та нар хязгааргүй орчлонгийн уудамд орь ганцаараа хэмээн сэтгэхэд хэдийнээс дургүй байсан. Тэгээд ч огторгуйн хязгааргүй, од гарагийн яндашгүйн дундаас өөртөө ижил хань болохуйц ухаант амьтдыг цуцалтгүй хайн сурвалжилсаар ирсэн билээ. Энэ бол хүмүүс та нарын ханьсах найрамдах, хамтран бүтээхийн төлөөний ариун сайхан хүсэл тэмүүлэлтэйн тухай маргаангүй баталгаа юм. Дэлхийн нэрт энэ буйдхан гараг дээр бидний цөөн жил ажиллах хугацаанд олж мэдсэн гол зүйл энэ гэж болно. Энд найрамдлын сэтгэлээр ямар ч гарагаас ирсэн, ямар ч зүс царайтай юм ирсэн тэр бүхнийг дуртайяа хүлээн авч чадах сайхан ,сэтгэлтнүүд, эвийг эрхэмлэгчид байгаа нь гайхалтай сайн хэрэг. Энэ бол хүмүүс та нарын оюуны хөгжил нэлээд дээд шатанд гарсны гэрч юм. Мэдээжээр, бидний бэлхнээ мэдэх түүхэн үеийн туршид элдэв хагарал будлиан, дайн тулаан байсныг үгүйсгэх аргагүй боловч сүүлийн үед тэд сэтгэл санаа, амьдрал ахуйн хувьд тэгширч эв найртай аж төрөхийн үр шимд лавтайяа бишрэх болсон тухайг би голлон ярьж байна шүү дээ. Энэ байдал чинь манайхны эрхэлдэг «Гараг Хоорондын Найрамдлын Нийгэмлэгийн» гишүүнд дэлхийг элсүүлэн авч болох юм гэсэн саналд биднийг хүргэлээ. Хэрэв энд орвол дэлхийн хувьд ямар их ач тустай зүйл болохыг бодитойгоор үнэлэн үзэх хэрэгтэй. Жишээлбэл манай «Альфа»-д багтдаг нэг гараг өөр цэг жижгэвтэр мөртөө яггүй цул гарагтай мөргөлдөх зайлшгүй аюул тулгараад байсныг хамтын хүчээр зайлуулсан юм. Хүмүүс та нарын өмнө ч гэсэн шийдэхэд түвэгтэй асуудлууд тун цөөн бус байна шүү дээ. Саяхан бид хүмүүсийн насны тухай ярилаа. Энэ бол та нарын хувьд яасан ч амар шийдэж боломжгүй мөртөө нэгдсэн гарагуудын хувьд бол хялбархан зүйл юм. Тухайлбал хүмүүсийн насыг одоогийнхоос нь тав арав дахин юм уу, эсвэл бүр ч зүйрлэшгүй урт болгож, тэр нь гений байгуулалтад чинь найдвартай удамших хэмжээнд хүртэл хувиргах асуудлыг төдий л түвэгтэйд үзэхгүй. 

	— Тэр нийгэмлэгт чинь элсэхэд яах ёстой юм бэ? гэж би тун тэсэлгүй асуулаа. Аварга загас маань хэсэгхэн дуугүй байснаа:

	— Туйлын амархан. Дэлхийнхний хэн нэг нь бусдыгаа төлөөлөн холбоонд очиж өөрсдийнхөө хүсэл саналыг илтгэх хэрэгтэй. Бид гэрчилсэн баталгаа гаргаж өгнө. Хэрвээ холбооноос гарахад хүрвэл тухайн цагт нь уул хүсэлтийг ямар ч хориг саадгүйгээр биелүүлэх болно. Ер нь та бидэнтэй хамт явж нийгэмлэгт элсэх тухайн асуудлаа шийдвэл дээргүй юу гэж зөвлөмөөр байна. 

	— Юу!! гэж би өөрийн эрхгүй уулга алдав.«Би нэг муу үзүүлэн бүрдүүлэгч ухаантай хүн бүх дэлхийн хүн ардыг төлөөлөн гадаад ертөнцөд залрах гэнэ. Тэгээд тэднийг хэнийг нь ч мэдэхгүй байхад ямар нэг нийгэмлэгт хүчээр элсүүлж орхисон байх юм гэнэ. Ээ яаж болчхов! Надад чинь тийм эрх хаа байх билээ».Ингэж бодоод би хэсэг зуур балмагдан сууснаа би яаж, бүх хүмүүсийг төлөөлж чадах вэ? дээ хэмээн дэмий л хариу өгсөн боллоо.

	Аварга загас хүчирхэг сүүлээ хоёр тийш гялалзуулан байж:

	— Үгүй энэ чинь, яагаад болохгүй гэж. Та нар нэгдмэл үзэл бодолтой, хөгжил дэвшил сайн сайхны төлөө нийтлэг эрмэлзэлтэй эн тэнцүү эрхтэй шүү дээ!

	— Тийм нь ч тийм л дээ. Гэсэн ч... 

	— Та шал дэмий юманд санаа зовох юм. Харин Алсын нислэгт мэдээжээр хүрэлцээгүй таны нас, бие бялдрын зарим дутагдлын хувьд бол бид санаа тавин шаардагдах арга хэмжээг авах болно. Энэ чинь таны хувьд бол хүн төрөлхтний өмнө, нийт гараг ертөнцийн ухаант эздийн өмнө хийвээс зохих хамгийн нэр төртэй үйлс, зүй ёсны чинь үүрэг юм биш үү. Та сайн бод доо. Таны эрхэм гавьяаг хэн ч мартах ёсгүй шүү дээ. Та хэнд ч олдоогүй их завшааныг эзэмшиж, ер бишийн гайхамшгийг үзэх болно. Та эргэж ирээд алдсан цагаа нөхөж, амьдралаа хэвийн сайхан үргэлжлүүлэх болно. Сайн бод доо. Тэгээд шийд! Өнөөдөр тавдугаар сарын хоёрны өдөр, бид гурав дахь хоног дээрээ буюу тавны шөнө дэлхийгээс тасарна. Манай хөлөг эндээс их холгүй Номхон далайн нэг арлын орчим усны ёроолд байгаа юм. Багийн бүх гишүүд маргааш орой гэхэд энд цугларна. Явах бэлтгэлд бас бага зэрэг цаг орноо. Түүний хэлээд байгаа зүйл надад хэчнээн үнэмшил багатай зүүд зэрэглээ мэт байгааг тэрбээр огтхон ч анзаарч үзэхгүй хөөрхий намайг өрөвдөх шинж алга байлаа. «Би эх нутгаасаа алс хол ирчхээд тэдэндээ хэл ул ч дуулгалгүй огторгуйн хязгааргүй өөд харвасан од мэт алга болох гэж үү??» гэж элдвээр бодлоо.

	— Багийн гишүүд гэдэг маань мөн л миний адил аварга... Энэ бол ердөө л дэлхийнхний нүднээс далдлагдах арга юм. Бид туйлын шаргуу ажиллах ёстой байсан учраас та бүхний хараанд өртөж түвэг чирэгдэл гаргах шаардлагагүй байлаа. Бид орчиндоо зохицсон тийм л байдлаар өөрсдийгөө далдалсан юм. Энэ бол манайхны хувьд төдий л түвэгтэй зүйл биш ээ. Аа ер нь ч бид тийм сэтгэл гутмаар амьтад биш. Танайхны л ижил хүн. Харин хамгийн гайхалтай нь бид хоорондоо бараг ялгагдах аргагүй гадаад байдлын төсөөг агуулсан байх юм. Худлаа гэвэл танд би өөрийнхөө бодит дүрийг харуулаад өгье л дөө. Тэгэх үү?

	Тэгээд тэр огцом эргэн далайн харавтар ус руу шумбан орчихлоо. Болж буй үйл явдлын үнэн, эсэхэд итгэж ядан хэдэн хором болтол яг нөгөөхийн байсан газар үлгэрийн дагина гэж л иймэрхүү юмыг нэрлэх болов уу гэмээр гайхалтай сайхан хүүхний дүр тодроод

	Түүний задгай тавьсан сайхан урт гэзэг усны долгилох аясаар намиран угалзарч, үзүүр нь биеэс нь лав хоёр алд хэртэй холд ямар нэг амьтны торгомсог нарийн тэмтрүүл адил чичгэнэнэ. Тэр хүүхэн усан дотор түрүүлгээ харж хэвтээд, чээжээ өлийлгөн миний зүг, харах бөгөөд нөгөө. аварга загасны шунаг догшин харцтай зүйрлэх аргагүй давхраат сайхан нүдний, нь, харц ухаалаг дөлгөөн, уран яруугийн туйл байх аж. Биеийг нь барьсан нэмгэн сиймгэр өмсгөлийг нь цаанаас ямар ч гаргуун зурагчны дүрслэн гаргаж чадамгүй цэвэр сайхан бие цогцос нь тодрон, өөрийн эрхгүй сэтгэл зүрхийг соронзон адил татна. Түүний бие эрхтний хосгүй гоо сайхнаас очир алмазын өвөрмөц гэрэл цацарч, гүн усны баргар орчинд туяаран байх мэт харагдах нь нэн гайхалтай.

	Би илбэдүүлсэн мэт ширтэж, яахаа эс мэдэн хэдэн хором хөшин суужээ. Тэгээд гэнэт тэр далайн ёроол руу шингэн алга болох юм уу, эсвэл аварга бар загас болон хувирчих вий гэхээс айдас хүрч, гайхам сайхан дүрийг нь кино аппаратдаа буулгах санаатай гар хөдөлтөл тэр урагш сунган тавьсан хоёр гараа дээш өргөж: 

	— Хэрэггүй! гэлээ. Түүний тэр товчхон бөгөөд уяруулам гуйлт ямар ч догшин зарлигаас хүчтэй санагдаж би гар татлаа.

	Та бидний аль алинд зав бага байна. Иймээс шийдэх хэрэгтэй.Би ийм эрхэм завшаанаас татгалзахгүй болов уу гэж найдна. За ингээд одоохондоо түр завсарлая. Би одоо номхон далайн савын төдийгүй танай гарагийн амьтны аймгийн жагсаалтаас тун удахгүй хасагдах болж байгаа хэд гурван амьтны гений томьёог бичиж авах ёстой юм. Тийм томьёотой байсан цагт хэзээ ч уул амьтныг буй болгож болно.

	Танай гарагаас устаж, үгүй болсон маш олон амьтны гений томьёо бидэнд байгаа. Энэ бол ямар ч гэсэн сүүлийн таван мянган жилд хамаарах юм. Харин түүнээс өмнө байхгүй болсон амьтдын тухайд бол хэцүүхэн байна. Гэхдээ манайхны тооцоолсон ёсоор биднээс нэлээд зайтай оршдог өөр оддын айгаас урд өмнө ирэгсэд танай гарагийн эрмэл амьтдыг амьд байхад нь ирж гений бичлэг хийгээд түүнийгээ аваачин, уул амьтдыг харьяа гарагууддаа үржүүлсэн байх гэсэн таамаглал бий. Үнэхээр тийм бол бид тэдэнтэй холбоо тогтоож гений томьёо солилцох замаар эртний аварга биет амьтдыг эгүүлэн амьдруулах болно.

	Бид ямар нэг чулуужсан үлдэгдэл сэлтийн баримжаагаар сөнөсөн амьтныг гений байгууламжийг барагцаалан гаргаж болох боловч тэр бүрийг төгс сайн болох үндэс бага байгаа юм! За та сайн бодож байгаад маргааш яг арван цагт эндээ ирэх хэрэгтэй. Таны бие сэтгэлийн хувьд ямар нэг хохирол учрахгүй. Үүнийг би өөрийн гарагийн хөгжил цэцэглэлтийн нэрийн өмнөөс танд амлаж байна. За бодож үз! Яг болзсон цагтаа ирээрэй! Тэгэхгүй бол нислэгтэй холбогдуулаад танд хийх зарим нэг засал арга хэмжээнд цаг хүрэхгүй болж мэднэ. Ингэж хэлүүт нөгөөх сайхан хүүхэн маань усны гүн рүү шумбан далд орлоо.

	«Дахиад аварга загас болж хувирахгүй байгаасай» гэж би яагаад ч юм бэ бодлоо.

	Би «наймалжийг» усны гүн тийш дөчин таван градусын өнцгөөр залангаа өөрийнхөө эрүүл байгаа эсэхийг дахин нэг шалган бодлоо.

	Би цааш хөвөн бага зэрэг зураг авч ажил амжуулчих гэж бодсон боловч нөгөөх аварга загас буюу сайхан хүүхний тухай бодол тархи толгойд эргэлдээд ер олигтой юм болж өгсөнгүй. Тэгээд дээш яаран гараад «Безоныг» дуудав. Тэрбээр хүрч ирэхийн оронд наймалжаа эрэг дээр орхиод яаран ирж яст мэлхийгээр нөгөөх алдартай «кумаори» хэмээх шөл хэрхэн бэлтгэхийг хараач гэлээ. Би ойр зуурын юмаа авч «наймалжийг» тэнд орхиод эргийн зөөлөн элсэн дундуур бодол болон гэлдэрч явахдаа «Нөгөөх аварга загасны зөвшөөрөлгүйгээр дуулсан сонссоноо хүнд хэлэх нь зөв үү, буруу юу гэдгийг тунгааж байв. Тэд дэлхийд олон мянган жил байхдаа нэг ч хүнд өөрсдийнхөө тухай хэлээгүй байна шүү дээ. Хэрэв нууц задрууллаа гэж намайг шийтгэх гэвэл чадах л байх шүү» гэж бодов. Энэ үед ёр шиг нөгөөх английн хөлөг онгоцыг живүүлсэн тухай түүний яриа өөрийн эрхгүй санаанд орлоо.

	«Безон» намайг очиход яггүй том яст мэлхийн дэргэд хэдэн хүний хамт зогсож байлаа. Тэр яст мэлхийн хойд хоёр хөл, сүүлийн хэсэг нь ямар нэг шалтгаанаар саяхан тасарч алга болсон боловч тэрбээр амьд сэргэлэн хэвээрээ байх аж. Шархнаас нь цус гоожин элстэй завааралдсан байх нь нэн өрөвдөлтэй. Энэ бол манай найзын надад зориулан шөл хийх гэж байгаа амьтан мөн гэж би таалаа. Безон миний өрөвдөнгүй царайг хараад ийн тайлбарлав.

	— Чи энэ амьтныг өрөвдөж байна уу. Тэртэй тэргүй талийгаач болох ёстой болчихсон эд шүү дээ. Үүний хойд хөл, сүүлний хэсгийг аварга загас тасдаад үмхэж орхисон болохоор нядлахаас өөр арга байхгүй юм. Найз минь чи нэг ёсондоо аварга загасны хишиг хүртэж байна гэж бод! Түүнээс биш «кумаори» зооглох дуртай хүн бүр яст мэлхий төхөөрөөд байдаг юм биш гэлээ. 

	Безоны хэлж байгаа үг хачин дуржигнасан хөндий сонстож, яг нойрон дунд дэргэд хүн ярихад ямар байдаг вэ, тийм л байлаа. Харин аварга загас гэсэн ганц үг л гойд тод дуулдах аж. Яст мэлхийн аймар муухай шархтсан байдал аварга бар загасны сүрлэг догшин овор аль аль нь дотор арзгануулам санагдана. Безон нөгөөх ёслол төгөлдөр ажилдаа яаран орлоо.

	Энэ үед дунд хэрийн тавгийн дайтай хавтгай чулуунууд дээр гал түлэн улайтгаж байлаа. Галаа сайн дааж шатсаны дараа түүнийхээ дэргэд элс хонхойлгон ухаж улайдсан чулуунуудаасаа хийх нь үү гэмээр янзтай харагдлаа. Гэтэл миний бодол оносонгүй. Тэр нүхэн дотор яст мэлхийгээ бөгсөөр нь суулгаад элсээр нимгэвтэр хучсаныхаа дараа улайдсан хавтгай чулуунуудаар гаднаас нь хучлаа. Түүний дараа яг зэрэгцээ яст мэлхийн нуруун талд бас нүх ухан, хавтгай чулуу дэвсээд, мөн л гал түлж гарлаа.Энэ үед тэдний зарим нь дал модны нойтон навч тэврэн авчирч харагдана. Хоёр дахь нүхний гал зогсож чулуу сайн улайдсаны дараа түүнийхээ ханыг анхны нүхэн тал руугаа нэвт ухтал яст мэлхий маань аяндаа хоёр дахь нүх рүү нуруун талаараа ойчлоо. Тэгмэгц хүмүүс маш яаран дал модны навчаар бүтээж элсээр хучив. Тэд нэг ч дусал цус шүүс, өчүүхэн ч уурыг гадагш алдахгүйг хичээж байгаа нь илт байлаа. Безон надад олон юм тайлбарласангүй. Бодвол, өөрийн нүдээр сайн харж ойлготугай гэж байгаа бололтой.

	— За ингээд л болоо доо гэж тэр надад хэлээд инээд алдлаа. 

	— Хэдэн минутын дараа бэлэн болох вэ? гэж би түүнээс асуув. Тэрбээр ерийн хөгжилтэй зангаараа тас тас инээж хажуу дахь хүмүүстээ хандан:

	— Хүүе та минь ээ! Манай найзад «кумаори» хэдэн цагийн дараа бишээ, хэдэн минутын дараа болохыг хэлээд өгөөч гэлээ. Тэнд байсан хэдэн хүн мөн л тас тас инээлдэж намайг шоолохыг бодоход тун инээдэмтэй юм хэлсэн шиг бололтой. 

	Безон зантгар том толгойгоо сэгсрэн инээж:

	— Ваванг! Та үүнд хэлээд өгөөч гэлээ.

	Тэдний дотроос арай настайвтар нь миний зүг толгой дохин төлөвхөн инээгээд:

	— Уучлаарай, бидний хоол маргааш өглөө гэхэд л бэлэн болно шүү дээ. 

	— Харин танайхан «кумаори» маягийн нэг хоолыг маш амархан хийдэг тухай номоос уншсан юм байна.

	— Тэгэхдээ яст мэлхийгээр ч биш л дээ гэлээ. Бодвол, тэр манайхны боодог юм уу хорхог хийдэг тухай хэлэх гэсэн бололтой.

	— Тийм ээ. Их удахдаа л ганц хоёр цагаас хэтрэхгүй гэж би хариулав. 

	Өвгөн хөлс дааварласан харавтар хүрэн нүүрээ илэн инээж, толгой сэгсрээд:

	— Манай үүнийг бол удаан хүлээнэ ээ. Гэвч бид таныг уйдуулахгүй. Энэ арлынхны бүр эртний уламжлалт дэнгээ болох «корробори» хэмээх бүжиг хийж үзүүлэмз гэв. Миний хувьд юун бүжигтэй манатай байсан хэдий боловч өвгөнийг гомдоохгүйн тулд:

	— Баярлалаа! Үзэмз гэлээ.

	Безон бид тэднийд очоод тун удаагүй байтал ёслолын бүжиг эхлэх болсон тухай мэдэгдэв. Хүйтэн ундаа ууж бага зэрэг сэрүүцсэний дараа бид тийшээ очлоо. Бяцхан цэцэрлэгийн дундах тусгай талбай дээр бүжиг эхлэв. Талбайн голд тавцан засаж, тэнд хөгжимчид байрлажээ. Тэр тун энгийн мөртөө яггүй сүрхий найрал хөгжим мэт эгшиглэнэ. Дижериду гэж нэрлэдэг өвөрмөц эгшиг бүхий хөгжмийг хэнгэрэг адил дуу гаргадаг хавтгай цохиураар дэмжин бүжигчдийн хөдөлгөөнд тохирсон дуу гаргана. Нүүр амаа өнгийн шороогоор будаж, шувууны өд сэлтээр навсгар өмсгөл хийж өмссөн хэдэн хүн, эртний хүмүүс имж ба тэмээн хяруул агнаж буй тухайг туйлын чадмагаар бүжин дүрсэлж гаргасан нь бүр гайхан бишрэхгүй байх аргагүй бөгөөд энэ нь надад тохиолдсон нөгөөх ер бишийн учралыг түр боловч мартуулах аж. Энэ бол Австрали тивийн эртний уугуул үндэстний нэг болох Рембаранкачуудын коробори болохыг Безон надад тайлбарлан хэлж өглөө.

	Бүжгийн дараа бид нэлээд олуулаа далайн эрэгт зассан тусгай зуушны газар очиж шарсан загас, банана, дал модны үрээр хийсэн амтат зууш тэргүүтнийг амтлан байж элдэв яриа хөөрөө дэлгэв. Би нутгийнханд эртний монголчуудын амьдрал, аж байдлыг харуулсан кино үзүүлж нийтийн хэлээр тайлбарлаж өгсөнд тэд туйлын их сонирхлоо.

	Безон бид хоёр дал модны хооронд татсан дүүжин орон дээр зэрэгцэн хэвтээд амарч байлаа. Тэр хуучин танилын ёсоор элдэв юм шалгаан миний хувийн сонин сайхны тухай нарийн тодорхой мэдэх гэж оролдоно. Би асуусан зүйлд нь тун ёс төдий хариулаад өнөөх л болсон явдлын тухай бодсоор байлаа. Бодохгүй байх аргагүй энэ зүйлээс болж амархан галзуурч мэдмээр боловч би түүнээс яаж өөрийгөө аврахаа эс мэднэ.

	Сэтгэл бачимдсан хүн сайн уйлчихвал гайгүй болно гэдэг шиг тэр тухайг би Безондоо хэлбэл нэг санаа амармаар санагдана. Энэ болчимгүй зангийнхаа төлөө хамгийн хатуу ширүүн шийтгэл хүлээж болох боловч хар амиа бодон таг дуугүй байх нь нэг ёсондоо ичгэвтэртэй бөгөөд бас ч яс нимгэн эрийн явдал болмоор мэт. Би удаан эргэлзсэний эцэст болсон бүх явдлыг Безонд хэллээ. 

	Тэр миний яриаг үнэмших нь байтугай «Хийх ажил багатай зэлүүд нутагт биеэ оторлон элдэвт хоосон санааширсаар байгаад өвчин тусаж байгаа хүн байна» хэмээн тохуурхав. Би аргаа бараад нөгөөх аварга загасны дуу бичсэн хальсаа гэрч баримт болгохоор шийдлээ. Энэ тухай сонсоод тэр:

	— За найз минь эхлээд чи тайвшруулах эм уугаад орхи. Тэгээд дараа нь би түүнийг чинь сонсъё гэлээ. Би хэрэг болгож түүний өгсөн эмийг дал модны ёроол руу ууртай гэгч шидэж орхиод босон харайлаа.

	Ийм гай гэж байх уу. Нөгөөх хальсанд ганцхан миний дуу л үлджээ. Харин аварга загас буюу миний ярилцагчийн дуу огт алга байлаа. Би эцсийг нь хүртэл хөвүүлж чагнаад арга барагдсандаа хараал тавив. Энэ бүх байдал намайг тун базаахгүй хэрэгт оруулах нь тэр.

	Безон надтай олон юм ярилгүй байшиндаа орж хэсэгхэн болоод гарч ирэхдээ ярианы сэдвээ шал өөр болгож манай нутгийн тухай элдэв шалдав юм асууж гарлаа. Түүний яах гэж ингээд байгааг бодох тутам бүр эгдүүтэй санагдана. Би бие биедээ амар итгэж сураагүй хүний арчаагүй чанар хийгээд аварга загасны тэр овжин байдлын аль алиныг дотроо зүхэн бухимдаж байлаа. Ингэсхийгээд тун удаагүй байтал байшингийн гадна, бидний дүүжин ор байгаа лужир том дал модны оройг шүргэх шахам доогуур ямар ч дуу чимээгүй бяцхан нисдэг тэрэг гарч ирлээ. Би эгдүүцсэндээ тачигнатал инээв. Безон айсандаа нүд нь цагаанаар эргэлдэн миний тохойноос зөөлөн барьж авлаа. Тэр намайг галзуурч байна гэдэгт тун эргэлзэхгүй байгаа нь илт байв.

	Эмч нь, гялалзсан шалмаг хөдөлгөөнтэй уугуул нутгийн цэвэр цусны хүн байв. Түүний хүрэл шиг хүрэн царайд нь залуугийн цог бадарсан боловч өтгөн бужгар үсэнд нь буурал сууж яваа аж. Тэр өөрийнхөө нэрийг Вандималунг гэдэг боловч сургуульд байхад нь хүүхэд багш нар хялбарчлан дуудахад зориулж Сноу Бол гэсэн англи нэр өгснийг хүртэл ярьж гарлаа. Өмнөд азийн энэ шүрэн арлын уугуул иргэнд «цасан бөмбөлөг» гэх аятай нэр өгснийг бодоод инээдээ барьж чадсангүй дахин тачигнатал хөхрөөд, миний найзын сэжиг магадтай болохыг тэр эмчид бүр итгүүлж орхилоо.

	Тэрбээр нүдийг минь сайтар анхааран ширтсэнээр намайг судлах ажилдаа оров. Тэгээд

	— Цаг агаарын огцом өөрчлөлт хүний эрүүл мэндэд муугаар нөлөөлж болох талтай байдгийг сануулаад таны биеийн байдалд өөрчлөлт гараагүй байгаа даа. Би үүргийнхээ дагуу нэг үзээд өгвөл та лав дургүйцэхгүй биз? гэж хааш хэллээ. Намайг сочоож өвчнийг нь улам дэврээхгүйг хэчнээн их л санагалзан зовж байгааг нь бодоход ер инээд хүрэхгүй байх аргагүй. Уул нь тэдэнд уурласан дүр үзүүлж байвал арай дээр бололтой. Гэвч нөхцөл байдал тийм боломж олгохгүй байлаа.

	Танд би юу гэж тайлбарлахаа мэдэхгүй байна. Уул нь надтай нэг ер бишийн юм тохиолдсоноос л боллоо. Үүнийг хэн ч үнэмшихгүй. Үнэмшүүлэх баримт надад хараахан байхгүй явдал тун хэцүү байна. Харин миний эрүүл хүн гэдэгт итгэж үзээрэй! гэж дэмий л гуйлаа. Тэрбээр «итгэж байна» гэсний тэмдэг болгож миний мөр рүү зөөлөн ёвроод элдэв багаж юугаа зэхэж гарлаа. Би яах ч учраа олохгүй алмайран байсан нь эмчийг уул ажлаа улам ч шаргуу оролдоход хүргэсэн байж ч болзошгүй. Тэр авсаархан боловч тун олон янзын багаж ашиглан байж, намайг сайн үзсэнээ, толгой сэгсрээд:

	— Аа мэдэхгүй одоогоор нэг их аймар юм алга шиг л байна. Гэвч анхааралтай байж үзээрэй! гээд тайвшруулах эм бололтой хэд гуравхан тун юм өгөөд

	— Та үүнийг уугаарай. Ерөнхийдөө ядаргаанд сайн эд байгаа юм гэв.

	Би түүнийг шууд аваад явна гэж сандраагаагүйд нь урамшаад:

	— За за гэж дуртай нь аргагүй зөвшөөрлөө.

	— Сайн байна, сайн байна! хэмээн тэр хүн надтай хүүхэд адил хөгжилтэйгөөр гар барьж салах ёс хийлээ. 

	Нөгөөх жижигхэн тэрэг чимээгүйхэн нисээд алга болж өгсний дараа миний уур хүрч Безоныг тун эвгүйгүйгээр хараан зүхмээр санагдлаа. Гэвч тэгээд яах юм билээ.

	— Чи бүх насаараа энэ шүрэн арлыг сахиад юу ч мэдээгүй байхад би ганц хоёрхон цаг болоод гайхаад барамгүй нууцыг нээж... гээд ярьж гартал мань эр миний яриаг яаран тасалж:

	— Ай найз минь, дэмий яриагаар юугаа хийх билээ. Чи юу ч гэсэн эмээсээ нэгийг ууж орхи. Манай эндхийн түргэний эмч нар тийм муугүй улс байгаа юм. Тэднийг малын эмч шиг санаж огт болохгүй. Тэр чамайг сүрхий ядарч гэсэн шүү гэж мохоолоо.

	Би түүний үгэнд орохоос өөр арга байсангүй. Нэг тун эмийг хан боргоцойн шүүсээр даруулж уугаад бодол болон хэсэг хэвтэв. Түүний цээл нарийн дуу миний зүүдэндээ ч үзэж чадамгүй гайхам үзэсгэлэнт усан дагинын дүр.. аварга загасны хүчирхэг том хушуу, сэлүүр сэлт нүдний өмнө ээлжлэн тодорч санаанд багтамгүй ер бишийн учрал тохиолдлоос үүсэн хачин бодол аяндаа ургана. Тэгэвч хөл гарын үзүүр бадайрч, хачин их нойр хүрээд явчихыг би муухан мэдэрлээ. Цөөн мөчийн хэртэй би өөрийгөө хий огторгуйд хөвж явна уу даа гэсэн аятай сэтгээд цаашхыг мэдсэнгүй...

	— За бушуу босож үз. Нүүр гараа угаагаад кумаори идэхээр явъя гэх Безоны дуугаар би сэрээд өөрийн эрхгүй гайхаж цагаа харвал бараг өглөөний долоо болчихсон байлаа.

	— Гуравхан цаг болоод нисэх нь ээ!.. гэж намайг амандаа үглэсээр босож ирэхэд Безон маань нөгөөх л хөөрхийлөлтэй бөгөөд сэжигтэй харцаараа намайг нэгэнтээ ширтэв. Би инээд алдаж:

	— Зүгээр ээ. Санаа зоволтгүй. Би хэн бүхнээс эрүүл. Тэр тусмаа мэдрэлийн хувьд бол ч бүр ярих юмгүй гэв.

	Безон надтай зэрэгцээд яст мэлхий булж үлдээсэн газар руу алхаж явахдаа сэнжтэй аяга барьсан гараа байдгаараа савлан хөгжилтэй исгэрч байлаа. Тэр зүгээр л миний анхаарлыг татах гэж зориуд сэргэлэн байдал гаргаж байгаа юм байна гэж би гадарлав.

	— Ай даа «кумаори» уух ч мөн догь доо. Бодохоос л арааны шүлс гоожих юм.

	Чи энэ аягаар нэг шөл уугаад л хамаг бие чинь суларч, сайхан тайвширна. Тэгээд л биеийн ядаргаа өргөс авсан мэт гэнэт гарч, нэг хэсэгтээ санаа зовох юмгүй болно, гэхчлэн тэрбээр надад ярьж байлаа.

	Бид хоёрыг очиход тэнд өчигдрийн хэдээс гадна бас хүүхэд эмэгтэйчүүд нэлээд нэмэгдээд ирчихсэн байлаа. Тэд тус бүрдээ шөл хийх аяга, бяцхан дийз сэлтийг барьж ирснийг үзвэл юу хийхээ сайн мэддэг нь илт.

	Безон хоёр алгаа хавсран наманчлах байдал гаргаад арааныхаа шүлсийг сорон дэвхцэж:

	За миний найзад зориулсан кумаори бэлэн болж, одоо эхэлье дээ! гэлээ.

	Хүмүүс хөгжилтэй шуугилдан, дал модны навчсыг болгоомжтойгоор хуулан авахад шарагдсан махны танил үнэр хамар цоргин идэхийн хорхойг гижигдэв. Безон үсэрхэг бүдүүн булчингаа ил гарган цамцныхаа ханцуйг тохойгоо өнгөртөл шууж, надад хандан хэлэх нь:

	— За чи сайн харж бай. Одоогийн байдлаар яст мэлхийн дээшээ хараад хэвтэж байна. Бид одоо хэвлий талыг нь хуягийг авна гээд сурмаг нь аргагүйгээр мэлхийн доод хуягийг ховхлон авлаа. Тэгээд хамартаа тулган ирж дотор талыг нь үнэрлээд

	— Ай даа мөн ч... гэнгүүт надад бариулаад май үнэрлээд үз. Биед сайн гэж аль эртнээс уугуул нутгийнхан үнэрлэдэг заншилтай юм гэв.

	Тос нитгэл тогтсон тэр хуягийн дотор талаас мах шөлний таатай үнэртэй холилдон яст мэлхийний хувийн онцлог бололтой нялуундуу үнэр гарна. Тэр хуягийг хажууд зогссон хүмүүс дамжуулан үнэрлэцгээв. Дараа нь Безон намайг яст мэлхийн дээрээс өнгийн харахыг зөвлөв. Тэнд үнэхээр сонин зүйл харагдлаа. Юу гэвэл яст мэлхийн нуруун талын буюу гадаад хуяг нь яг тогооны үүрэг гүйцэтгэж тэр дотор тослог өтгөн хүрэвтэр шөл тунасан байх аж. Энэ бол уул амьтны цус шүүснээс гарсан аагтай ханд байлаа.

	Безон түүнээс эхлээд надад, дараа нь бусад хүмүүст хутган авч өглөө. Тэгэнгээ ярих нь:

	— Хэрвээ үүнийг аварга загас гэмтээгээгүй байсан бол үүнээс ч их шөл гарах учиртай. Цус их алдаж дээ хөөрхий хэмээн үглэнэ.

	Гэсэн ч хүн бүрд хүрэлцэхээр шөл үлдсэн байлаа. Би нөхдийг гомдоохгүйн тулд зэнзийлсэн шинж харуулалгүйгээр шөлийг шууд балгалаа. Халуун бүлээн тэр шөл тасхийм хурц амттай, ер бишийн өвөрмөц үнэртэй аж. «За ингээд мөлхөгчийн халуун шөл анх удаагаа зооглодог байжээ» хэмээн бодож инээд алдсаар би түүнийг хэд сайн балгаад дуусгачихлаа. Тэгээд хэдэн хүн яст мэлхийг болгоомжтой дамлан нүхнээс нь татан гаргаж тавив.

	Яст мэлхийн хачин цагаан өнгөтэй мах, ер чухам юу нь болохыг таах аргагүй цавуурсан зүйл хоёрыг хүмүүс элсэн дээр тойрч суугаад амтархан идэцгээв. Энэ нь ч гэсэн тийм ой гутам эд биш байлаа. Ингээд би домогт кумаори гэгчээр өглөөний зоог барилаа.

	— За ямар байна? гэж Безон надаас асуув.

	Үнэхээр ч энэ бол хэн бүхэнд амар тохиолдоод байхааргүй ховор зэвэр эд тул би туйлаас магтан таашааж талархал дэвшүүллээ. Хооллож дуусаад би өөрийн эрхгүй ямар нэгэн зүйлд санаархан цагаа харлаа. Энэ үед есөн цаг ойртсон байлаа.

	«Одоо нэг цаг болоод тэд эх гарагийнхаа зүг нисэх байх, би яах ёстой болж байна?»гэж өөрөөсөө асуув. Бодол санаагаа баахан төвлөрүүлж авах санаатай:

	— Энэ чинь яасан айхавтар хоол вэ? Хамаг бие алдраад явчихлаа гэвэл Безон маань уухайн тас өлгөж аваад:

	— Тэгэлгүй яах вэ. Энгийн эд биш шүү. Жаахан хэвтэж амар. Нар нэг их хурц төөнөдөг цаг болоогүй байна гэлээ.

	— Тэгье, тэгэхдээ далайн эрэг дээр очвол яана? гэж түүнээс гуйлаа. Тэр эхлээд

	— Бие чинь зүгээр үү? гэж асуугаад намайг шинжин харснаа толгой дохилоо.

	Бодвол намайг далай руу ганц үсрээд орчихгүй байгаадаа хэмээн цэнээ биз дээ. Тэгээд бид яарамгүй зэрэгцэн гэлдэрсээр далайн эрэгт ирлээ. Усан мандал мөнгөлөг өнгөөр цайрч, намуухан долгионд бидэртэн солонгорно. Махир улаан хошуу, боровтор өнгө бүхий шаантаг сүүлт салхич шувууны мянга мянган сүрэг далайг хучин хуйларч, зах замбараагүй мөртөө сонсоход төдий л чийртэй бус авиа гарган шуугилдана.

	Бид хоёр Наймалжийг тавьсан газраас арваад алхам зайтай очиж өгөршиж хуучирсан шүрэн цохионы ёроолын элсэн дээр гэдрэг харан зэрэгцэн хэвтлээ. Нар ээх нь тааламжтай агаад далайн сулавтархан долгих чимээ, шувуудын дуутай нийлээд тайвшруулах нөлөө бүхий ямар нэг холимог ая болон сонсогддог аж.

	«...Ханьсах, найрамдах, хамтран бүтээхийн төлөөний ариун сайхан хүсэл бол тэмүүллийн тухай маргаангүй баталгаа юм... Энэ байдал чинь манайхны эрхэлдэг.Гараг Хоорондын Найрамдлын нийгэмлэгийн гишүүнд дэлхийг элсүүлэн авч болох юм гэсэн саналд биднийг хүргэв... Хүмүүс та нарын өмнө ч гэсэн шийдэхэд  түвэгтэй асуудлууд тун цөөнгүй байна... тухайлбал хүмүүсийн насыг одоогийнхоос нь тав арав дахин юм уу, эсвэл бүр ч зүйрлэшгүй урт болгож, тэр нь гений байгууламжид найдвартай удамшин хоцрох хүртэл хувиргах асуудлыг төдий л түвэгтэйд үзэхгүй... Ер нь та бидэнтэй хамт явж нийгэмлэгт элсэх тухай асуудлаа шийдвэл дээргүй юу.. Энэ чинь таны хувьд бол хүн төрөлхтний өмнө хийвээс зохих хамгийн нэр төртэй үйлс, зүй ёсны чинь үүрэг юм биш үү...» гэхчлэн харь гарагийн үл ойлгогдох шинжээчийн хэлсэн үгсийг нэхэн бодоход зүүрмэглэх боломж ер гарахгүй байлаа.

	«...Яах хэрэгтэй вэ. Намайг гэнэт ингээд алга болчихлоор гэр орныхон маань найз нар маань яах билээ. Сурган хүмүүжүүлэх төвийнхөн яах билээ? Шүрэн арлын амьдрал байдлын тухай хичээлийг эх газрын тэр олон сая хүүхдүүдэд үзүүлэнгүй заах гэж үү? Би тэгээд өөрөө яах болж байна? Орчлонгийн хязгааргүй дундуур халин ниссээр эргэж ирэхэд би өөрийнхөө эх дэлхийг эргээд танихгүй, дэлхийнхэн маань намайг хэзээ балар цагт өөрсдийнх нь болоод хойд үеийнх нь төлөө чин хүсэл өвөрлөн харь гарагийн үл мэдэх ухаантнуудын хамт ниссэн хүн юм гэдэгт итгэхгүй байвал хэцүү еэ» хэмээн эргэцүүлэн бодлоо.

	Миний оюун тархи хэзээ ч ийм хүнд юмтай тулгарч байгаагүй мэт дүйрэнгэ оргин, чих шуугьж байв, Түдэлгүй Безон маань эхлээд сулавтар, дараа нь бүр тэсэхийн аргагүй чанга хурхирч гарлаа. Миний эргэцүүлэн бодоход ямар нэг садаа болох зүйл төдий л байсангүй.

	«...Итгэнэ үү байна уу намайг танина уу, байна уу, миний амьдрал зохих ёсоор нөхөгдөх үү үгүй юу... гэхчлэн өөрийгөө тойрсон арчаагүй юмны тухай бодох хэрэг юу билээ! Би болон миний амьдрал гэдэг чинь бүх хүн төрөлхтөн, бусад гараг ертөнцийг эзэмшин цэцэглүүлж байгаа ухаант эздийн дунд ямархан байр эзлэх ёстой билээ. Тэднийг гадаад далай гэвэл энэ чинь ердөө л ганц молекул гэсэн үг шүү дээ. Гадаад далайгаас юм уу дэлхийн нийт усан мандлаас ганц молекул алга боллоо гэхэд үгүйлэгдэнэ гэж үү?! Гэтэл тэр ганц молекул ус харь гарагийн хүрээнд шилжин очоод буцаж ирэхдээ өчүүхэн хэмжээтэйгээ зүйрлэшгүй чухал агуу их үйлсийг бүтээсэн байх ёстой юм биш үү. Өөрийнхөө хийгээд элдэв аахар шаахар юмны тухай сэтгэл зовних нь үнэхээр ичгэвтэр биш үү» хэмээн би эргэцүүлэн бодож өөрийгөө сургамжлав.

	Гэвч үе үе толгой дээгүүр дүнгэнэн өнгөрөх балт зөгий, цэцэг ногоо далайн өвөрмөц үнэрийг шингээсэн найртай тунгалаг агаар, хурган цагаан үүлээр чимэглэгдсэн номин хөх тэнгэр, буман өнгөөр жигдрэн алаглах мод ургамал, далайн учирлан шивгэнэх мэт таатай зөөлөн долгио, салхич шувуу хийгээд бусад үй олон жигүүртний цэнгэлтэй өвөрмөц дуу, нуруу дороос сулавтархан төөнөх торгон шаргал элс, хязгааргүй далайн бидэртэх мандал, халуун бүсийн гайхам сайхан мод бутаар өвч хучигдсан шүрэн арлын үзэмж төгс эрэг... Ер энэ гарагийн юм бүхэн салж боломгүй сайхан агаад түүнтэй хэчнээн гүн гүнзгий, юутай ойр дотно холбоотойгоо өөрийн эрхгүй мэдэрч энэ бүхнээс нэгмөсөн салж хязгааргүй орчлонгийн хоосон цөл дундуур алслан одно гэдгийг бодох тийм ч таатай санагдахгүй аж. Гэхдээ энэ бол өөрийгөө тойрсон өчүүхэн бодол гэдгийг би сайн ойлгож байлаа.

	Ниснэ! Ямар ч атугай ниснэ! гэж би хатуу шийдэж, бас тэгээд ямар нэг золгүй шалтгаан гараад нисэж чадахгүй болчих вий дээ гэсэн санаа төрж байлаа. Юмыг яаж мэдэх вэ, яг явахын даваан дээр бие муудах, эсвэл Безон намайг мэдрэл нь муудсан хэмээн үзэж, дахин түргэн дуудаад эмнэлэгт хүргэх, үгүй юмаа гэхэд «наймалжаа» өгөхгүй, намайг нөгөө аварга загастай тааралдан тэр гүнд хүргэхгүй, надад хувийн шумбагч аппарат олдохгүй, олдлоо ч хүчилтөрөгчийн баг нь цоорхой байх.. За ер нь гай юу эс мундах билээ.

	Ингэж бодоход тэр тохиолдож болох тотгор саадуудыг чадах ядахын хирээр зайлуулмаар болно. Безон маань улам чанга хурхирч нар улам хурц ээнэ. Нарны энэ өгөөмөр илчинд далайн мандал саатан тайвшрах адил намуухан цайрна. Ийм сайхан намуухан ийм цэнхэр далай гэнэт уурлах мэт хуйлран долгилж, аймшигт том давалгаа уралдуулан хүрхэрдэг гэж үү гэсэн сэтгэл төрнө.

	Салхич шувуунууд хаясан чулуу мэт далайн мандал руу шуугин орж загас шүүрэх гэж оролдоно. Шүрэн арлын цахлайнууд хийгээд далайн бүргэдүүд голдуу эргийн халил хадны оройд сууцгаан олз олох таатай нөхцөлийг хүлээж ядах мэт үзэгдэнэ. Сөөгийн тахиа гэж нэрлэгдэх шувуу өндгөө хийж орхисон хог новш, ялзарсан навчны овоо зэргээ байн байн эргэх агаад амар тайвныг нь мэдмэгц холдон нисэж одно. Арслан зааны модны асар том өмх хожуул адил харагдах арлын улаан шоргоолжны том гэгчийн босоо үүр дамжин ямар нэг бяцхан болжморууд шулганалдана. Би цагаа харлаа. Арван цагт хорьхон минут дутуу байв.

	Тэгээд сэмээрхэн өндийж, Безоноос хэдэн алхмын зайтай газарт дал модны сүүдэрт суугаад тэмдэглэлийн дэвтэртээ өөрийн үлдээх үгийг татлан бичиж гарав. Арван минутын дотор л амжиж хэлэх юмаа гүйцээн бичих ёстой байлаа. «Ямар үлийгээ хийгээд өдий хүртэл алгуурлаж яваа вэ!» хэмээн би өөрийгөө зүхэж бухимдсаар бичиж гарлаа.

	«...Надад тохиолдсон явдлын хамгийн ойрын гэрч нь миний найз «Безон» хэмээх Жо болно. Тэрбээр шүрэн арлын орчимд болсон учралын тухай бараг гүйцэд сонссон цорын ганц хүн юм. Хөгжил бадралыг түргэтгэх гэж хүмүүс үеийн үед тэмцэж ирсэн болохоор энэ хэрэгт би өөрт олдсон эрхэм завшааныг ашиглахгүй байх эрхгүй учраас алтан сайхан дэлхий юугаан орхин нислээ. Ингэхдээ өөрөө толгой даан бодож боловсруулсан юм юу ч үгүй, гагцхүү далайн гүнд тааралдсан харь гарагийн хүн буюу чухам юу нь үл мэдэгдэх ухаантны үг сургамжид итгэн хөтлөгдсөн билээ. Түүний үг үнэхээр ноттой аваас би үүгээрээ манай дэлхийн хэзээ нэг цагт үр шимийг нь хүртэх агуу их нээлт, ер бишийн хувьсган өөрчлөх хүчний түлхүүрийг олж ирэх юм. Үүнд хэчнээн хугацаа шаардагдах хийгээд би лавтайяа буцаж ирэх эсэх нь ч бас надад тодорхойгүй юм. Магадгүй, хэзээ нэг цагт би эргээд ирлээ гэхэд миний их санаж авчирсан тэр нууцын түлхүүр хөгжил бадралд хүрэх хөшүүргийг хойд үе маань хийгээд эзэмшчихсэн байхыг ч үгүйсгэх аргагүй билээ. Тэгсэн байлаа ч надад харамсах зүйл үгүй нь мэдээж. Яагаад гэвэл би дэлхийгээ эвсэг Гарагуудын Найрамдлын Нийгэмлэгт элсүүлж амжаад ирэх юм. Хэзээ нэг цагт ямар нэгэн улс орон Нэгдсэн Үндэстний Байгууллагын гишүүнээр элсэхдээ хэчнээн тэмдэглэлт сайхан үйлс хэмээн үзэж байсныг түүх мартахгүйтэй адил Дэлхий маань мөн бүхэлдээ тийм нэг байгууллагын гишүүнд элссэнийг тэмдэглэн баясах цаг ирнэ гэдэгт би итгэнэ. Нэгдсэн Үндэстний Байгууллагын гишүүнд улс орноо элсүүлэх төлөөлөгчийг тусгайлан шилж авдаг байсан биз. Гэтэл би Дэлхийг нэгдэл найрамдлын агуу гэр бүлд элсүүлэхээр хүн төрөлхтний бүрэн эрхт төлөөлөгч болон харь гарагт очих боловч хэн ч намайг шилж сонгож, батлан зөвшөөрөөгүй байгааг бодоход тун гайхмаар санагдана. Би энэ агуу их хэрэгт өөрийгөө лавтай тэнцэнэ гэж итгэхгүй байгаа боловч тэр харь гарагийн төлөөлөгч дэлхийн хүмүүсийн аль нэг нь ямар ч ялгаагүй нийтийнхээ ашиг сонирхлыг хамгаалан, нийтийгээ төлөөлж чадна гэж үзсэн ариун сайхан сэтгэлээр надад хандсаны нь хувьд би явлаа. Цаг тун бага үлджээ. Үргэлжид цэцэглэн мандах тавилантай оюун ухааны мөнхийн өлгий ариун сайхан дэлхий минь баяртай. Хүмүүс ээ, та нарыг бүгдийг тэврэн үнсье! Хязгааргүй орчлонгийн аль нэг мужаас илгээх мэндийг минь хүлээгтүн! Баяртай!» гэж бичээд үзэгдэхүйц газар тэмдэглэлийн дэвтрээ дэлгэн үлдээлээ.

	Тэгээд би дэлхийнхээ дурсгал болгож усанд элсэн бяцхан чулуу хясааны жижиг яс, ямар нэг үл таних ургамлын бөөрөнхий үр зэргийг авлаа. Би «наймалжийн» зүг сэмхэн боловч яаралтайгаар алхаж явахдаа Безоныг сэрчих вий хэмээн айгаад байн байн эргэн харж явлаа. Хэрэв тэгвэл яалаа ч гэсэн олон таван үггүй түргэний нисдэг тэргээр сэтгэл мэдрэлийн эмнэлэгт хүргэх биз ээ» гэж бодохоор нуруу руу улаан шоргоолж гүйлдэх шиг болж байлаа.

	Би яаран «наймалжид» орж суугаад хөдөлгөх төхөөрөмжийг ажиллуулж эргийн зүг дэндэлзүүлэн алхуулав. Түүнийг ямар нэг саад тотгоргүй ажилласанд санаа амарч «за яамай даа» гэж бодоод духныхаа хөлсийг арчлаа.

	Далайн эрэгт намайг тулж очиход арван цагт ердөө л ганцхан минут дутуу байлаа. Шагайвчаар эргэн харвал үстэй хэнхдэгээ урагш түхийлгэн, улаан цамцаа далавч адил дэрвүүлсээр Безон маань гүйхээрээ ирж харагдлаа. Түүнийг өрөвдөх сэтгэл төрж;

	— Найз минь баяртай! Чиний сэрүүн ахуйд би лав эргэж ирэхгүй биз! хэмээн өөртөө шивгэнэв. Тэгээд «наймалжийн» шумбах оньсыг яаран залгаж сая санаа амарлаа. Усны өнгө алгуур харлан далайн гүний амьдралын танил зураг намайг угтсан боловч «Нөгөөх аварга загас маань ирэхгүй юм биш байгаа» хэмээн миний сэтгэл зовниж, зүрх маань муу хавчиг чээжиндээ багтаж ядан дэлссээр байв...

